
ᐱᖃᓯᐅᔾᔭ 
ᐊᐅᓚᑦᑎᓂᖅ ᕿᑭᖅᑖᓗᒻᒥ ᑲᒪᒋᔭᐅᓚᐅᕐᓯᒪᒻᒪᑦ ᐊᑕᐅᓯᕐᒧᑦ ᐊᒥᓲᓂᕐᓴᓄᓪᓘᓐᓃᑦ 
ᒐᕙᒪᑐᖃᒃᑯᑦ ᐊᓪᓚᕝᕕᖏᓐᓄᑦ 1967 ᑐᖔᓂ ᓄᓇᑦᓯᐊᑉ ᒐᕙᒪᒃᑯᖏᑦ 
ᑲᒪᒋᔭᖃᓚᐅᖅᑎᓐᓇᒋᑦ ᓱᓕ ᑕᒪᕐᒥᒃ ᐱᔨᑦᑎᕋᐅᑕᐅᖃᑦᑕᓂᐊᖅᑐᓂᑦ ᑕᒫᓂ. 
ᑐᑭᖓ “ᒐᕙᒪᒃᑯᑦ” ᑭᖑᕝᕖᔭᕆᐊᓕᒃ ᑕᒪᕐᒥᒃ ᑐᑭᓕᐅᔾᔭᐅᕙᑦᑐᒥᓂᕐᓂᑦ ᐅᑯᓂᖓ 
NANR, AANDC, GNWT, DIAND.

ᑐᕌᖅᑎᑕᐅᔪᖅ
ᑖᓐᓇ ᐅᖃᓕᒫᒐᖅ ᑐᕌᖅᑎᑕᐅᕗᖅ ᕿᑭᖅᑕᓂ ᐃᓄᖏᓐᓄᑦ.
ᐳᐃᒍᖅᑕᐅᓚᐅᖅᓯᒪᖁᙱᓚᕗᑦ ᑕᐃᔅᓱᒪᓂᑕᐃᑦ ᓂᐱᕗᓪᓗ 
ᓴᙱᔫᒃᑲᓐᓂᖁᓪᓗᒍ

ᑎᑎᖅᑲᐅᓯᐅᖅ 
ᐊᖏᔪᖅᑳᒥᑦ

ᐊᖓᔪᖅᑳᖑᓪᓗᖓ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᓐᓄᑦ, 
ᖁᕕᐊᓱᒻᒪᕆᑉᐳᖓ ᑖᓐᓇ ᐅᑕᖅᑭᔭᐅᓯᒪᒻᒪᕆᑦᑐᖅ ᐅᓂᒃᑳᓕᐊᕕᓃᑦ 
ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᒃᑯᓐᓄᑦ ᑐᓂᓯᒍᓐᓇᕋᒪ. 

ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ: ᓄᓇᓖᑦ ᑕᐃᔅᓱᒪᓂᑕᖏᑦ 
1950ᒥ-1975ᒧᑦ ᐊᒻᒪᓗ ᕿᑭᖅᑕᓂ ᓱᓗᔪᒥᒃ ᑭᒡᓕᓯᓂᐊᖅᑏᑦ: ᐊᕕᑦᑐᖅᓯᒪᔪᑦ 
ᐅᓂᒃᑳᓕᐊᑦ ᐊᒻᒪᓗ ᖃᐅᔨᓴᕈᑏᑦ ᐊᔾᔨᐅᖏᑦᑐᑦ ᑭᒡᒐᖅᑐᐃᕗᑦ ᐃᓄᐃᑦ 
ᐊᑐᖅᓯᒪᔭᕕᓂᖏᓐᓂᒃ ᑕᕝᕙᓂ ᐊᕐᕌᒍᓂᑦ ᓵᓚᓯᐊᖑᔭᐅᓚᐅᖅᓯᒪᑎᓪᓗᒋᑦ, 
ᐃᓄᐃᑦ ᐅᓂᒃᑳᖅᑎᓪᓗᒋᑦ. ᑖᒃᑯᐊᑦ ᐅᓂᒃᑳᓕᐊᑦ ᑐᑭᓯᐅᒪᔾᔪᑎᑖᖅᑎᑦᑎᕗᑦ 

ᒐᕙᒪᒃᑯᑦ ᑐᑭᑖᕈᑎᒋᕙᑦᑕᕕᓂᖏᓐᓂᒃ ᑕᒪᒃᑯᐊᓗ ᑐᑭᑖᕈᑎᕕᓂᖏᑦ ᖃᓄᖅ 
ᐊᑦᑐᐃᓂᖃᕐᓂᕐᒥᖔᑕ ᐃᓄᖕᓄᑦ, ᓱᓕ ᐅᓪᓗᒥᒧᑦ ᐃᒃᐱᒋᔭᐅᕙᑦᑎᓪᓗᒋᑦ. 

ᑖᒃᑯᐊᑦ ᐊᕐᕌᒍᖏᑦ ᑕᐃᔅᓱᒪᓂᕋᑖᖑᑎᓪᓗᒋᑦ ᐅᓪᓗᒥ ᐆᒻᒪᑦᑎᐊᖅᑯᑦ 
ᕿᑭᖅᑖᓗᒻᒥᐅᓄᑦ, ᐊᒻᒪᓗ ᑭᒡᓕᓯᓂᐊᖅᑎᒃᑯᓐᓄᑦ ᐅᓂᒃᑳᕆᐊᖅᑐᖃᑦᑕᕐᓂᒃᑯᑦ, 
ᐃᓄᐃᑦ ᐅᖃᐅᓯᖃᓚᐅᖅᑯᑦ ᐊᑐᖅᓯᒪᔭᑦᑎᓐᓂᑦ ᑕᐃᔅᓱᒪᓂ.  ᑖᒃᑯᐊᑦ ᐅᓂᒃᑳᓕᐊᑦ 
ᑎᑎᖅᑲᐃᓪᓗ ᐃᑲᔪᖅᑐᐃᔪᑦ ᐅᕙᑦᑎᓐᓅᖓᕗᑦ.  ᑕᒪᓐᓇ ᐱᓕᕆᐊᖑᓯᒪᓂᖓ 
ᐅᖃᐅᓯᒃᑯᑦ ᐅᓂᒃᑳᓕᐅᖃᑦᑕᕐᓂᕆᕙᑦᑕᑐᖃᕆᔭᖏᓐᓂ ᐃᓄᐃᑦ ᑐᙵᕕᒋᔭᐅᓪᓗᓂ 
ᓇᑭᙶᖅᓯᒪᓂᑦᑎᓐᓄᑦ ᐃᓄᖕᓄᑦ ᐅᓂᒃᑳᖅᑕᐅᑎᓪᓗᒋᑦ, ᐃᓄᐃᑦ 
ᐅᓂᒃᑳᕐᕕᐅᑎᓪᓗᒋᑦ, ᐃᓄᖕᓄᓪᓗ ᑐᕌᖓᓪᓗᓂ. 

ᐅᕙᓐᓄᑦ ᐊᑦᑐᐊᖓᒻᒥᔪᖅ ᐊᓈᓇᑦᓯᐊᕆᓚᐅᖅᑕᕋ ᖃᐅᔨᓚᐅᖅᓯᒪᖏᑦᑕᕋ, 
ᑐᖁᓚᐅᖅᓯᒪᒻᒪᑦ ᐋᓐᓂᐊᕕᓕᐊᖅᓯᒪᓪᓗᓂ ᖃᓪᓗᓈᓂ ᕼᐋᒻᒥᐅᓪᑕᓐᒥ; ᐅᓇ 
ᐃᕐᖓᑕᓐᓅᖓᕗᖅ, ᑐᑭᓯᒍᓐᓇᕐᓂᐊᕐᒪᑕ ᐃᓚᕗᑦ ᐊᑐᖅᓯᒪᔭᖏᓐᓂᒃ; ᑐᕌᖓᒻᒥᔪᖅ 
ᒪᒃᑯᓐᓂᖅᓴᓄᑦ ᑲᓇᑕᒥ, ᐅᓂᒃᑳᕆᔭᑦᑎᓐᓂ ᑐᑭᓯᒍᓐᓇᕐᓂᐊᒪᑎᑦᑕᐅᖅ. 

ᐃᓚᒃᑲᓄᑦᑕᐅᖅ ᑕᐃᒪᐃᒻᒪᑦ, ᑕᐃᒪᐃᒃᑭᕗᖅ ᐊᓯᖏᓐᓄᑦ ᐃᓚᒌᓄᑦ 
ᓄᓇᑦᑎᓐᓂ. 

ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᐃᖅᑲᐅᒪᓇᑦᑎᐊᖅᑐᒥᒃ ᐱᔾᔪᑎᖃᖅᑐᒥᒃ 
ᐱᓕᕆᐊᒃᓴᐅᓯᒪᕗᖅ ᕿᑭᖅᑕᓂ ᐃᓄᖁᑎᖏᓐᓄᑦ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑦ ᐅᐱᒍᓱᒻᒪᕆᒃᑭᕗᑦ ᑎᒍᒥᐊᖅᑎᐅᓯᒪᓂᕐᒥᓄᑦ ᑕᒪᑐᒥᖓ 
ᐱᓕᕆᐊᕐᒥᒃ. 

E7-1865

ᔫ. ᐅᑲᓕᖅ ᐃᔨᑦᓯᐊᖅ

ᐊᖓᔪᖅᑳᖅ
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ
ᐃᖃᓗᐃᑦ, ᓄᓇᕗᑦ
2013

ᑲᖏᖅᑐᒑᐱᒃ
Kangirqtugaapik

ᑲᖏᖅᑐᒑᐱᐅᑉ ᕼᐋᒻᒪᓚᖓᑦ ᐃᓂᓕᒃ ᕿᑭᖅᑖᓘᑉ ᑲᓇᓇᖓᑕ 
ᓯᓈᖓᓂ Patricia Bay ᐱᖓᖕᓇᖓᓂ. ᖃᓂᑦᑐᒥᑦ ᑲᖏᖅᖢᖃᖅᑐᖅ 
ᐃᑦᑕᕐᓂᑕᐅᓂᖅᐹᒥᒃ ᐊᐅᓱᐃᑦᑐᓂᒃ ᑲᓇᑕᒥ.  ᑕᒪᓐᓇ ᐊᐅᓱᐃᑦᑐᖅ 

ᑕᐃᑲᓂ Barnes, ᐊᒻᒪ ᖃᐅᔨᒪᔭᐅᔪᑦ ᑕᑯᕋᓐᓂᖅᓂᖅᐹᖑᖃᑕᐅᓂᖓᓂᒃ 
ᑲᓇᑕᒥ.  ᑲᖏᖅᑐᒑᐲᓚᔭᐅᕙᒃᑐᖅ ᐅᕝᕙᓘᓐᓃᑦ ᑲᖏᖅᖢᒑᐱᒃ.  ᑖᓐᓇ ᐅᖃᐅᓯᖅ 
ᑐᑭᖃᖅᑐᖅ “ᑲᖏᖅᑐᑯᓗᒃ”.  ᐃᓄᐃᑦ ᑲᖏᖅᑐᒑᐱᖕᒥᐅᑦ ᓇᖕᒥᓂᖅ ᑕᐃᕙᒃᑐᑦ 
ᑲᖏᖅᑐᒑᐱᖕᒥᐅᑦ.  ᖃᐅᔨᒪᔭᐅᑦᑎᐊᖅᑐᑦ ᐋᖅᑭᐅᒪᑎᑦᑎᔪᒪᓂᖏᓐᓂᒃ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᐊᒻᒪ ᓴᓇᕈᓘᔭᒍᓐᓇᖅᑕᖏᓐᓄᑦ, ᐱᓗᐊᖅᑐᒥᒃ ᐅᔭᖅᑲᓂᒃ 
ᓴᓇᓐᖑᐊᕐᓂᖅ ᐊᒻᒪ ᑎᑎᕋᐅᔭᕐᓂᖅ ᑎᑎᕋᕐᕕᒃᓴᐸᐅᔭᕐᓄᑦ.

ᑕᒪᓐᓇ ᓄᓇ ᐊᑐᖅᑕᐅᕙᒃᑐᖅ ᐱᒋᐊᕐᕕᒋᔭᐅᓂᕋᖅᑕᐅᔪᖅ ᐅᐊᖕᓇᖓᓂᒃ 
Buchan Gulf ᐊᒻᒪ  ᐊᕐᕙᖅᑑᖅ, ᓂᒋᕐᒥ.  ᑕᐃᒪᓐᖓᓂᒃ ᑲᖏᖅᑐᒑᐱᐅᑉ 
ᐊᕕᒃᑐᖅᓯᒪᓂᖓ ᐃᓄᖃᐃᓐᓇᓚᐅᓐᖏᑦᑐᖅ ᐃᓄᐃᑦ ᓅᑕᖃᑦᑕᓚᐅᕐᒪᑕ ᒪᓕᒃᑐᒋᑦ 

ᓄᓇᓕᐅᑉ ᓂᕿᒃᓴᖏᑦ.  ᐊᕐᕙᖕᓂᐊᖅᑏᑦ ᑎᑭᓐᓂᖏᑦ ᐊᒻᒪ ᓂᐅᕕᕐᕕᓖᑦ 
ᑲᒻᐸᓂᒥᒃ ᑕᒫᓂ ᐊᕐᕌᒍᖏᑦ 1900 ᐊᒻᒪ 2000 ᐊᑐᖅᑎᓪᓗᒋᑦ  ᐊᓯᔾᔩᓚᐅᖅᑐᑦ 
ᓄᓇᓕᖕᓂ ᐃᓕᖅᑯᓯᐅᔪᑦ.  ᐋᖅᑭᒃᑕᐅᑲᐃᓐᓇᕐᓂᖓ ᒪᑭᒪᑲᐃᓐᓇᕐᓂᖓ 
ᓂᐅᕕᕐᕕᐊᑦ Sabellum Trading ᐊᒻᒪ Gold Company (ᑕᒪᕐᒥᒃ ᑕᐃᔭᐅᔫᒃ 
Sabellum Company) ᑕᐃᑲᓂ  Cape Henry Kater  ᐊᒻᒪ ᕼᐊᑦᓴᓐᐸᐃᒃᑯᑦ 
(HBC)  ᑲᖏᖅᑐᒑᐱᖕᒥ, ᑎᑭᒍᑕᐅᕙᓪᓕᐊᓕᓚᐅᖅᑐᖅ ᐃᓄᖕᓄᑦ ᑲᖏᖅᑐᒑᐱᖕᒧᑦ.  
ᑕᐃᔅᓱᒪᓂ, ᓂᐅᕕᖅᑎᒃᑯᑦ ᕼᐊᑦᓴᒻᐸᐃ ᓄᒃᑎᕆᓚᐅᖅᑐᑦ ᖃᔅᓯᑲᓪᓚᖕᓂᑦ 
ᐃᓚᒌᓂᒃ ᑭᒻᒥᕈᒻᒥᑦ, ᑭᓐᖓᕐᓂᒃ, ᐃᖃᓗᖕᓂᑦ, ᐸᓐᓂᖅᑑᒥᓪᓗ ᐅᓄᖅᓯᒋᐊᖅᑐᒋᑦ 
ᐃᓄᖏᑦ ᐊᒻᒪ ᐊᒃᑐᐃᓪᓗᑎᒃ ᓅᒃᑕᕐᓂᖏᓐᓂᒃ.  ᓴᓇᔭᐅᓂᖓ ᓈᓚᒡᕕᒃ 
ᐊᕐᕌᒍᐊᓂ 1942, ᐊᒻᒪ ᓈᓚᒡᕕᖓ LORAN Station  ᐊᒻᒪ ᐸᓖᓯᒃᑯᑦ 1953-
54, ᐅᓄᖅᓯᒋᐊᕈᑕᐅᓚᐅᖅᑐᑦ ᖃᓪᓗᓈᓄᑦ ᑕᐃᑲᓃᑦᑐᓄᑦ ᑲᖏᖅᑐᒑᐱᖕᒥ.  
ᑲᖏᖅᑐᒑᐱᒃ ᐊᑐᕈᓐᓇᓚᐅᖅᑐᑦ ᓄᑖᓂᒃ ᐱᕕᒃᓴᐅᔪᓂᒃ ᑕᐅᖅᓰᖃᑦᑕᕐᓂᒃᑯᑦ 
ᐊᒻᒪ ᐅᓄᖅᓯᒋᐊᖅᑐᑎᒃ ᑮᓇᐅᔭᓕᐅᕐᓗᑎᒃ ᐃᖅᑲᓇᐃᔭᕈᓐᓇᕐᓂᖅ.  ᒐᕙᒪᒃᑯᑦ 
ᑎᑭᑦᑎᓪᓗᒋᑦ ᐃᑲᔫᑎᖏᑦ ᐱᓕᕆᐊᑦ ᐊᕐᕌᒍᖏᓐᓂ 1960ᖏᓐᓂ, ᑲᖏᖅᑐᒑᐱᐅᑉ 
ᐃᓄᖏᑦ ᐅᓄᖅᓯᒋᐊᓚᐅᖅᑐᑦ ᒪᕐᕈᐃᖅᑐᑎᒃ ᐃᓄᐃᑦ ᐃᓄᐃᓪᓚᒦᓐᖔᖅᑐᑦ 
ᐊᒻᒪ ᓄᓇᓕᖕᓅᖅᐸᓪᓕᐊᔪᑦ.  1970 ᐊᕐᕌᒍᐊᓂ, ᐃᓱᒪᓕᐅᕈᑎᖃᓚᐅᖅᑐᑦ 
ᓅᑕᐅᖁᓪᓗᒍ ᓄᓇᓕᒃ ᑲᓇᓐᓇᖓᓂᒃ, ᐱᖓᖕᓇᖓᓄᑦ Patricia Bay, ᐅᓪᓗᒥ 
ᓱᓕ ᐃᓂᒋᔭᖓᓃᑦᑐᖅ.  ᐊᕐᕌᒎᓯᒪᓕᖅᑐᓂᒃ, ᑲᖏᖅᑐᒑᐱᖕᒥᐅᑦ ᐱᓕᕇᓐᓇᖅᑐᑦ 
ᑲᑎᑦᑐᒋᑦ ᐱᖅᑯᓯᑐᖃᐃᑦ ᐊᒻᒪ ᐃᓅᓂᖅ ᓄᓇᓕᐅᔪᓂ. 

ᑖᒃᑯᐊ  LORAN Station ᒪᑐᖕᒪᑕ ᐊᕐᕌᒍᐊᓂ 1974, ᑲᖏᖅᑐᒑᐱᐅᑉ 
ᐃᓄᖏᑦᑕ ᐅᓄᕐᓂᖏᑦ 357ᓄᑦ ᑎᑭᓚᐅᖅᑐᑦ.  ᐅᓪᓗᐊᓂ ᔪᓚᐃ 1, 1978, 
ᑲᖏᖅᑐᒑᐱᖕᒥᐅᑦ ᕼᐋᒻᒪᓚᕈᓚᐅᖅᑐᑦ ᐊᒻᒪ 2011 ᐊᕐᕌᒍᐊᓂ, ᐅᓄᕐᓂᖏᑦ 
ᑎᑭᑦᑐᑎᒃ 934.  ᐅᓪᓗᒥ ᑲᖏᖅᑐᒑᐱᒃ ᐃᓂᒋᔭᐅᔪᖅ ᐃᓕᓴᖅᓯᕕᒃ ᑲᑐᔾᔨᖃᑎᒌᑦ, 
ᓴᖅᑭᔮᖅᑎᑦᑎᔨᐅᔪᑦ ᐃᓄᐃᑦ ᐱᖅᑯᓯᑐᖃᖏᓐᓂᒃ ᐊᒻᒪ ᐅᖃᐅᓯᖏᓐᓂᒃ ᐊᒻᒪ 
ᐃᓂᒋᔭᐅᓪᓗᓂ ᐃᓕᓐᓂᐊᕐᕕᐅᔪᑦᒧ ᓄᓇᕗᒥ ᓄᑖᖑᓂᖅᐹᖅ ᐱᖅᑯᓯᑐᖃᕐᓄᑦ 
ᐃᓕᓐᓂᐊᕐᕕᐅᓪᓗᓂ, ᐱᖅᑯᓯᓕᕆᕝᕕᒃ ᒪᑐᐃᕐᓂᖃᓚᐅᖅᑐᖅ ᒪᐃ 4, 2011.

ᑕᐃᔅᓱᒪᓂ ᓄᓇᒥᐅᑕᐅᑎᓪᓗᑕ 
ᐃᓚᒌᑦ ᓄᓇᒋᕙᒃᑕᖏᑦ

ᐅᓪᓗᒥ ᑲᖏᖅᑐᒑᐱᒃ ᐃᓂᖃᖅᑐᖅ ᑐᐊᐸᔮᒥ ᐱᖓᖕᓇᖅᐸᓯᐊᓂ Patricia 
Bay ᐅᐊᖕᓇᖓᓂ ᓯᓈᖓᑕ ᑲᖏᖅᑐᒑᐱᐅᑉ.  ᑖᓐᓇ ᑲᖏᖅᑐᒑᐱᒃ, ᑕᑭᓂᖃᖅᑐᖅ 
100 ᑭᓛᒥᑕ ᕿᑎᖅᐸᓯᐊᓂ ᕿᑭᖅᑖᓘᑉ, ᐊᒥᓱᑦ ᐃᑎᔪᓂᒃ ᑲᖏᖅᑐᖃᐅᖅᑐᖅ 
ᓯᒡᔭᕐᓘᓪᓗᓂ ᓯᓈᖓ.  ᑲᖏᖅᑐᒑᐱᐅᑉ ᐱᖓᖕᓇᖓ, ᓄᓇᑐᐃᓐᓇᖅ ᓯᓈᒎᖅᑐᖅ 
ᐊᕗᖓᑲᓪᓛᓗᒃ.  ᓂᒋᐊᓄᑦ, ᐊᒃᐸᓯᒃᑐᑦ ᓄᓇᐃᑦ ᐊᑭᐊᒍᑦ ᓯᓈᑦ ᓄᓇᒧᑦ ᐊᒻᒪ 
ᐊᑕᓪᓗᑎᒃ ᐊᒃᐸᓯᖕᓂᖅᓴᓄᑦ ᖃᖅᑲᓄᑦ.  ᖁᒡᕙᓯᒃᑐᒥᒃ ᖃᐅᔨᒪᔭᐅᔪᖃᖅᑐᖅ 
ᖁᒻᒧᑦ 478 m. ᑕᑯᒥᓇᕐᓂᖅᐹᖑᖃᑕᐅᔪᖅ ᑕᒪᑐᒪ ᒥᒃᓵᓂ, ᕿᕐᓂᖅᑕᖅ ᖃᖅᑳᓗᒃ 
ᓇᓗᓇᐃᒃᑯᑕᐅᔪᖅ ᓄᓇᓕᖕᒥᐅᓄᑦ ᐃᓄᖕᓄᑦ ᐃᖏᕐᕋᖃᑦᑕᑦᑐᓄᑦ ᑕᒫᓂ.  ᐊᓯᖏᑦ 
ᑕᑯᒃᓴᐅᔪᑦ ᐃᓚᖃᖅᑐᑦ ᓯᑯᑐᖄᓗᖕᓂᑦ, ᐊᐅᓱᐃᑦᑐᓂᓪᓗ ᐃᓗᖅᐸᓯᐊᓃᑦᑐᖅ 
ᑲᓇᓐᓇᖓᑕ ᕿᑭᖅᑖᓘᑉ, ᐅᔾᔨᕐᓇᓗᐊᖅᑐᖅ ᑕᐃᑲᓂ Barnes ᓯᑯᑐᖃᖅ 
ᐊᐅᓱᐃᑦᑐᖅ, ᐃᓚᒋᔭᐅᔪᖅ ᑲᓇᑕᒥ ᖁᓕᓄᑦ ᐊᖏᓂᖅᐹᓄᑦ ᐊᒻᒪ ᐱᑐᖃᐅᓂᖅᐹᑦ. 

ᑲᖏᖅᑐᒑᐱᒃ ᐃᓂᖃᖅᑳᓚᐅᖅᓯᒪᔪᖅ Patricia Bay ᓯᓈᖓᑕ ᑲᓇᓐᓇᖓᓂ, 
ᑭᓯᐊᓂ ᖄᖓᑕ ᖃᓄᐃᓐᓂᖓ ᐱᔾᔪᑎᒋᓪᓗᒍ ᓅᑕᐅᒋᐊᖃᓚᐅᖅᑐᑦ 
ᐱᖓᖕᓇᖓᓄᑦ ᓯᓈᑉ ᐊᕐᕌᒍᐊᓂ 1970.  ᑕᒪᓐᓇ ᓄᓇ ᑲᓇᓐᓇᖓᓂ ᓯᓈᑉ 
ᒪᕐᕋᖃᐅᕐᒪᑦ ᐊᒻᒪ ᓯᐅᕋᐅᑎᐅᓪᓗᑎᒃ ᑲᑎᙵᔪᑦ ᒪᕐᕋᕈᖅᑐᑎᒃ.  ᑰᒐᓛᑦ 
ᖃᖅᑲᒦᓐᖔᖅᑐᑦ ᒪᓴᐅᑎᑦᑏᓐᓇᓚᐅᕐᒪᑦ ᐊᕐᕌᒍᒥ ᐊᐅᖕᓇᕐᓂᓕᒫᖓᓂ ᐃᒡᓗᓄᑦ 
ᐱᐅᒐᑎᒃ.  

ᑲᖏᖅᑐᒑᐱᒃ ᑕᑭᔪᕈᓗᒃ ᑕᐃᑲᓐᖓᑦ Buchan Gulf ᐅᐊᖕᓇᖓᓄᑦ 
ᑎᑭᑦᑐᒍ  ᐊᕐᕙᒃᑑᑉ ᓂᒋᐊᓂ, ᑲᑎᓪᓗᒋᑦ ᐅᖓᓯᖕᓂᖃᖅᑐᑦ ᐅᖓᑖᓄᑦ 400 
ᑭᓚᒦᑕᓂᒃ.  ᖃᓄᐃᑦᑑᓯᒪᓂᖓᑕ ᐅᖃᐅᓯᐅᓯᒪᓂᖏᑦ ᐅᖃᐅᓯᕐᓃᓐᖔᖅᓯᒪᔪᑦ 
ᐊᒻᒪ ᖃᐅᔨᓴᕈᑎᕕᓃᑦ ᖃᓪᓗᓈᓄᑦ.  ᐅᓂᒃᑳᖑᓂᖏᑦ ᐱᔾᔪᑎᒋᓪᓗᒋᑦ 
ᐃᓄᐃᑦ ᓄᓇᓕᕕᓂᖏᑦ ᐊᒻᒪ ᓅᒃᑕᕐᕕᒋᕙᒃᑕᕕᓂᖏᑦ ᑐᖔᒍᑦ 
ᖃᓪᓗᓈᓂᒃ ᐊᕐᕕᖕᓂᐊᖅᑎᖃᓚᐅᖅᑎᓐᓇᒍ ᐊᒻᒪ ᓂᐅᕕᕐᕕᖃᓚᐅᖅᑎᓐᓇᒍ 
ᐱᑕᖃᓗᐊᓐᖏᑦᑐᖅ.  ᑎᑎᕋᕆᐊᓐᖓᖅᓯᒪᔪᑦ ᑎᑎᕋᖅᑕᖏᑦ ᕗᕌᔾ ᐴᐊᔅ Franz 
Boas ᐊᕐᕌᒍᐊᓂ 1888 ᐅᖃᖅᓯᒪᔪᑦ ᑕᒪᓐᓇ ᐃᓄᖃᕋᔪᓚᐅᓐᖏᓐᓂᖓᓂᒃ 
ᐊᒻᒪ ᐊᖅᑯᓵᕐᕕᑐᐃᓐᓇᐅᓪᓗᓂ ᐊᑯᓐᓂᕐᒥᐅᑦ ᑕᐃᑲᓂ ᐊᕐᕙᒃᑑᖅ  ᐊᒻᒪ 

ᑐᓄᓂᕐᒥᐅᑦ ᒥᑦᑎᒪᑕᓕᖕᒥᑦ.  Boas ᐴᐊᔅ ᐅᖃᖅᓯᒪᔪᖅ ᑖᒃᑯᐊ ᒪᕐᕉᒃ ᐊᕕᒃᓯᒪᔪᑦ 
ᑕᒪᑐᒪ ᐳᓛᕆᐊᖅᐸᓚᐅᖅᑐᑦ ᖃᖔᓗᒃᑯᑦ, ᑭᓯᐊᓂ ᑲᖏᖅᑐᒑᐱᒃ ᓇᖕᒥᓂᖅ 
ᐃᓄᒃᑕᖃᓚᐅᓐᖏᑦᑐᖅ ᐃᓄᖁᑎᒥᓂᒃ. ᑎᑎᕋᓚᐅᖅᑐᖅ ᐊᑯᓐᓂᕐᒥᐅᑦ ᑕᐃᑯᖓ 
ᑐᒃᑐᓯᐅᖅᑐᑎᒃ ᐊᐅᔭᒃᑯᑦ ᐅᕝᕙᓘᓐᓃᑦ ᐃᒐᓕᒃᑑᕐᒧᑦ, ᑲᖏᖅᑐᒃ ᐊᒻᒪ ᐃᓄᒃᓱᐃ 
ᑲᖏᖅᑐᒃ, ᓂᒋᐊᓂ ᑲᖏᖅᑐᒑᐱᐅᑉ, ᑎᑭᒐᓱᐊᖅᑐᒋᑦ ᑕᓰᑦ ᐊᒻᒪ ᑰᑦ ᐱᒻᒪᕆᐅᔪᑦ 
ᐃᖃᓗᒐᓱᒡᕕᐅᓪᓗᑎᒃ ᐃᖃᓗᒃᐱᖕᓂᑦ ᐅᕝᕙᓘᓐᓂᑦ ᐊᕐᕙᒐᓱᐊᕐᕕᐅᓪᓗᑎᒃ 
(ᐃᓄᒃᓱᐃ ᑲᖏᖅᑐᒃ).  ᓂᒋᖅᐸᓯᐊᓄᑦ ᐴᐊᔅ Boas ᐅᖃᖅᓯᒪᔪᖅ ᑖᒃᑯᐊ 
ᑐᓄᓂᕐᒥᐅᑦ ᐃᓛᓐᓂᒃᑯᑦ ᑕᒪᑐᒥᖓ ᓄᓇᒥᒃ ᐊᑐᖃᑦᑕᓚᐅᕐᓂᖏᓐᓂᒃ  Bu-
chan Gulf ᐊᒻᒪ ᐊᓇᐅᓕᕆᐊᓕᐅᑉ ᒥᒃᓵᓂ. ᖃᐅᔨᒪᔭᐅᔭᕆᐊᖃᖅᑯᖅ, 
ᑖᓐᓇ ᐴᐊᔅ Boas ᑲᖏᖅᑐᒑᐱᖕᒨᓚᐅᖅᓯᒪᓐᖏᒻᒪ ᓇᖕᒥᓂᖅ, ᑭᓯᐊᓂ 
ᑎᑭᓯᒪᔭᑐᐊᖓ ᑕᐃᑲᓂ ᐊᕐᕙᒃᑑᖅ  (200 km ᑭᓛᒥᑕᔅ ᓂᒋᐊᓄᑦ).  1928 
ᑭᒡᓕᓯᓂᐊᑎᖏᓐᓂ ᑑᑯᓪ ᒪᑕᐃᐊᓴᓐTherkel Mathaissen ᒥᑦᑎᒪᑕᓕᖕᒥ 
ᐅᖃᐅᓯᖃᖅᑐᖅ ᖁᓛᓂ ᐅᖃᐅᓯᐅᔪᓂᒃ ᐅᖃᕆᓪᓗᓂ ᐊᒥᓲᓐᖏᑦᑐᑦ ᑐᓄᓂᕐᒥᐅᑦ 
ᐊᑕᓂᖃᕐᓂᖏᓐᓂᒃ ᐊᑯᓐᓂᕐᒥᐅᓂᒃ ᑲᖏᖅᑐᒑᐱᐅᑉ ᓴᓂᐊᓂ ᐊᒻᒪ ᑕᐃᑲᓂ 
ᐊᕐᕙᒃᑑᖅ  ᑖᒃᑯᐊ ᑕᒪᒃᑮᒃ ᐃᖏᕐᕋᖃᑦᑕᖅᑐᕕᓂᐅᓂᖅᓴᐅᑐᐃᓐᓇᕆᐊᓖᑦ 
ᑲᖏᖅᑐᒑᐱᓕᒫᒃᑯᑦ ᓴᓂᐊᓂ ᐅᖃᐅᓯᐅᓯᒪᔪᑦ. ᑕᒪᓐᓇ ᐃᑲᔪᖅᓱᖅᑕᐅᔪᖅ 
ᑖᓐᓇ ᐅᐃᓕᐊᒻ ᐃᑦᕗᑦ ᐱᐅᕆ, William Edward Parry, ᐃᖏᕐᕋᓪᓗᓂ 
ᐅᒥᐊᕐᔪᐊᒧᑦ British Admiralty ᓯᑎᐱᕆ 1820ᒥ, ᑲᑎᓯᓚᐅᖅᓯᒪᔪᖅ ᐃᓄᖕᓂᑦ 
ᑲᑎᒪᔪᓂᒃ ᑲᖏᖅᑐᒑᐱᐅᑉ ᓴᓂᐊᓂ.  ᖃᓄᖅᑑᖅᑕᐅᒐᒥᒃ ᑲᖏᖅᑐᒑᐱᖕᒥᐅᑦ 
ᐃᖅᑲᐅᒪᔭᖓᑦᑎᒍᑦ ᐊᒻᒪ ᐅᖃᐅᓯᒃᑯᑦ ᐅᓂᒃᑳᖑᓯᒪᔪᑦ, ᑕᑯᒃᓴᐅᑎᑦᑎᔪᑦ ᐃᓄᐃᑦ 
ᓄᓇᖃᖃᑦᑕᓚᐅᕐᓂᖏᓐᓂᒃ ᓇᒥᓕᒫᖅ ᑲᖏᖅᑐᒑᐱᐅᓕᖅᑐᒥᒃ ᐊᕐᕌᒍᕋᓴᒡᔪᐊᓂᒃ 
ᐊᒻᒪ ᐃᓐᓄᒃᑎᒐᓱᐊᓚᐅᑎᓐᓇᒋᑦ ᓱᒃᑲᔪᒥᒃ.” 1903 ᑲᓇᑕᒥ ᓄᓇᓂᒃ ᖃᐅᔨᓴᐃᔩᑦ 
ᑕᒡᕘᓇ SS Neptune ᓇᓚᐅᑦᑖᖅᓯᒪᓚᐅᖅᑐᑦ ᐃᓄᖃᕐᓂᖓᓂᒃ ᑲᖏᖅᑐᒑᐱᐅᑉ 
ᐊᒻᒪ ᑕᐃᑲᓂ ᐊᕐᕙᒃᑑᖅ ᒥᒃᓵᓂ ᑕᒫᓂ 90ᓂ ᐃᓄᖕᓂᑦ.

ᒪᓕᒃᑐᒋᑦ ᐱᓕᕆᐊᖑᓯᒪᔪᑦ ᐱᖃᑎᒋᓪᓗᒋᑦ ᓄᓇᓕᖕᒥᐅᑦ ᐊᑐᖅᑐᒋᑦ 
ᓄᓇᓕᖕᒥᐅᑦ ᖃᐅᔨᒪᔭᑐᖃᖏᑦ ᐊᒻᒪ ᐅᖃᐅᓯᒃᑯᑦ ᐅᓂᒃᑳᖑᓂᑯᑦ, 
ᔪᐊᔾ ᐅᐃᓐᓱ, George Wenzel, ᐃᑦᑕᕐᓂᑕᓕᕆᔨ ᐊᒻᒪ ᓄᓇᓕᕆᔨ 
ᓇᓗᓇᐃᔭᐃᓚᐅᖅᑐᖅ  ᑲᓇᖕᓇᕐᒥ-ᐱᖓᖕᓇᕐᒥᓗ  ᐃᓄᐃᑦ ᑲᖏᑦᑐᒑᐱᖕᒥ 
ᖃᓄᐃᓕᐅᕐᓂᕆᖃᑦᑕᖅᑕᖏᓐᓂᑦ ᐊᕐᕌᒎᑉ ᐃᓗᐊᓂ.  ᐅᑭᐅᒃᑯᑦ 
ᐃᓚᒌᑦ ᓄᓇᒋᕙᒃᑕᖏᑦ ᐋᖅᑭᒃᑕᐅᕙᓚᐅᖅᑐᑦ ᑲᖏᑦᓱᐃᑦ ᓄᕗᖏᓐᓂ 
ᐃᓂᖃᑦᑎᐊᕐᓂᖏᓐᓄᑦ ᓇᑦᑎᕋᓱᕝᕕᒋᓗᒋᑦ. ᐅᐱᕐᖔᒃᑯᑦ, ᐊᐅᔭᒃᑯᑦ ᐊᒻᒪ 

ᐅᑭᐊᒃᓵᒃᑯᑦ ᓄᓇᓕᐅᔪᑦ ᓅᒃᑕᕐᓂᖅᓴᐅᓚᐅᖅᑐᑦ.  ᒪᐃᒥ ᐊᒻᒪ ᔫᓂᒥ, 
ᑲᑎᙵᔪᑦ ᓅᖃᑦᑕᓚᐅᖅᑯᑦ ᐱᖓᖕᓇᒧᑦ ᐃᖃᓗᒐᓱᕝᕕᒋᔭᒥᓄᑦ, ᐃᓚᒌᑦ 
ᓄᓇᖃᕐᕕᖏᑦ ᒪᑭᑕᐅᒐᔪᓚᐅᖅᑐᑦ ᓴᐳᑎᖃᕐᕕᓕᖕᓂ ᐅᕝᕙᓘᓐᓃᑦ 
ᐊᐃᕕᕐᓄᑦ ᓂᐅᕋᐃᕕᐅᔪᓐᓇᖅᑐᓂᒃ ᓴᓇᔭᐅᓚᐅᖅᓯᒪᔪᓂ ᐱᔾᔪᑎᒋᓪᓗᒋᑦ 
ᐱᑕᖃᐃᓐᓇᕋᔪ`ᖕᓂᖏᓐᓄᑦ.  ᐊᐅᔭᒃᑯᑦ ᐃᓄᐃᑦ ᐃᖏᕐᕋᕙᓚᐅᖅᑐᑦ 
ᓇᖅᓴᒃᑯᑦ ᓄᓇᐃᓪᓚᕐᒥ ᑐᒃᑐᓯᐅᖅᑐᑦ.  ᐅᑎᖅᑐᑎᒃ ᐅᑭᐊᒃᓵᒃᑯᑦ, ᑎᑭᑦᑐᑎᒃ 
ᑲᖏᖅᓱᖕᓄᑦ ᐃᖃᓗᒐᓱᓐᓂᐊᖅᖢᑎᒃ.  ᑕᒪᓐᓇ ᐊᑐᖅᑕᐅᔪᖅ ᐃᓱᖃᑦᑕᖅᑐᓂ 
ᐅᑭᐅᒃᑯᑦ,  ᐅᑎᖅᑐᑎᒃ ᐃᓚᒌᑦ ᓄᓇᖃᕐᕕᖏᓐᓄᑦ ᑲᖏᖅᓱᐃᑦ ᓄᕗᖏᓐᓄᑦ.  
ᐃᖏᕐᕋᒍᓯᕆᓗᐊᓚᐅᖅᑕᖏᑦ  ᐊᔾᔨᒌᓐᖏᑦᑐᒃᑯᑦ ᑲᖏᖅᓱᒃᑯᑦ ᐅᑭᐊᒃᓵᒃᑯᑦ 
ᐃᖃᓗᒐᓱᒃᖢᑎᒃ ᐊᒻᒪ ᐅᑎᖅᑐᑎᒃ ᐅᑭᐊᓪᓕᕕᖕᒥᓄᑦ ᐅᒥᐊᒃᑯᑦ ᐅᕝᕙᓘᓐᓃᑦ 
ᓯᑯᒃᑯᑦ ᓇᑦᑎᖅᓯᐅᖅᑐᑎᒃ.

ᐱᖓᓱᑦ ᐊᔾᔨᒌᓐᖏᑦᑐᑦ ᓇᑦᑏᑦ ᐊᖑᓇᓱᒃᑕᐅᖃᑦᑕᓚᐅᖅᑐᑦ.  ᓇᑦᑏᑦ, 
ᐱᒻᒪᕆᐅᓂᖅᐹᑦᒃ ᓂᕿᒋᓪᓗᒋᑦ, ᐅᖅᓱᕆᓪᓗᒋᑦ, ᐊᓐᓄᕌᕆᓪᓗᒋᑦ ᐊᒻᒪ 
ᓱᓇᒃᑯᑖᓕᐊᕆᓪᓗᒋᑦ ᐱᔭᐅᔪᓐᓇᓚᐅᖅᑐᑦ ᕿᑭᖅᑖᓘᑉ ᓯᓈᓕᒫᖓᓂᒃ ᑕᐃᑲᓐᖓᑦ 

ᐊᖑᑦ ᐊᒻᒪ ᐊᕐᓇᖅ 

ᐊᖏᕐᕋᕆᔭᖓᑕ ᓯᓚᑖᓂ 

ᑎᒍᒥᐊᕐᑑᒃ ᐊᖏᔪᒥ 

ᓇᑦᑎᐅᑉ ᕿᓯᖓᓂᒃ

ᐅᖃᓕᒫᒐᖃᕐᕕᖕᒥᑦ ᐊᒻᒪ 

ᑐᖅᑯᖅᑕᐅᓯᒪᕝᕕᖕᒥ ᑲᓇᑕᒥ

Gulf ᐅᐊᖕᓇᖓᓂ ᓄᒡᓗᐃᑦ ᓂᒋᐊᓄᑦ.  ᓇᑦᑎᖅᓯᐅᕐᕕᐅᒐᔪᓚᐅᖅᑐᑦ Scott 
Inlet ᐊᒻᒪ Alexander Bay.  ᐅᑭᐅᒃᑯᑦ ᐊᒡᓗᐃᑦ ᐊᖑᓇᓱᒡᕕᐅᓪᓗᑎᒃ 
ᐊᒻᒪ ᑕᒪᒃᑮᖕᓂ ᐅᑭᐅᒃᑯᑦ ᐊᒻᒪ ᐅᐱᕐᖔᒃᑯᑦ, ᐋᔪᕋᐃᑦ, ᓄᑎᒃᓯᒪᓃᓪᓗ 
ᐊᑐᖅᑕᐅᕙᓚᐅᖅᑐᑦ ᓯᑯᒥ ᓴᓂᖏᓐᓂ ᑕᒪᒃᑯᐊ ᑲᖏᑐᐃᑦ ᓄᕗᖏᑦᑕ ᐊᒻᒪ 
ᑲᖏᖅᑐᑯᑖᓂ - ᓲᕐᓗ ᐱᖑᐊᕐᔪᒃ - ᐊᑐᖅᑕᐅᔪᓐᓇᑐᐊᕋᒥᒃ ᐊᑐᖅᑕᐅᕙᓚᐅᖅᑐᑦ.  
ᐃᒪᑐᐃᓐᓇᕐᒥ ᐊᖑᓇᓱᐊᖅᐸᓚᐅᖅᑐᑦ ᑲᖏᖅᑐᖕᓂ ᐊᒻᒪ ᕿᑭᖅᑕᓂ.  ᐅᒡᔪᐃᑦ 
ᐊᖑᓇᓱᒃᑕᐅᕙᒃᑐᑎᒃ ᐊᐅᔭᐅᑉ ᓄᓐᖑᐊᓂ  ᓯᑯᓂ ᐊᒻᒪ ᑲᖏᖅᑐᐃᑦ 
ᐃᓯᕆᐊᕐᕕᖏᓐᓂ ᐅᑭᐊᒃᓵᖑᖅᑎᓪᓗᒍᓗ.  ᐊᖑᓇᓱᒃᑏᑦ ᐅᖃᖃᑦᑕᖅᓯᒪᔪᑦ Scott 
Inlet, ᐊᕐᕕᒃᑐᔪᖅ, ᐃᓄᒃᓱᐃᑦ ᑲᖏᖅᑐᖓᓂᒃ, ᐊᒻᒪ ᐃᒐᓕᒃᑑᖅ ᐊᒻᒪ Alexan-
der ᐱᒻᒪᕆᐅᓂᖅᐹᖑᓂᖏᓐᓂᒃ ᓇᑦᑎᕋᓱᕝᕕᒋᓪᓗᒋᑦ ᐊᒻᒪ ᐅᒡᔪᒐᓱᕝᕕᒋᓪᓗᒋᑦ.  
ᖃᐃᕈᓖᑦ ᐊᖑᓇᓱᒃᑕᐅᕙᓚᐅᕐᒥᔪᑦ ᐱᖑᐊᕐᔪᐃᑦ ᓴᓂᐊᓂ, ᑕᒫᓂ 10 ᑭᓛᒥᑕ 
ᐅᖓᓯᖕᓂᓕᒃ ᓯᓈᓂᒃ, ᑭᓯᐊᓂ ᑮᓇᐅᔭᑎᒍᑦ ᐊᑭᑭᓐᓂᖅᓴᐅᓚᐅᕐᒪᑕ.

ᓇᓄᐃᑦ ᐱᒻᒪᕆᐅᓚᐅᕐᒥᔪᑦ ᐊᑐᖅᑕᐅᓪᓗᑎᒃ ᐃᓄᖕᓄᑦ ᑕᒫᓂ ᐊᒻᒪ 
ᐊᖏᔪᑲᓪᓚᐃᑦ ᓂᕿᒋᔭᐅᕙᓚᐅᖅᑐᒃᓴᐅᔪᑦ ᐊᕐᕌᒍᑕᒫᑦ.  ᐊᖏᓗᐊᓐᖏᑦᑐᒥᒃ 
ᐊᖑᓇᓱᒡᕕᖃᖅᐸᓚᐅᖅᑐᑦ ᓇᓄᐃᑦ ᓂᕆᕕᖏᓐᓂ ᐊᒻᒪ ᑎᓯᖃᕐᕕᖏᓐᓂ, 
ᓇᓐᓂᐊᒐᔪᓗᐊᖅᑐᑎᒃ ᓄᓇᑐᐃᓐᓇᕐᒥ ᐊᒻᒪ ᓯᑯᓂ ᑕᒫᓂ ᓄᒡᓗᐃᑦ ᐊᒻᒪ Buchan 
Gulf ᐊᑯᓐᓂᖓᓂ.  

ᐊᐃᕖᑦ, ᕿᓚᓗᒐᐃᑦ, ᑑᒑᓖᑦ, ᑑᒑᓖᑦ ᑕᒫᓂ ᐱᑕᖃᕐᓂᖅᓴᐅᖕᒪᑕ, 
ᐊᖑᓇᓱᒃᑕᐅᕙᒃᑐᑎᒃ ᓂᕆᒐᓱᑦᑎᓪᓗᒋᑦ ᑕᒫᓂ ᐃᒃᑲᓐᓂᖏᓐᓂ 
ᑲᖏᖅᑐᖕᓂ ᐅᑭᐊᒃᓵᒃᑯᑦ ᐊᖑᓇᓱᒃᑏᑦ ᐃᒫᒎᕈᓐᓇᖅᑎᓪᓗᒋᑦ.  ᑐᒃᑐᓂᑦ 
ᐊᒻᒪ ᑎᕆᒐᓂᐊᕐᓂᒃ ᒥᑭᒋᐊᕐᓂᐊᕐᓂᖅ ᐊᑐᖅᑕᐅᕙᒃᑐᓂ ᐊᕐᕌᒍᓕᒫᖅ ᐊᒻᒪ 
ᑎᖕᒥᐊᑦ ᐊᖑᓇᓱᐊᖅᓯᒪᓪᓗᑎᒃ ᐱᔭᐅᕙᒃᑐᑎᒃ.  ᓴᐳᑏᑦ ᐊᑐᖅᑕᐅᕙᓚᐅᖅᑐᑦ 
ᐃᖃᓗᒐᓱᒍᑎᒋᓪᓗᒋᑦ ᑕᒪᒃᑯᓇᓂ ᑲᖏᖅᑐᖕᓂᑦ, ᑮᖕᓂ ᐊᒻᒪ ᑕᓯᕐᓂᑦ.  ᒪᕐᕉᖕᓂᒃ 
ᓴᐳᑎᑕᖃᖅᑐᖅ ᑲᖏᖅᑐᒑᐱᐅᑉ ᑰᖓᑕ ᑲᑎᕝᕕᐊᓂ ᑲᖏᖅᑐᒑᐱᖕᒧᑦ.

ᖃᓪᓗᓈᖅᑕᖃᖅᐸᓪᓕᐊᓕᖅᑎᓪᓗᒍ

1900 ᑐᖔᒍᑦ ᑲᑎᖃᑦᑕᓗᐊᓚᐅᓐᖏᑦᑐᑦ ᐃᓄᐃᑦ ᐊᒻᒪ ᖃᓪᓗᓈᑦ 
ᑲᖏᖅᑐᒑᐱᐅᑉ ᒥᒃᓵᓂ.   1818, Royal Navy ᐅᒥᐊᕐᔪᐊᒃᑯᑦ ᕿᓈᔭᒃᑎ, 
ᑳᐱᑕᓐ ᔮᓐ ᕌᔅ, ᐱᖓᖕᓇᖓᓂ ᕿᑭᖅᑖᓗᑉ ᐊᑦᑏᓚᐅᖅᑐᖅ ᐊᒥᓱᓂᒃ, 

ᐊᑯᑭᑦᑑᓪᓗ ᐃᑭᖓᓂ ᐃᓚᐅᓪᓗᑎᒃ ᑲᖏᖅᑐᒑᐱᐅᑉ ᑰᖏᑦ ᐊᒻᒪ 
ᑲᖏᖅᑐᒑᐱᒃ.  ᐱᔾᔪᑎᒋᓚᐅᖅᑕᖓ ᕌᔅ ᕿᓈᔭᖕᓂᖓᑕ ᓇᓂᓯᒐᓱᒃᖢᑎᒃ 
ᓱᓪᓗᓕᑯᑖᒥᒃ ᐃᑳᕐᕕᒃᓴᒥᒃ ᑭᓪᓕᓂᒃᑯᑦ, ᑭᓯᐊᓂ ᖃᐅᔨᓴᐃᓪᓗᓂᒃ 
ᕿᑭᖅᑖᓗᒃᑯᑦ ᕌᔅ ᑕᑯᓐᓂᖏᒻᒪᒍ ᐃᓯᕆᐊᕐᕕᐊ ᑕᓪᓗᕈᑎᐅᑉ ᐃᒪᖓᑕ 
ᓱᓪᓗᑯᑖᖓᓄᑦ ᐊᒻᒪ ᓴᖑᑐᐃᓐᓇᖅᑐᕕᓂᖅ ᐊᖏᕐᕋᒧᑦ. ᐃᖏᕐᕋᓕᖅᑐᓂ ᕌᔅ 
ᓄᓇᓐᖑᐊᓕᐅᕈᓘᔭᖅᑐᕕᓂᖅ ᓯᓈᖓᓂᒃ ᑭᓯᐊᓂ ᑲᑎᓯᒐᓱᐊᓗᐊᓚᐅᓐᖏᑦᑐᑦ 
ᐃᓄᖕᓂᑦ ᐅᕝᕙᓘᓐᓃᑦ ᖃᐅᔨᓴᐃᓗᑎᒃ ᖃᓄᐃᓐᓂᖓᓂ ᓯᒡᔭ.

ᓯᑎᐱᕆ 1820ᒥ, ᐱᐅᕆ William Edward Parry ᕕᓕᐊᒻ ᐃᑦᕗᑦ ᐱᐅᕆ 
ᕿᒥᕐᕈᓚᐅᕐᒪᑦ ᑕᓪᓗᕈᑎᐅᑉ ᐃᒪᖓᓂᒃ ᐃᓚᒋᓪᓗᓂᐅᒃ  ᐅᒥᐊᕐᔪᐊᑉ British 
Admiralty ᕿᓈᔭᖕᓂᖓᑕ, ᐱᑕᖃᕈᑕᐅᓪᓗᓂ ᓯᕗᓪᓕᖅᐹᒥ ᑎᑎᕋᕈᑕᐅᓂᖏᓐᓂᒃ 
ᐃᓄᐃᑦ ᑲᖏᖅᑐᒑᐱᐅᑉ ᒥᒃᓵᓃᑦᑐᑦ.  ᑲᑎᓯᓚᐅᖅᑐᑎᒃ ᐊᕐᕙᖕᓂᐊᖅᑎᓂᒃ 
ᑕᑯᔪᕕᓂᐅᓂᕋᖅᑐᓂᒃ ᐃᓄᖕᓄᑦ ᑲᖏᖅᑐᒑᐱᐅᑉ ᓴᓂᐊᓂ, ᐱᐅᕆ 
ᐅᓐᓄᐊᖅᓯᐅᓚᐅᖅᑐᖅ ᑕᐃᑲᓂ Patricia Bayᒥ.  ᑲᑎᕝᕕᐅᕙᓚᐅᖅᑐᖅ ᑕᐃᑲᓂ 
ᐅᕝᕙᓘᓐᓃᑦ ᓴᓂᐊᓂ ᐊᐅᔭᒃᑯᑦ ᐊᒻᒪ ᐅᑭᐊᒃᓵᒃᑯᑦ ᐃᓚᒌᑦ ᓄᓇᒋᕙᒃᑕᖓᓐᓂ 
ᑕᐃᔭᐅᔪᖅ ᓱᐸᐃᒐᐃᔪᒃᑐᖅ, ᑕᒫᓂ 20 ᑭᓛᒥᑕᓂᒃ ᐅᖓᓯᖕᓂᖃᖅᑐᖅ 
ᒫᓐᓇ ᑲᖏᖅᑐᒑᐱᐅᓕᖅᑐᒥᒃ.  ᑕᐃᑲᓂ ᐱᐅᕆ ᑲᑎᓯᓚᐅᖅᑐᖅ 17-ᓂᒃ 
ᐃᓄᖕᓂᑦ ᑕᐅᖅᓰᒋᐊᖅᓯᒪᔪᓂᒃ, ᐅᔾᔨᕈᓱᒃᑐᓂ ᐱᓯᒪᓂᖏᓐᓂᒃ ᓴᐸᖓᓂᒃ 
ᐊᒻᒪ ᓴᕕᕋᔭᒃᓴᓂᒃ ᓱᓇᒃᑯᑖᓂᒃ ᐊᒻᒪ ᓇᓗᓇᐃᔭᖅᑐᒋᑦ ᐊᓐᓄᕌᖏᑦ ᐊᒻᒪ 
ᐊᖏᕐᕋᖃᕐᕕᖏᑦ ᑎᑎᕋᖅᑕᒥᓂ.  ᑕᒪᓐᓇ ᓯᕗᓪᓕᖅᐹᖑᔪᒃᓴᐅᓚᐅᖅᑐᖅ 
ᐃᓄᐃᑦ ᖃᐅᔨᔭᕆᐊᕐᓂᖏᓐᓂᒃ ᐃᒥᐊᓗᖕᒥ.  ᐱᐅᕆ ᐅᖃᓚᐅᕐᒥᔪᖅ 
ᑖᒃᑯᐊ ᐃᓄᐃᑦ ᑲᑎᙵᔪᑦ ᓅᒃᑐᕕᓂᐅᓂᖏᓐᓂᒃ ᐅᑭᐅᒃᑯᑦ ᐃᓚᒌᑦ 
ᓄᓇᒋᕙᒃᑲᖏᓐᓄᑦ, ᐅᖓᓯᖕᓂᖃᖅᑐᒧᑦ ᑕᒫᓂ 2 ᑭᓛᒥᑕᒥᒃ.  ᑲᖏᖅᑐᒑᐱᖕᒥ 
ᐅᖃᐅᓯᒃᑯᑦ ᐅᖃᐅᓯᐅᓯᒪᔪᑦ ᑖᓐᓇ ᐅᑭᐅᒃᑯᑦ ᐃᓚᒌᑦ ᓄᓇᒋᕙᒃᑕᖓᑦ  
ᑖᓐᓇᑦᑕᐃᓐᓇᐅᔪᖅ ᒫᓐᓇ ᐃᑦᑕᕐᓂᓴᓕᕆᕕᐅᓯᒪᔪᖅ ᐃᓂᐅᔪᖅ ᓄᑎᒃᓯᒪᔪᒧᑦ 
ᐊᖏᕐᕋᖃᕐᕕᕕᓂᕐᒧᑦ, ᑑᓪᓕᓃᓐᖔᖅᓯᒪᔪᑦ.  ᑲᖏᖅᑐᒑᐱᖕᒥᐅᑦ ᐅᓂᒃᑳᓚᐅᖅᑐᑦ 
ᐊᔾᔨᐸᓗᖏᑦ ᐊᑐᖅᑕᐅᕙᓚᐅᕐᓂᖏᓐᓂᒃ ᑎᑭᑦᑐᒋᑦ 1970s.  ᑭᓯᐊᓂ 
ᓇᓗᓇᐃᖅᑕᐅᓚᐅᖅᓯᒪᓐᖏᑦᑐᖅ ᒫᓐᓇᒧᑦ, ᑭᓇᒥᒃ ᑲᖏᖅᑐᒑᐱᖕᒥᐅᒥᒃ 
ᑭᖑᕚᖃᕐᒪᖔᑕ ᐃᓄᐃᑦ ᐱᐅᕆᐅᑉ ᑲᑎᓚᐅᖅᑕᖏᑦ ᐊᕐᕌᒍᐊᓂ 1820. 

ᐃᓄᐃᑦ ᓄᓇᖃᖅᑐᖅ ᑕᒫᓂ ᑲᑎᓯᕙᓚᐅᕐᒥᔪᑦ ᐊᕐᕙᖕᓂᐊᖅᑎᓂ 
ᓯᑳᑦᓚᓐᒥᑦ, ᐊᐃᖕᓚᓐ ᐊᒻᒪ ᐊᒥᐊᓕᒐᓃᙶᖅᑐᓂᑦ.  ᐃᓂᐅᔪᑦ ᐊᖑᓇᓱᕝᕕᖕᓄᑦ, 
ᓱᓇᒃᑯᑖᖃᕐᕖᑦ, ᐅᖅᓱᖃᕐᕖᑦ ᐊᒻᒪ ᑕᐅᖅᓰᕖᑦ ᓂᐅᕕᕐᕖᑦ ᐋᖅᑭᒃᑕᐅᓚᐅᖅᑐᑦ 

ᓯᔾᔭᓂᑦ. ᐊᖏᓂᖅᓴᒃᑲᓐᓂᕐᓂᑦ ᐋᖀᓪᓗᑎᒃ ᑲᖏᖅᓱᐊᕐᔫᑉ ᐱᖓᖕᓇᖓᓂ 
ᐊᒻᒪ ᑎᓄᔾᔨᕕᐅᑉ ᓂᒡᒋᐊᓄᑦ.  ᐊᖏᓗᐊᓐᖏᑦᑐᑦ ᐃᓂᐅᔪᑦ ᓴᓇᔭᐅᓯᒪᖕᒥᔪᑦ 
ᑲᖏᖅᑐᒑᐱᖕᒥ ᐊᒻᒪ Cape Henry Kater.  ᑭᓯᐊᓂ, ᓯᑯᐃᑦ ᖃᓄᐃᓐᓂᖏᓐᓄᑦ 
ᑲᖏᖅᑐᒑᐱᒃ ᐊᑐᖅᑕᐅᓗᐊᕋᔪᓚᐅᓐᖏᑦᑐᖅ ᐊᕐᕙᖕᓂᐊᖅᑎᓄᑦ, ᑕᐃᒪᐃᒻᒪᑦ 
ᑖᓐᓇ ᐅᑕᖅᑭᐅᕐᕕᒃ ᐊᑐᖅᑕᐅᒐᔪᓚᐅᓐᖏᑦᑐᖅ.  ᒫᓐᓇᒫᒧᓄᑦ ᑎᑭᑦᑐᒍ, 
ᓯᑯᖃᖃᑦᑕᓚᐅᕐᒪᑦ ᐊᐅᒍᓯᐅᑉ ᓄᓐᖑᐊᓄᑦ, ᑕᐃᒪᐃᒻᒪᑦ ᓄᓈᕆᐊᒃᓴᖅ 
ᐱᔭᕆᐊᑐᓚᐅᖅᑐᖅ.

ᐊᕐᕙᖕᓂᐊᖅᑏᑦ ᑕᐅᑐᒐᖃᓗᐊᓚᐅᖅᑐᑦ ᑲᖏᖅᑐᒑᐱᐅᑉ ᐅᐊᖕᓇᖓᓂᒃ, 
ᐊᖏᕐᕋᕝᕕᐅᓪᓗᓂᓗ ᑲᖏᖅᑐᒑᐱᖕᒥᐅᓄᑦ, ᑕᐃᒪᐃᒻᒪᑦ ᖃᓪᓗᓛᓂᒃ 
ᑲᑎᓯᒐᔪᓗᐊᓚᐅᓐᖏᑦᑐᑦ ᑕᒫᓂ ᐊᑐᖅᑎᓪᓗᒋᑦ 1800 ᐊᒻᒪ 1900ᖏᓐᓂ.  
ᐊᕐᕙᖕᓂᐊᖅᑏᑦ ᑕᒫᓃᑦᑎᓪᓗᒋᑦᑕᐅᖅ, ᐋᖅᑭᒃᑕᐅᓂᖓ ᓂᐅᕕᕐᕕᒃ 
ᒥᑦᑎᒪᑕᓕᖕᒥ (ᒥᑭᔪᖅ ᐊᒥᕐᓄᑦ ᑕᐅᖅᓰᕕᒃ ᐊᕐᕌᒍᐊᓂ 1903) ᐊᒻᒪ ᕿᕕᑦᑑᖅ 
(Sabellum Company ᐊᕐᕌᒍᐊᓂ 1916) ᑎᑭᑉᐸᓪᓕᐊᒍᑕᐅᓕᓚᐅᖅᑐᖅ 
ᕿᒪᐃᕙᓪᓕᐊᒍᑕᐅᓕᓚᐅᖅᑐᖅ ᑭᖏᖅᑐᒑᐱᖕᒥᑦ, ᐊᐅᖕᓇᒧᑦ, ᓂᒋᕐᒧᓪᓗ 
ᓅᖔᓕᖅᖢᑎᒃ, ᑕᐅᖅᓰᒍᒪᓂᕐᒧᑦ. ᑕᒪᓐᓇ ᐊᓯᔾᔨᓕᓚᐅᖅᑐᖅ ᐊᕐᕌᒍᐊᓂ 1923 
ᑖᓐᓇ ᑲᒻᐸᓂᐅᔪᖅ Sabellum Company ᐊᒻᒪ ᓂᐅᕕᖅᑎᒃᑯᑦ Hᐊᑦᓴᓐᐸᐃᒃᑯᑦ 
ᑎᑭᒻᒪᑕ.  Sabellum Company ᐋᖅᑭᒃᓯᓚᐅᖅᑐᖅ ᓂᐅᕕᕐᕕᖕᒥᑦ ᑕᐃᑲᓂ 
Henry Kater Peninsulaᒥ, ᐊᒻᒪ ᓂᐅᕕᖅᑎᒃᑯᑦ HBC ᐃᓂᖓᓂ ᑲᖏᖅᑐᒑᐱᐅᑉ 
ᓄᓇᓕᒋᓛᖅᑕᖓᓄᑦ, ᑲᓇᓐᓇᖓᓂ Patricia Bay. ᑖᓐᓇ ᑲᒻᐸᓂᐅᔪᖅ 
ᒪᑐᖕᒪᑦ 1926ᒥ ᑐᖁᓚᐅᖅᑎᓪᓗᒍ Mr. Pitchforth, ᓂᐅᕕᖅᑎ, ᑖᓐᓇ 
ᕼᐊᑦᓴᓐᐸᐃ ᖃᓪᓗᓈᖃᕈᑕᐅᔪᑑᓗᐊᓕᓚᐅᖅᑐᖅ ᑕᒫᓂ.  ᑕᒪᓐᓇ ᓄᑖᖅ 
ᐃᓂᒋᔭᐅᖏᓐᓇᕐᓂᐊᓕᖅᑐᖅ ᓂᐅᕕᖅᑎᒃᑯᓐᓄᑦ ᑎᑭᒍᑕᐅᓪᓗᓂ ᐃᓄᖕᓄᑦ 
ᐅᐊᖕᓇᒨᕋᔪᓚᐅᖅᑐᓄᑦ ᐊᒻᒪ ᓂᒋᕐᒧᑦ, ᐅᑎᖅᑐᑎᒃ ᑕᐅᖅᓰᖃᑦᑕᕈᒪᓂᕐᒧᑦ.

ᐃᓅᓯᐅᑉ ᐊᓯᔾᔨᖅᐸᓪᓕᐊᓂᖓ

ᑕᐅᖅᓰᖃᑎᖃᖃᑦᑕᕐᓂᖅ ᐊᕐᕙᖕᓂᐊᖅᑎᓂᒃ ᐊᒻᒪ ᓂᐅᕕᖅᑎᓂᒃ ᓲᕐᓗ 
Sabellum Company ᐊᒻᒪ ᕼᐊᑦᓴᓐᐸᐃ ᐊᒃᑐᐃᓂᖃᓚᐅᖅᑐᖅ ᖃᐅᑕᒫᖅᓯᐅᑎᓂᒃ 
ᐃᓅᓯᕆᔭᐅᔪᓂᒃ, ᓄᓇᓕᖕᓂᑦ ᐊᒻᒪ ᓅᑦᑕᕐᓂᖏᓐᓂᒃ ᑲᖏᖅᑐᒑᐱᖕᒥᐅᑦ.  
ᑕᐅᖅᓰᖃᑦᑕᕐᓂᒃᑯᑦ, ᓄᑖᑦ ᓱᓇᒃᑯᑖᑦ ᓲᕐᓗ ᑐᐹᑮᑦ, ᖁᑭᐅᑏᑦ, ᓴᒃᑯᐃᑦ, ᒥᑭᒋᐊᑦ, 

ᐅᓕᒪᐅᑏᑦ, ᕿᓐᖑᑏᑦ, ᖃᑦᑕᐃᑦ, ᓂᔾᔮᔾᔪᑎᕈᔪᐃᑦ, ᒥᖅᓲᑏᑦ ᐊᒻᒪ ᐊᓯᖏᑦ 
ᐊᓯᔾᔨᕈᑕᐅᓚᐅᖅᑐᑦ ᐊᖑᓇᓲᓯᕆᔭᐅᔪᓄᑦ, ᓂᕿᒋᔭᐅᔪᓄᑦ ᐊᒻᒪ ᐊᓐᓄᕌᕆᔭᐅᔪᓄᑦ.  
ᑕᒪᑐᒪ ᖄᖓᒍᑦ ᖃᓪᓗᓈᑦ, ᐃᓄᑦᑎᐊᕙᐅᖏᓐᓇᕐᓂᖅᓴᐅᒐᓗᐊᖅᑐᑎᒃ, 
ᓴᖅᑭᑎᑦᑎᓚᐅᖅᑐᑦ ᓄᑖᓂ ᐋᓐᓂᐊᕐᓇᖅᑐᓂ, ᓲᕐᓗ ᓄᕙᒡᔪᐊᕐᓇᖅ, ᐊᐅᐸᓪᓛᑦ 
ᐊᒻᒪ ᓄᓕᐊᓂᒃᑯᑦ ᖁᐱᕆᓐᓇᖅᑐᓂᑦ.

ᑎᑭᓐᓂᖓ ᓄᑖᖅ ᓂᐅᕕᕐᕕᒃ ᕼᐊᑦᓴᓐᐸᐃ ᑲᖏᖅᑐᒑᐱᖕᒦᑦᑐᓂ ᐊᒻᒪ 
ᓂᐅᕕᕐᕕᐅᑲᐃᓐᓇᖅᑐᖅ Sabellum Company ᐃᓂᖃᖅᑐᖅ Cape Hen-
ry Katerᒥ ᐱᑕᖃᕈᑕᐅᓚᐅᕐᒪᑕ ᓄᑖᓄᑦ ᑕᐅᖅᓰᖃᑦᑕᕈᑕᐅᔪᓐᓇᖅᑐᓂᒃ 
ᐱᖁᑎᓄᑦ, ᒥᑭᒋᐊᕐᓂᐊᖅᑎᐅᓪᓗᑎᒃ.  ᒥᑭᒋᐊᕐᓂᐊᖃᑦᑕᕐᓂᖅ ᓄᑖᐸᓘᓚᐅᕐᒪᑦ 
ᑲᖏᖅᑐᒑᐱᖕᒥᐅᓄᑦ, ᐊᓯᔾᔩᓗᐊᓚᐅᓐᖏᑦᑐᖅ ᐱᖅᑯᓯᑐᖃᒃᑯᑦ ᐊᖑᓇᓲᑎᑐᖃᕐᓂᖅ 
ᐱᔾᔪᑎᒋᓪᓗᒍ ᒥᑭᒋᐊᕐᓂᐊᖃᑦᑕᓚᐅᕐᒪᑕ ᓯᑯᒥ ᓇᑦᑎᖅᓯᐅᖅᑐᑎᒃ.  ᐊᒦᑦ 
ᑮᓇᐅᔭᓕᐅᕈᑎᑑᓪᓚᕆᒃᑲᓗᐊᖅᑎᓪᓗᒋᑦ ᐊᒥᓱᓄᑦ ᐊᕐᕌᒍᓄᑦ, ᒥᑭᒋᐊᕐᓂᐊᕐᓂᖅ 
ᐱᒻᒪᕆᐊᓘᑎᑕᐅᓚᐅᓐᖏᑦᑐᖅ ᑲᖏᖅᑐᒑᐱᖕᒥᐅᓄᑦ. ᐃᓅᒐᓱᐊᓚᐅᖅᑐ 
ᐊᖑᓇᓱᖕᓃᓐᓇᒃᑯᑦ ᐊᕐᕌᒍᐃᑦ ᐊᑐᖅᑎᓪᓗᒋᑦ 1920s ᐊᒻᒪ 1930s.

ᒥᑭᒋᐊᕐᓂᐊᕐᓂᖅ ᐊᒻᒪ ᑕᐅᖅᓰᖃᑦᑕᕐᓂᖅ, ᑭᓯᐊᓂ ᐊᒃᑐᐃᓂᖃᓚᐅᖅᑐᖅ 
ᐃᓄᐃᑦ ᓇᒥ ᓄᓇᖃᕐᓂᖏᓐᓂᒃ.  ᐅᓂᒃᑳᕆᓯᒪᔭᖏᑦ ᕼᐊᑦᓴᓐᐸᐃᒃᑯᑦ ᐊᒻᒪ 
ᑲᒻᐸᓂᐅᔪᖅ Sabellum Company ᐊᒻᒪ ᐸᓖᓯᒃᑯᑦ ᐃᖏᕐᕋᑉᐸᓚᐅᖅᑐᑦ 
ᐅᖃᖅᓯᒪᔪᑦ ᒥᑦᑎᒪᑕᓕᐅᑉ ᐸᓖᓯᒃᑯᕕᐊᓂ ᑕᑯᒃᓴᐅᑎᑦᑎᐊᕐᔪᒃᑐᖅ 
ᑲᖏᖅᑐᒑᐱᐅᑉ ᓇᒥ ᓄᓇᖃᖃᑦᑕᓚᐅᕐᓂᖏᓐᓂ ᐱᒋᐊᖅᑎᓪᓗᒋᑦ ᐊᕐᕌᒍᐃᑦ 
1920s ᐊᒻᒪ 1930s.  ᐅᓂᒃᑳᑦ ᐅᖃᖅᓯᒪᐃᓐᓇᖅᑐᑦ ᓂᐅᕕᕐᕕᒃ ᒥᑦᑎᒪᑕᓕᖕᒥ 
ᐊᒻᒪ ᕿᕕᑦᑑᒥ ᓅᑦᑐᕕᓂᐅᓪᓗᑎᒃ ᓄᓇᒋᔭᐅᓚᐅᖅᑎᓐᓚᒍ.  ᐸᓖᓯᒃᑯᑦ 
ᐅᖃᖅᓯᒪᔪᑦ ᑎᓴᒪᑦ ᐃᓚᒌᑦ ᓄᓇᖃᕐᕕᒋᕙᒃᑕᖏᑦ ᑲᖏᖅᑐᒑᐱᐅᑉ 
ᒥᒃᓵᓃᑦᑐᕕᓂᐅᓂᕋᖅᑐᒋᑦ.  ᑲᖏᖅᑐᒑᐱᖕᒥᐅᑦ ᐃᖅᑲᐅᒪᔭᖏᑎᑦᒍᑦ, ᑭᓯᐊᓂ 
ᐅᖃᖅᓯᒪᔪᑦ ᐅᑭᐊᓪᓕᕕᖏᑦ ᐃᓚᒌᑦ ᐃᓂᖃᖃᑦᑕᖅᑐᕕᓃᑦ ᑲᖏᖅᑐᒑᐱᐅᑉ 
ᑰᖓᑕ ᒥᒃᓵᓂ.  ᐃᓄᖃᖏᓗᐊᖅᓴᖅᑐᑎᒃ ᓂᐅᕕᖅᑎᒃᑯᑦ ᓄᒃᑎᕆᓚᐅᖅᑐᑦ 
ᖃᔅᓯᑲᓪᓚᖕᓂᑦ ᒥᑭᒋᐊᕐᓂᐊᖅᑎᓂᒃ ᐊᒻᒪ ᐃᓚᒌᓂᒃ ᑭᒻᒥᕈᒻᒥ, ᑭᓐᖓᕐᓂ, 
ᐃᖃᓗᖕᓂ ᐊᒻᒪ ᐸᓐᓃᖅᑑᒥ ᑕᒫᓂ 1935 ᐊᒻᒪ 1940 ᐊᑯᓐᓂᖓᓐᓂ 
ᐅᓄᖅᓯᒋᐊᕆᒐᓱᐊᖅᑐᑎᒃ ᓂᐅᕕᕐᕕᐅᑉ ᑮᓇᐅᔭᓕᐅᕈᓐᓇᕐᓂᖓᓂᒃ.  
ᑎᕆᒐᓂᐊᓂᒃ ᑕᐅᖅᓰᖃᑎᖃᕐᓂᖅ ᐱᐅᓂᕋᖅᑕᐅᓚᐅᕐᒪᑦ ᑖᒃᑯᓇᓂ ᓄᓇᓕᓐᓂᑦ, 
ᐃᓱᒪᓚᐅᕐᒪᑕ ᒥᑭᒋᐊᕐᓂᐊᖅᑏᑦ ᐃᓂᓪᓚᒍᓐᓇᑦᑎᐊᕋᔭᕐᓂᖏᓐᓂᒃ ᑕᒪᑐᒧᖓ 
ᓅᓐᓂᕐᒧᑦ.  ᐃᓚᒌᑦ ᐃᑲᔪᖃᑦᑕᓚᐅᖅᑐᑦ ᑲᒻᐸᓂᐅᔪᓂᒃ Sabellum Com-

pany ᑕᐃᑲᓂ Henry Katerᒥ ᐃᓚᖃᓚᐅᖅᑐᑦ ᓄᒃᑎᖅᑕᐅᔪᓂ ᐃᓚᒌᓂᑦ.  
ᐊᒥᓱᖅ ᐃᓄᐃᑦ, ᑲᖏᖅᑐᒑᐱᖕᒦᓐᖔᖅᑐᑦ ᓅᓯᒪᓂᑯᐃᑦ ᐅᐊᖕᓇᒧᑦ, ᓂᒋᕐᒧᓪᓗ 
ᖃᓂᓐᓂᖅᓴᐅᔪᒪᓪᓗᑎᒃ ᑕᐅᖅᓰᕕᖕᒧᑦ ᒥᑦᑎᒪᑕᓕᖕᒥ ᐅᕝᕙᓘᓐᓃᑦ ᕿᕕᑦᑑᒥᑦ, 
ᐅᑎᓚᐅᖅᑐᑦ ᐃᓚᒋᐊᕈᑎᓪᓗᑎᒃ ᐃᓚᖓᓂ ᐃᓂᖃᕋᑎᒃ ᓄᒃᑎᖅᑕᐅᓯᒪᔪᑦ ᐃᓚᒌᑦ 
ᐊᒻᒪ ᑕᒫᓂ ᓄᓇᒥ ᐃᓄᐃᑦ ᐅᓄᖅᓯᒋᐊᖅᑐᑎᒃ.

1928 ᐊᕐᕌᒍᐊᓂ, ᐸᓖᓯᒃᑯᑦ ᐅᖃᐅᓯᖃᓚᐅᖅᑐᑦ ᑎᓴᒪᐅᔪᖅᑐᓂᒃ 8 ᐃᓄᖕᓂᑦ 
ᓄᓇᖃᖅᑐᖃᕐᓂᖓᓂᒃ ᑕᐃᑲᓂ ᑲᖏᖅᑐᒑᐱᖕᒥ.  ᐅᖃᐅᓯᖃᖅᑐᑎᒃ ᒪᕐᕉᒃ 
ᐃᓚᒌᑦ ᓄᓇᖃᖅᑐᑎᒃ Dexterity Harbourᒥ, ᐱᖓᓱᑦ ᐃᓚᒌᑦ ᓄᓇᖃᖅᑐᑎᒃ 
Scott Inletᒥ, ᐊᑕᐅᓯᖅ ᐃᓚᒌᑦ ᓄᓇᖃᖅᑐᑎᒃ ᐊᕐᕕᒃᑑᕐᒥ, ᐊᒻᒪ ᐱᖓᓱᑦ Cape 
Henry Katerᒥ. ᐅᖃᐅᓯᐅᓚᐅᖅᑐᑦ ᑕᒪᕐᒥᑦ ᓂᕿᒃᓴᖃᑦᑎᐊᕐᓂᕋᖅᑕᐅᓪᓗᑎᒃ 
ᐆᒪᔪᕐᓂᑦ.  ᐊᕐᕌᒍᑦ ᖁᓖᑦ ᐊᓂᒍᖅᓯᒪᓕᖅᑎᓪᓗᒋᑦ, ᐸᓖᓯᒃᑯᑦ ᐅᖃᓕᓚᐅᖅᑐᑦ 
ᒪᕐᕉᒃ ᐃᓚᒌᑦ Scott Inlet-ᒥ, ᒪᕐᕉᒃ ᑲᖏᖅᑐᒑᐱᐅᑉ ᓂᐅᕕᕐᕕᖃᕐᕕᐊᓂ, ᑎᓴᒪᑦ 
ᐃᓚᒌᑦ ᐃᓂᖃᖅᑐᑎᒃ ᐅᖓᓯᓗᐊᓐᖏᑦᑐᓂ ᐊᒻᒪ ᖁᓖᑦ ᐃᓚᒌᑦ ᐊᕐᕙᒃᑑᑉ ᒥᒃᓵᓂ.  
ᐱᒋᐊᓕᓵᖅᑎᓪᓗᒋᑦ ᐊᕐᕌᒍᖏᑦ 1940s, ᓄᓇᓕᐅᔪᖅ ᓄᒃᑎᖅᐸᓪᓕᐊᓕᓚᐅᖅᑐᖅ 
ᑲᖏᖅᑐᒑᐱᐅᓕᖅᑐᒧᑦ. ᑕᐃᔅᓱᒪᓂᑦᑕᐃᓐᓇᖅ, ᐃᓂᐅᔪᑦ ᓲᕐᓗ Eglinton ᐊᒻᒪ 
ᑲᖏᖅᑐᐊᓗᒃ ᐅᖅᑯᖅᑎ, ᑕᑯᖃᑦᑕᖅᓯᒪᔪᖅ ᓄᓇᒋᔭᐅᓚᐅᓪᓚᒃᐸᖕᓂᖓᓂᒃ 
ᑖᒃᑯᓄᖓᑦᑕᐃᓐᓇᐅᖏᑦᑐᖅ ᐃᓚᒌᓄᑦ, ᐊᖏᕐᕋᕆᔭᐅᑦᑎᐊᕐᓂᖅᓴᐅᓕᖅᑐᑎᒃ 
ᐃᓚᒌᑦ ᓄᓇᒋᕙᒃᑕᖏᓐᓂ, ᓲᕐᓗ ᓇᑦᑎᖅᓯᐅᖅ, ᓇᓴᕐᓗᑯᓗᒃ, ᐊᑯᓕᐊᕼᐊᑕᖅ 
ᐊᒻᒪ ᐊᕐᕕᒃᑎᐅᖅ.  ᓇᓚᐅᑦᑖᖅᑕᐅᓯᒪᔪᑦ ᐃᓄᐃᑦ ᐅᓄᕐᓂᖏᑦ ᐊᕐᕌᒍᖏᓐᓂ 
1940 ᐅᖃᖅᓯᒪᔪᑦ ᑕᒫᓃᓐᓂᖏᓐᓂᒃ 140 ᐊᒻᒪ 180 ᐃᓄᐃᑦ ᓄᓇᖃᖅᑐᑦ 
ᐊᑯᓐᖓᓐᓂ Coutts Inlet ᐊᒻᒪ ᑕᒡᕙᓂ Henry Kater Peninsulaᒥ.  
ᐅᑭᐊᓕᕕᖕᒦᑯᑖᖕᓂᖅᓴᐅᓂᖏᑦ ᓴᖅᑭᑎᑕᐅᑐᐃᓐᓇᕆᐊᖃᖅᑐᕕᓃᑦ 
ᐅᓄᖅᓯᓂᖏᓐᓄᑦ ᐃᓄᐃᑦ, ᐊᒃᓱᕈᕐᓇᕐᓂᖅᓴᐅᓕᖅᑐᓂ ᓅᑲᑕᒋᐊᒃᓴᖅ. 

ᓄᓇᕐᔪᐊᕐᒥᒃ ᐅᓇᑕᕐᔪᐊᒃᑲᓐᓂᓚᐅᖅᑎᓐᓇᒋᑦ,  ᑖᒃᑯᐊ ᕼᐊᑦᓴᓐᐸᐃᒃᑯᑦ 
ᖃᓪᓗᓈᖃᕈᑕᐅᓗᐊᓚᐅᖅᑐᑦ ᑲᖏᖅᑐᒑᐱᐅᑉ ᒥᒃᓵᓂ.  1942 ᐊᕐᕌᒍᐊᓂ, 
ᐊᒥᐊᓕᒐᒃᑯᑦ ᐅᓇᑕᖅᑐᒃᓴᓕᕆᔨᖏᑦ US Army Air Corps  ᐋᖅᑭᒃᓯᓚᐅᖅᑐᑦ 
ᓈᓚᒡᕕᖕᒥᑦ ᑖᒃᑯᓄᖓ Crimson Route ᑲᓇᓐᓇᖓᓂ Patricia Bay 
ᓂᐅᕕᖅᑎᒃᑯᑦ ᓂᐅᕕᕐᕕᐊᑕ ᓴᓂᐊᓂ ᑲᖏᖅᑐᒑᐱᖕᒥ. ᓈᓚᒡᕕᐅᑉ 
ᐊᐅᓚᑕᐅᓂᖓ ᑐᓂᔭᐅᓚᐅᖅᓯᒪᕗᖅ ᑲᓇᑕᐅᑉ ᐃᖏᕐᕋᔪᓕᕆᔨᒃᑯᖏᓐᓄᑦ 
(ᒫᓐᓇ ᐃᖏᕐᕋᔪᓕᕆᔨᐅᕐᔪᐊᖑᓂᕋᖅᑕᕙᑦᑐᑦ ᑕᐃᒍᖅᑕᐅᖃᑦᑕᕐᓂᐊᖅᑐᖅ 
ᐃᒪᓐᓇ “TC”) ᐄᐳᕈ 1945ᖑᑎᓪᓗᒍ; ᓈᓚᒡᕕ ᒪᑐᔭᐅᓚᐅᖅᓯᒪᓪᓗᓂ 

1963ᒥ.  ᖃᓪᓗᓈᖃᓗᐊᕐᓂᖅᐹᖑᓚᐅᖅᑐᖅ ᑲᖏᖅᑐᒑᐱᖕᒥ ᓂᐅᕕᕐᕕᖕᒥ 
ᐃᖅᑲᓇᐃᔭᖅᑐᓂᒃ ᐊᒻᒪ ᓈᓚᒡᕕᖕᒥ.  ᑕᒪᒃᑯᐊ ᑲᖏᖅᑐᒑᐱᖕᒥᐅᓄᑦ 
ᐃᖅᑲᓇᐃᔭᕐᕕᐅᑲᐃᓐᓇᕈᓐᓇᓚᐅᖅᑐᑦ ᑮᓇᐅᔭᓕᐅᖅᑐᑎᒃ.  
ᐅᓇᑕᕐᔪᐊᖅᑐᖃᒃᑲᓐᓂᓚᐅᖅᑎᓪᓗᒍ ᐅᓄᕈᓐᓃᖅᐹᓪᓕᖅᑎᓪᓗᒋᑦ ᐊᒥᕐᓂᖅ 
ᑕᐅᖅᓰᖃᑦᑕᕐᓂᖅ ᐊᑭᖏᑦ ᐱᓪᓗᒋᑦ ,  ᐃᖅᑲᓇᐃᔭᕐᓂᖅ ᑮᓇᐅᔭᓕᐅᕐᓗᓂ 
ᐊᓯᐊᒎᕈᑕᐅᔪᓐᓇᓚᐅᖅᑐᖅ ᑮᓇᐅᔭᓕᐅᕈᑎᒋᓪᓗᒍ ᐱᒻᒪᕆᐅᓕᓚᐅᖅᑐᖅ.  
ᐃᓅᓯᕐᓄᑦ ᐃᑲᔫᑕᐅᔪᑦ ᓲᕐᓗ ᓱᕈᓯᖅᓯᐅᑏᑦ, ᐃᑦᑐᖅᓯᐅᑏᑦ ᐊᒻᒪ ᓂᖃᐃᑑᑏᑦ 
ᓴᖅᑭᑎᑕᐅᓪᓗᑎᒃ ᑕᒪᑐᒪᓂ.  ᑲᑎᑦᑐᒋᑦ ᑎᑭᓐᓂᖏᑦ ᐅᓇᑕᖅᑐᒃᓴᖃᕐᕖᑦ 
ᖃᓂᒋᔭᖓᓂ ᐱᖑᐊᕐᔪᐃᑦ ᐊᕐᕌᒍᖏᓐᓂ 1950, ᑲᖏᖅᑐᒐᐱᖕᒥᐅᑦ 
ᓄᑖᒥᒃ ᐊᒃᓱᕈᕐᓇᖅᑐᒥᒃ ᓴᖅᑭᕝᕕᐅᓕᓚᐅᖅᐳᑦ ᓄᑖᓂ ᐊᔾᔨᒌᓐᖏᑦᑐᓂᒃ 
ᑮᓇᐅᔭᓕᐅᕈᑎᖃᓕᖅᑐᑎᒃ ᐊᖑᓇᓱᐊᕐᓂᒃᑯᑦ, ᒥᑭᒋᐊᕐᓂᐊᓂᒃᑯᑦ ᐊᒻᒪ 
ᑮᓇᐅᔭᓕᐅᕐᓗᓂ ᐃᖅᑲᓇᐃᔭᕐᓂᒃᑯᑦ ᐊᒪ ᐅᓄᖅᓯᕙᓪᓕᐊᑎᓪᓗᒋᑦ ᖃᓪᓗᓈᑦ 
ᑕᒫᓃᑦᑐᑦ.  ᑖᒃᑯᐊᑐᐊᑦ 20 ᐃᓄᐃᑦ ᑲᖏᖅᑐᒑᐱᖕᒥ ᓄᓇᖃᓚᐅᖅᑐᑦ - ᒪᕐᕉᒃ 
ᐃᓅᒃ ᐃᖅᑲᓇᐃᔭᖅᑐᑎᒃ ᓂᐅᕕᖅᑎᒃᑯᓐᓂ, ᒪᕐᕉᒃ ᐃᖅᑲᓇᔭᖅᑎᑐᐃᓐᓇᐅᓪᓗᑎᒃ 
ᐅᓇᑕᖅᑐᒃᓴᒃᑯᓐᓄᑦ, ᐃᓚᖏᑦ ᐊᒻᒪ ᐅᐃᒐᓱᒃ.  ᐅᓄᕐᓂᖅᓴᑦ ᐃᓄᐃᑦ 
ᓄᓇᖃᓚᐅᖅᑐᑦ ᑕᒫᓂ ᓄᓇᐃᓐᓇᕐᒥ ᓄᓇᓕᐅᑉ ᓯᓚᑖᓂ, ᐃᖏᕐᕋᕙᒃᑐᑎᒃ 
ᑲᖏᖅᑐᒑᐱᖕᒧᑦ ᐊᕐᕌᒍᑕᒫᑦ ᓂᐅᕕᕆᐊᖅᑐᑎᒃ ᐅᒥᐊᕐᔪᐊᑦ ᑎᑭᒃᑳᖓᑕ 
ᑕᐅᖅᓰᒋᐊᖅᑐᖅᑐᑎᒃ, ᐃᓗᐊᖅᓴᖅᑕᐅᔭᖅᑐᖅᑐᑎᒃ ᐅᕝᕙᓘᓐᓃᑦ 
ᐃᑲᔫᓯᐊᕆᐊᖅᑐᑎᒃ ᓂᖃᐃᓲᑎᓂᒃ.

ᓴᖑᓴᖅᑕᐅᓕᖅᑎᓪᓗᑕ, 
1953-1960

ᑕᒪᒃᑯᐊ ᐊᒥᐊᓕᒐᐃᑦ ᓈᓚᒡᕕᓕᐊᕆᓚᐅᖅᑕᖏᑦ ᑑᓚᐃᓐ (DEW) 
ᑕᐱᕇᒍᑕᐅᓚᐅᖅᑐᑦ ᐊᒥᐊᓕᒐᒃᑯᑦ-ᑲᓇᑕᐅᓪᓗ ᐱᓕᕆᐊᕆᓪᓗᓂᒋᑦ 
ᐃᓚᖃᖅᑐᑎᒃ ᖃᔅᓯᑲᓪᓚᖕᓂᑦ ᓈᓚᒡᕕᐅᔪᓂᒃ ᐊᓛᔅᑲᒥ, ᑲᓇᑕᒥ ᐊᒻᒪ 
ᐊᑯᑭᑦᑐᓂ ᖃᐅᔨᓴᕐᕕᐅᓪᓗᑎᒃ ᐅᓇᑕᕆᐊᕐᓂᖅᐸᑕ ᓲᕕᐊᑯᑦ Soviet 
ᐅᑭᐅᖅᑕᖅᑐᒥ.  ᑕᐃᔅᓱᒪᓂᐅᑎᓪᓗᒍ, ᐃᓱᒪᒋᔭᐅᓚᐅᖅᑐᖅ ᐃᓚᒋᔭᐅᓂᖓᓄᑦ 

 ᓄᓇᓖᑦ ᖃᓄᐃᓕᖓᓚᐅᕐᓂᖏᑦ 1950-1975

ᓯᑯᓯᐅᖅᑎᐅᑉ ᖁᓕᒥᒎᓕᐊ 

ᐊᐅᓪᓚᕐᑐᓂ ᐃᒡᓗᕐᔪᐊᑉ 

ᓵᖓᓃᙶᖅᖢᓂ 

ᑲᑎᓯᒪᐅᕐᑐᑦ 

ᑲᖏᖅᑐᒑᐱᖕᒥᐅᑦ 

ᖃᓂᖓᓂᒃt

ᓄᓇᑦᓯᐊᑉ ᑐᖅᑯᖅᑕᐅᓯᒪᕝᕕᐊᓂ

ᐊᖏᓂᖅᐹᖑᔪᓄᑦ ᓴᓇᔭᐅᒋᐊᖅᓯᒪᔪᓂᑦ. 1953 ᐊᒻᒪ 1954ᒥ, ᐊᒥᐊᓕᒐᒃᑯᑦ 
ᐅᒥᐊᕐᔪᐊᖓ ᐅᖓᓯᑦᑐᒨᖓᔪᒥᒃ ᓇᐅᒃᑰᖓᓂᖏᓐᓂᒃ ᖃᐅᔨᓴᕐᕕᓕᐅᓚᐅᖅᓯᒪᒋᕗᑦ 
ᓈᓚᒡᕕᒃᓴᓂᒃ ᑕᐃᑲᓂ ᐱᖑᐊᕐᔪᐃᑦ, ᑕᒫᓂ 20 ᑭᓛᒥᑕᒥᒃ ᐅᖓᓯᖕᓂᓕᒃ 
ᑲᖏᖅᑐᒑᐱᐅᑉ ᐅᐊᖕᓇᖓᓂᑦ. ᖃᐅᔨᒪᔭᐅᓚᐅᖅᑳᖅᑐᓂ ᑕᐃᔭᐅᓂᖓ DOPE 
2, ᐊᓯᐊᓂᒃ ᐊᑦᑎᖅᑕᐅᓕᓚᐅᕐᒥᔪᖅ ᐊᒥᐊᓕᒐᒃᑯᑦ ᓈᓚᒡᕕᖓᑦ US Coast 
Guard LORAN Station, ᐱᖑᐊᕐᔪᐃᑦ.   ᑕᒪᓐᓇ ᐃᓂᐅᔪᖅ ᐃᓚᖃᖅᑐᓂ 
ᐃᓂᓪᓚᕆᐊᓂᒃ, ᓄᓇᓯᐅᑎᒃᑯᕕᒃ, ᒥᑦᑕᕐᕕᒃ ᐊᒻᒪ ᖃᖓᑕᓲᒃᑯᕕᒃ,  ᓈᓚᒍᑏᑦ, 
ᐅᖅᓱᐊᓗᖃᕐᕖᑦ ᐊᒻᒪ ᓯᕐᓗᐊᖃᕐᕖᑦ.  ᑖᒃᑯᐊ ᓗᐊᕌᓐ LORAN ᐃᓂᖓ 

ᑲᒪᒌᓐᓇᓚᐅᖅᑕᖏᑦ ᐊᒥᐊᓕᒐᒃᑯᑦ ᑎᑭᒐᓱᐊᕐᓂᖓᓂ 1974 ᕿᒪᒃᑕᐅᖕᒪᑦ.  
ᑕᐃᔅᓱᒪᓂ, ᑭᓱᓕᒫᑦ, ᓱᓇᒃᑯᑖᑦ ᐃᓂᖏᓐᓂ ᕿᒪᒃᑕᐅᑐᐃᓐᓇᓚᐅᖅᑐᑦ ᐊᒻᒪ 
ᐃᓂᖏᑦ ᓄᒃᑎᖅᑕᐅᓕᓚᐅᖅᑐᑦ ᑲᓇᑕᐅᑉ ᒐᕙᒪᖏᓐᓄᑦ.

ᐊᓯᖏᑎᑑᓐᖏᑦᑐᖅ ᓈᓚᒡᕖᑦ ᓴᓇᔭᐅᓂᖏᑦᑎᑐᑦ, ᑖᓐᓇ LORAN 
ᓈᓚᒡᕕᐊ ᑕᐃᑲᓂ ᐱᖑᐊᕐᔪᐃᑦ ᐃᓄᖕᓂᑦ ᐃᖅᑲᓇᐃᔭᖅᑎᖃᓚᐅᓐᖏᑦᑐᖅ.  
ᑕᐃᒪᐃᒃᑲᓗᐊᖅᑎᓪᓗᒍ, ᑲᖏᖅᑐᒑᐱᖕᒥᐅᑦ ᐅᐸᖃᑦᑕᓚᐅᖅᑐᑦ 
ᖃᐅᔨᒋᐊᑐᐃᓐᓇᖅᑐᑎᒃ, ᓇᕝᕚᖅᑕᕆᐊᖅᑐᖅᑐᑎᒃ ᐃᒋᑕᐅᓂᑯᓂᒃ 
ᐃᒡᓗᓕᐊᒃᓴᕕᓂᕐᓂᒃ ᐅᕝᕙᓘᓐᓃᑦ ᐃᖅᑲᓇᐃᔭᕐᕕᒃᓴᖅᓯᐅᖅᑐᑎᒃ.  ᑖᒃᑯᐊ 
ᐸᓖᓯᒃᑯᑦ ᑎᑭᓚᐅᖅᑐᑦ ᒪᑐᐃᖓᐃᓐᓇᕐᓂᐊᖅᑐᒥᒃ ᐸᓖᓯᖃᕐᕕᖕᒥᑦ ᑕᐃᑲᓂ 
ᐱᖑᐊᕐᔪᖕᒥ 1953 ᐊᕐᕌᒍᐊᓂ  ᒪᓕᒋᐊᖃᖅᑎᑦᑎᔨᐅᑎᑕᐅᓪᓗᑎᒃ ᒪᓕᒐᕐᓂᒃ 
ᑲᑎᑕᐅᑦᑕᐃᓕᒋᐊᖃᕐᓂᖏᑦ ᐃᓄᐃᑦ ᐊᒻᒪ ᐅᓇᑕᖅᑐᒃᓴᒥᐅᑦ ᐊᒻᒪ ᐃᓄᐃᑦ LO-
RAN ᓈᓚᒡᕕᖏᓐᓅᖅᑕᐃᓕᒋᐊᖃᖅᑐᑎᒃ. 

ᐹᓖᓯᒃᑯᑦ ᑎᑎᕋᐅᓯᖃᖃᑦᑕᓕᕆᐅᕋᒥᒃ , ᐃᓱᒫᓘᑎᖃᓚᐅᖅᑐᑦ 
ᐱᔾᔪᑎᒋᓪᓗᒋᑦ “ᑲᖏᖅᑐᒑᐱᖕᒥ ᐅᑕᖅᑭᑐᐃᓐᓇᕐᓂᖏᓐᓂᒃ.  “ᐅᑕᖅᑭᑐᐃᓐᓇᕐᓂᖅ 
ᒫᓂᖅᑭᓂᖅ” ᐅᖃᐅᓯᖅ ᐊᑐᖅᑕᐅᖃᑦᑕᓚᐅᖅᑐᖅ ᐸᓖᓯᒃᑯᓐᓄᑦ 
ᐅᖃᐅᓯᖃᖅᑐᑎᒃ ᐃᓄᐃᑦ ᖃᓄᑎᒋ ᐱᖃᑎᖃᖃᑦᑕᕐᓂᖏᑦ ᖃᓪᓗᓈᓂᒃ 
ᐅᕝᕙᓘᓐᓃᑦ ᓄᓇᓕᖕᓂ ᑲᑎᑦᑐᑎᒃ ᐃᓅᖃᑎᒌᑦ, ᐃᖅᑲᓇᐃᔮᒃᓴᖅᓯᐅᖅᑐᑎᒃ 
ᐅᕝᕙᓘᓐᓃᑦ ᐅᑕᖅᑭᓪᓗᑎᒃ ᐱᔨᑦᑎᕋᐅᑎᓂᒃ ᓲᕐᓗ ᐋᓐᓂᐊᖅᑐᓕᔭᐅᓂᖅ.  
“ᐅᑕᖅᑭᑐᐃᓐᓇᕐᓂᖅ” ᐊᑐᖅᑕᐅᒻᒪᕆᖃᑦᑕᓚᐅᖅᑐᖅ ᑎᓕᐅᕆᔾᔪᑕᐅᓪᓗᓂ 
ᑭᓯᐊᓂ ᐊᑐᐊᒐᑦ, ᒪᓕᒋᐊᓖᓪᓗ ᐊᑭᕋᖅᑑᑎᖃᑦᑕᖅᑐᑎᒃ ᐊᒻᒪ ᓇᓗᓈᕿᓪᓗᑎᒃ 
ᑲᖏᑦᑐᒑᐱᖕᒥᐅᓄᑦ. ᓵᒻ ᐸᓕᑦᑐᖅ ᐅᖃᓚᐅᖅᑐᖅ ᕿᑭᖅᑕᓂ ᑭᒡᓕᓯᓂᐊᖅᑎᓄᑦ 
ᐅᓄᖅᑐᑦ ᑲᖏᖅᑐᒑᐱᖕᒥᐅᑦ ᑲᖏᖅᑐᒑᐱᖕᒨᐊᓚᐅᖅᑐᑦ ᐊᕐᕌᒍᑕᒫᑦ 
ᑕᐃᒪᐃᒋᐊᖃᖅᐸᒃᑲᒥᒃ. “ᐅᐱᕐᖓᒃᓵᖑᑎᓪᓗᒍ ᓂᐅᕕᕆᐊᖅᑎᓪᓗᒋᑦ  
ᐊᑕᖏᓚᐅᖅᓯᒪᒐᑦᑕ ᖃᑕᓐᖑᑎᒃᑲᓗ ᐊᖏᔪᖅᑳᒃᑲᓗ ᑕᕝᕗᖓᓚᐅᖅᓯᒪᒐᑦᑕ 
ᑲᖏᖅᑐᒑᐱᒻᒧᑦ ᐊᓐᓇ ᐊᑭᐊ ᐃᓄᖃᖅᑎᓪᓗᒍ.”  ᐊᒻᒪ, ᐅᒥᐊᕐᔪᐊᖃᕐᓇᒥ 
ᐃᑲᔪᕆᐊᖃᑦᑕᓚᐅᖅᑐᑦ ᓂᐅᕋᐃᔪᓂᒃ ᐊᒡᔭᖅᑐᖅᑐᑎᒃ ᐱᖁᑎᓂᒃ ᐊᒻᒪ 
ᐊᑭᓕᖅᑕᐅᕙᒃᑐᑎᒃ ᐃᑲᕐᕋᑎᒍᑦ.  ᐊᒥᓲᓂᖏᓐᓄᑦ ᓂᐅᕕᐊᒃᓴᑦ ᑭᓱᕈᓘᔭᐃᑦ, 
ᐅᓄᖅᑐᑦ ᐃᓄᐃᑦ ᑮᓇᐅᔭᓕᐅᒻᒪᕆᖃᑦᑕᓚᐅᖅᑐᑦ ᖃᔅᓯᐊᕐᔪᖕᓄᑦ ᐱᓇᓱᐊᕈᓯᕐᓄᑦ.  
ᐊᒥᓲᓂᖅᓴᑦ ᓂᐅᕕᐊᒃᓴᑦ ᑎᑭᑦᑐᑦ ᑲᖏᖅᑐᒑᐱᖕᒧᑦ ᐅᒥᐊᕐᔪᐊᒃᑰᖃᑦᑕᓚᐅᕐᒪᑕ 
ᓯᑯᓯᐅᑎᒃᑯᑦ ᐊᒻᒪ ᕼᐊᑦᓴᓐᐸᐃᒃᑯᑦ ᐅᒥᐊᕐᔪᐊᖓᒍᑦ ᐊᒡᔭᖅᑐᐃᔨᒃᑯᑦ, 
ᐊᕐᕌᒍᑕᒫᑦ ᐅᒥᐊᕐᔪᐊᓕᕆᕙᒃᑐᑎᒃ.  ᖃᖓᑕᓲᒃᑰᖅᑐᖃᖅᐸᑦ ᐊᑐᖃᑦᑕᓚᐅᖅᑐᑦ 

ᐳᑦᑕᓲᓂᑦ ᐊᐅᔭᒃᑯᑦ ᐊᒻᒪ ᓯᑮᖃᖅᑐᓂᑦᒃ 
ᐅᑭᐅᒃᑯᑦ.  ᑭᓯᐊᓂ, ᖃᖓᑕᓲᖃᕐᓇᐅᔪᖅ 
ᓇᐃᑑᖃᑦᑕᓚᐅᖅᑐᖅ ᐊᒻᒪ ᓱᓇᒃᑯᑖᑦ ᐱᖑᐊᕐᔪᖕᒥ 
ᐊᑐᖅᑕᐅᕙᒃᑐᑎᒃ ᖃᖓᑕᓲᖃᕆᐊᖃᓪᓚᕆᓕᕌᖓᑦ, 
ᐊᓯᐊᒎᕐᕕᖃᖅᑎᓐᓇᒍ. 

ᑕᒫᓂᑦᑕᐃᓐᓇᖅ, ᐸᓖᓯᒃᑯᑦ 
ᑎᓕᐅᕆᓚᐅᖅᑐᑦ ᑲᖏᑦᑐᒑᐱᖕᒥᐅᓂᒃ 
ᑲᖏᑦᑐᒑᐱᓕᐊᕆᐊᖃᕐᓂᕋᖅᑐᒋᑦ 
ᐊᕐᕌᒍᑕᒫᖅᓯᐅᒻᒥᒃ ᐋᓐᓂᐊᖃᕐᒪᖔᑕ 
ᖃᐅᔨᓴᖅᑕᐅᒋᐊᖃᖅᑐᑎᒃ ᐊᒻᒪ 
ᐊᔾᔨᓕᐅᖅᑕᐅᓗᑎᒃ ᐃᖅᑲᓇᐃᔭᖅᑎᖏᓐᓄᑦ 
ᒪᑦᑖᕐᕕᐅᑉ C. D. Howe.  ᒪᓕᒃᑐᒋᑦ ᑎᓕᐅᕈᑕᐅᔪᑦ, 
ᑲᖏᑦᑐᒑᐱᖕᒥᐅᑦ ᓅᓚᐅᖅᑐᑦ ᖃᓂᓐᓂᓴᒧᑦ 
ᓄᓇᓕᖕᓄᑦ ᐅᐱᕐᖔᒃᑯᑦ, ᐅᑕᖅᑭᓪᓗᑎᒃ ᒪᑦᑖᕐᕕᐅᑉ 
ᑎᑭᕝᕕᒃᓴᖓᓂᒃ.  ᐅᓄᖅᑐᑦ ᑲᖏᑦᑐᒑᐱᖕᒥᐅ 
ᐃᒪᒃᑯᑦ ᐃᖏᕐᕋᔾᔪᑎᖃᓚᐅᓐᖏᓐᓂᖏᓐᓄᑦ, 
ᑕᒫᓂ ᓅᓚᐅᓐᖏᑦᑐᑦ ᑭᓯᐊᓂ ᓯᑯᑎᓪᓗᒍ 
ᐅᑎᕈᓐᓇᐃᓪᓕᓯᒪᔪᑦ ᐃᓚᒌᑦ ᓄᓇᒋᕙᒃᑕᖏᓐᓄᑦ 
ᑕᐃᑲᓂ Scott Inlet ᐅᕝᕙᓘᓐᓃᑦ ᐊᕐᕙᒃᑑᖅ.  
ᐸᓖᓯᒃᑯᑦ ᐅᖃᓚᐅᖅᑐᑦ, 1953 ᐊᕐᕌᒍᐊᓂ, 
ᑲᖏᑦᑐᒑᐱᖕᒥᐅᑦ ᓇᖕᒥᓂᖃᓚᐅᖅᑐᑦ ᒪᕐᕉᖕᓂᑦ 
ᐅᒥᐊᑲᓪᓛᖕᓂᑦ ᕿᔪᖕᓂᑦ ᐊᐅᓚᐅᑎᖃᓐᖏᑦᑐᓂ 

ᐊᒻᒪ ᐊᑕᐅᓯᖅ 18-ᓂᒃ ᑕᑭᓂᓕᒃ ᐊᐅᓚᐅᑎᖃᖅᑐᓂ.  ᐸᓖᓯ ᑖᒃᑯᓂᖓ 
ᑎᑎᕋᖅᑐᕕᓂᖅ ᐊᑐᖁᔨᔪᕕᓂᖅ ᐅᒥᐊᖅᑕᑲᒃᑲᓐᓂᖁᔨᓪᓗᓂ ᐃᓄᐃᑦ 
ᐅᑎᓴᕋᐃᓐᓂᖅᓴᐅᔪᓐᓇᕐᓂᐊᕐᒪᑕ ᐊᖏᕐᕋᒥᓄᑦ.

ᐸᓖᓯᒃᑯᑦ ᑲᖏᑦᑐᒑᐱᖕᒥᐅᓂᒃ ᐳᓛᕆᐊᖃᑦᑕᖁᔨᓐᖏᒃᑲᓗᐊᖅᑎᓪᓗᒋᑦ 
ᓈᓚᒡᕕᐊᓄᑦ LORAN ᑕᐃᑲᓂ ᐱᖑᐊᕐᔪᖕᒥ, ᓂᐅᕈᑎᖃᕈᓐᓇᖅᓯᖃᑦᑕᓚᐅᕐᒥᔪᑦ 
ᓴᓇᓐᖑᐊᒐᕐᓂᒃ, ᐊᓐᓄᕌᓂᒃ, ᐊᒦᑦ ᑲᖏᑦᑐᒑᐱᖕᒥᐅᓂᑦ ᑖᒃᑯᓄᖓ ᐊᒥᐊᓕᒐᒃᑯᑦ 
ᓯᑯᓯᐅᑎᖓᓐᓄᑦ ᐊᒻᒪ ᐃᖏᕐᕋᔪᓕᕆᔨᕐᔪᐊᒃᑯᑦ ᐃᖅᑲᓇᐃᔭᖅᑎᖏᓐᓄᑦ.  
ᐅᓄᕐᓂᖏᑦ ᑕᐅᖅᓰᖃᑦᑕᕐᓂᐅᔫᑉ ᐊᖏᔪᑲᓪᓚᐅᔮᖅᑐᖅ.  ᓈᓚᒡᕕᐅᑉ 
ᓂᕿᓕᐅᖅᑎᖓ ᐊᐅᓪᓚᓚᐅᖅᓯᒪᔪᖅ ᑎᓴᒪᐅᔪᖅᑐᓂᒃ ᓇᓄᕋᖁᑎᖃᖅᑐᓂ, 

ᐊᖏᕐᕋᖃᕐᓂᕐᒧᑦ 

ᐱᒪᓂᒃᓯᓂᖅ, 

ᐃᓕᓐᓂᐊᕐᕕᖕᒥ, 

ᑲᖏᖅᑐᒑᐱᖕᒥ

ᓄᓇᑦᓯᐊᑉ 

ᑐᖅᑯᖅᑕᐅᓯᒪᕝᕕᐊᓂ

20 ᓯᐊᕐᓇᐃᑦ ᑎᕆᒐᓂᐊᑦ, ᖃᖁᖅᑕᐃᓪᓗ ᑎᕆᒐᓂᐊᑦ ᐱᔪᓐᓇᐅᑎᑖᖅᑐᓂ 
ᐸᓖᓯᒃᑯᓐᓂᒃ ᐊᕐᕌᒍᐊᓂ 1951 ᐸᓖᓯᒃᑯᑦ ᑎᑭᓚᐅᖅᑎᓐᓇᒋᑦ, ᑭᓯᐊᓂ 
ᖃᖏᖅᑐᒑᐱᖕᒥᐅᑦ ᐅᐸᐅᑎᖃᑦᑕᖁᔭᐅᓚᐅᓐᖏᑦᑐᑦ LORAN ᓈᓚᒡᕕᐊᓄᑦ ᐊᒻᒪ 
ᐸᓖᓯᒃᑯᑎᒎᕆᐊᖃᓚᐅᖅᑐᑦ ᓂᐅᕈᑎᖃᕈᒪᒍᑎᒃ ᐅᓇᑕᖅᑐᒃᓴᓄᑦ ᓴᓇᓐᖑᐊᒐᕐᒥᓂᒃ. 

1957 ᐊᕐᕌᒍᐊᓂ, ᐸᓖᓯᒃᑯᑦ ᓇᓗᓇᐃᖅᓯᓚᐅᖅᑐᑦ ᐅᑕᖅᑭᑐᐃᓐᓇᕐᓂᖅ 
“ᐋᖅᑭᒃᑕᐅᓯᒪᓕᕐᓂᖏᓐᓂᒃ” ᐊᑐᐊᒐᑎᒍᑦ, ᒪᓕᒐᑎᒍᑦ ᑎᓕᐅᖅᑐᒋᑦ ᐃᓄᐃᑦ 
ᐅᑎᖁᓪᓗᒋᑦ ᐃᓚᒌᑦ ᓄᓇᖃᕐᕕᖏᓐᓄᑦ ᐊᒻᒪ ᖃᓪᓗᓈᑦ ᐅᖃᐅᔾᔪᖅᑐᒋᑦ 
ᑐᓂᓯᑐᐃᓐᓇᖃᑦᑕᖁᓇᒋᑦ ᐱᖁᑎᓂᒃ, ᓂᕿᓂᒡᓗ (ᐅᖃᐅᓯᖅ “ᑐᓂᓯᑐᐃᓐᓇᕐᓂᖅ” 
ᐊᑐᖅᑕᐅᔪᖅ ᐸᓖᓯᒃᑯᓐᓄᑦ) ᐃᓄᖕᓄᑦ.  ᑎᓕᐅᕆᓂᖏᑦ ᖃᓄᐃᓕᐅᖁᔨᒐᑎᒃ  
ᐸᓖᓯᒃᑯᑦ ᐊᒃᑐᐃᓂᖃᖅᓯᒪᔪᒃᓴᐅᔪᕕᓂᖅ ᑲᖏᖅᑐᒑᐱᖕᒥᐅᓄᑦ. ᔪᐊᓇᓯ 
ᐋᐸᒃ ᐃᖅᑲᐅᒪᔪᖅ;  “ᑕᐃᑦᓱᒪᓂ ᐊᓐᖔᑐᐃᓐᓇᖅᐸᓚᐅᕐᒪᑕ ᐊᖏᔪᖅᑳᕗᑦ 
ᖃᓪᓗᓈᓄᑦ ᐊᖏᔪᖅᑲᐅᓴᕋᑎᓪᓗ ᑕᐃᒪ ᑭᓱᑐᐃᓐᓇᕐᓄᑦ ᐱᒋᐊᖁᔭᐅᔭᕌᖓᒥᒃ 
ᐊᓐᖔᑐᐃᓐᓇᖅᖢᑎᒃ ᑕᐃᒪᐃᑉᐸᓚᐅᕐᒪᑕ, ᑕᐃᒪᐃᖃᑕᐅᓯᒪᒋᓪᓗᖓᓗ ᐃᓕᕋᓱᒧᑦ 
ᖃᓪᓗᓈᓂ.”  ᑭᓯᐊᓂ ᑕᒪᓐᓇ ᓴᓂᕈᖅᓴᐃᓂᖅ ᓄᖑᓐᓂᕋᖅᑕᐅᔪᕕᓂᐅᔪᒃᓴᐅᔪᖅ 
ᐊᓯᔾᔨᕐᒪᑕ ᓇᑦᑏᑦ ᕿᓯᖏᑦᑕ ᐊᑭᖏᑦ.  ᐅᓇᑕᕐᔪᐊᓇᐅᓚᐅᖅᑎᓪᓗᒍ, ᐊᑭᖏᑦ 
ᐊᑭᑭᑦᑐᒻᒪᕆᐅᓚᐅᕐᒪᑕ ᑎᑭᒐᓱᐊᕐᓂᖓᓂ 1958, ᐊᑭᑦᑐᕆᓚᐅᖅᓯᒪᑎᓪᓗᒋᑦ, 
ᑎᑭᒻᒪᕆᒃᑐᑎᒃ ᐊᑭᖏᑦ $25 ᐊᑕᐅᓯᖅ ᕿᓯᒃ.  ᐊᑭᑭᓗᐊᕐᓂᖏᑦ 
ᐱᔾᔪᑎᒋᓪᓗᒋᑦ, ᐅᓄᕐᓂᖅᓴᑦ ᑲᖏᖅᑐᒑᐱᖕᒥᐅᑦ ᕿᓂᕐᓂᖅᓴᐅᔪᒃᓴᐅᓚᐅᕐᒪᑕ 
ᐃᖅᑲᓇᔭᐃᕐᕕᒃᓴᓂᒃ ᓲᕐᓗ ᓂᐅᕋᓂᖅ ᐅᒥᐊᕐᔪᐊᓂᒃ, ᐃᒡᓗᓕᐅᕐᓂᖅ ᐅᕝᕙᓘᓐᓃᑦ 
ᐃᖅᑲᓇᐃᔭᖅᑎᐅᑐᐃᓐᓇᕐᓂᖅ, ᐅᕝᕙᓘᓐᓃᑦ ᑕᐅᓰᖃᑎᖃᖃᑦᑕᖅᑐᑎᒃ 
ᖃᓪᓗᓈᓂᒃ ᐃᓚᓕᐅᑎᓪᓗᒋᑦ ᑮᓇᐅᔭᓕᐊᒥᓄᑦ.  ᑕᐃᒪᓐᓂᐊᕈᑎᒃ 
ᓄᓇᓕᐅᑉᖃᓂᒋᔭᖓᓃᒋᐊᖃᓚᐅᖅᖢᑎᒃ.  ᐊᑭᑦᑐᕆᐊᕐᓂᖏᑦ ᐊᑭᖏᑦ 
1958ᒥ, ᑲᑎᓪᓗᒋᑦ ᐱᔭᐅᒍᒪᒻᒪᕆᖕᓂᖏᑦ ᓴᓇᙳᐊᒐᐃᑦ, ᓴᓇᓯᒪᕈᓘᔭᖅᑐᑦ 
ᐊᒻᒪ ᐋᖅᑭᒃᓯᒪᑦᑎᐊᓕᖅᑐᑦ  ᑐᓂᐅᖅᑲᐅᑕᐅᕙᖕᓂᖏᑦ ᓱᕈᓯᖅᓯᐅᑏᑦ ᐊᒻᒪ 
ᓂᖃᐃᑑᑏᑦ, ᑲᖏᖅᑐᒑᐱᖕᒥᐅᓄᑦ ᖁᑦᑎᖕᓂᖅᐹᓂᒃ ᑮᓇᐅᔭᓕᐅᕈᑕᐅᓯᒪᔪᑦ, 
ᐅᑎᖅᑕᕈᑕᐅᒋᐊᖃᕐᓂᖅᓴᐅᓪᓗᑎᒃ ᓄᓇᓕᐅᔪᓄᑦ.

ᐊᕐᕌᒍᖏᓐᓂ 1960s, ᓇᓗᓇᓚᐅᓐᖏᑦᑐᖅ ᑲᖏᖅᑐᒑᐱᖕᒥᐅᑦ 
ᐊᑐᑦᑎᐊᓚᐅᕐᓂᖏᓐᓂᒃ ᓄᑖᓂᒃ ᑮᓇᐅᔭᓕᐅᕈᑕᐅᔪᓐᓇᖅᑐᓂᒃ ᐊᒻᒪ 
ᐱᔨᑦᑎᕋᐅᑎᓂᒃ ᑐᕌᖓᔪᓂᒃ ᓄᓇᓕᖕᒥᐅᖑᓂᕐᒧᑦ.  ᑕᒪᓐᓇ ᑐᑭᖃᖅᑐᖅ 
ᐊᒥᓲᓂᖅᓴᑦ ᐃᓄᐃᑦ ᓄᓇᖃᕈᒪᓂᖅᓴᐅᓕᕐᓂᖏᓐᓄᑦ ᑲᖏᖅᑐᒑᐱᖕᒥ.  
ᐊᕐᕌᒍᓂ 1961, ᐃᓄᐃᑦ ᐅᓄᕐᓂᖏᑦ ᑲᖏᖅᑐᒑᐱᖕᒥ ᐅᓄᕐᓂᖃᓚᐅᖅᑐᑦ 

32;  ᑎᑭᑦᑎᓪᓗᒍ 1964 ᑎᑭᐅᑎᓚᐅᖅᑐᖅ 107ᓄᑦ, ᐅᓄᕈᓐᓃᖅᐹᓕᕆᓪᓗᓂ 
91 ᒪᕐᕉᒃ ᐊᕐᕌᒎᖕᓂ, ᐊᒻᒪ ᑎᑭᑦᑎᓪᓗᒍ 1969 ᑎᑭᐅᑎᓪᓗᑎᒃ ᐃᓄᖏᑦ 
210.  ᑎᓴᒪᑦ ᐅᑭᐊᓪᓕᕕᐅᓗᐊᖅᐸᒃᑐᑦ ᐃᓚᒌᑦ ᓄᓇᒋᕙᒃᑕᖏᓐᓂ ᑲᑎᓪᓗᑎᒃ 
ᐅᓄᕐᓂᖃᓚᐅᖅᑐᑦ ᑕᒫᓂᑲᓴᒃ 60 ᓯᓚᑖᓃᑦᑐᑦ ᓱᓕ ᑲᖏᖅᑐᒑᐱᐅᑉ 
ᐱᒋᐊᓕᕋᑖᖅᑎᓪᓗᒋᑦ ᐊᕐᕌᒍᑦ 1960.  ᒪᕐᕉᒃ ᐃᓄᐃᕈᑦᑐᑎᒃ 1965-ᒥ ᐊᒻᒪ 
ᐱᖓᔪᐊᑦ 1968 ᐋᓐᓂᐊᕐᓇᕐᓂᕐᒧᑦ ᐊᒻᒪ ᐱᕐᕈᓗᐊᕿᔪᖃᓚᐅᖅᑎᓪᓗᒍ 
ᐊᒥᐊᒃᑯᖏᑦ ᐃᓄᐃᑦ ᓅᒃᑐᑎᒃ ᓄᓇᓕᖕᓄᑦ.  ᑕᒪᒃᑯᐊ ᐃᓚᒌᑦ ᓄᓇᒋᕙᒃᑕᖏᑦ 
ᒪᑯᓇᓃᓚᐅᖅᑐᑦ ᓇᑦᑎᖅᓯᐅᕐᕕᒃ ᐊᑯᓪᓕᐊᖃᑕᖅ ᑕᐃᑲᓂ Eglinton Fiord 
ᓴᓂᐊᓂ, ᓇᐃᐊᐅᓇᐅᓴᖅ-ᐊᑉᐸᑐᖅ ᑕᐃᑲᓂ Henry Kater Peninsula, 
ᓇᑦᓯᖅᓯᐅᖅ Scott Inlet ᓴᓂᐊᓂ, ᐊᒻᒪ ᓇᓴᓗᑯᓗᒃ Sam Fiord Fordᒥ. 
ᐸᓖᓯᒃᑯᑦ ᐅᖃᓚᐅᖅᑐᑦ ᐃᓚᒌᑦ ᒥᑭᓂᖅᓴᐅᔪᓂ ᓄᓇᖃᕐᕕᖏᑦ ᐃᓂᖃᖅᑐᑎᒃ 
Cape Hewettᒥ, ᐃᓄᒃᓱᐃᓐ ᑲᖏᖅᓱᒃ (ᐱᓂᕋᖅ) ᐊᒻᒪ ᑲᖏᖅᑐᒑᐱᐅᑉ 
ᓯᓚᑎᑦᑎᐊᖓᓂ ᑕᐃᔅᓱᒪᓂ 1970 ᐱᒋᐊᕐᓂᐊᓕᖅᑎᓪᓗᒋᑦ.

ᓄᓇᓕᓐᖑᖅᑎᑕᐅᓕᖅᑎᓪᓗᑕ, 
1960-1975
ᖃᓄᐃᒐᓱᐊᖅᓯᒪᓂᖏᑦ ᐊᒻᒪ 
ᑐᓂᓯᓂᐊᕐᓂᕋᖅᓯᒪᓂᖏᑦ

ᐋᖅᑭᒃᑕᐅᓂᖏᑦ ᐅᓇᑕᖅᑐᒃᓴᔭᖃᕐᕖᑦ ᐅᑭᐅᖅᑕᖅᑐᒥ ᐊᒻᒪ ᐃᓅᓯᕆᔭᐅᔪᑦ 
ᐊᒻᒪ ᒐᕙᒪᓕᕆᓂᐅᔪᑦ ᐊᓯᔾᔨᕐᓂᖏᑦ ᐅᓇᑕᕐᔪᐊᕐᓇᐅᓚᐅᖅᑎᓪᓗᒍ 
ᒐᕙᒪᑐᖃᒃᑯᓐᓄᑦ ᐋᖅᑭᒃᓱᐃᔾᔪᑕᐅᓕᓚᐅᖅᑐᑦ ᓄᑖᒥ ᐃᓚᓂᖃᕈᒪᓂᕐᒥᓄᑦ 
ᑕᐃᓪᓗᒍ “ᖃᓄᐃᒋᐊᖃᓐᖏᓐᓂᖏᑦ” ᐃᓄᐃᑦ.  ᐱᒋᐊᖅᑎᑦᑎᓚᐅᖅᑐᑦ 
ᖃᔅᓯᑲᓪᓚᖕᓂᑦ ᐃᑲᔫᑎᒃᓴᓂᒃ ᐱᓕᕆᐊᓂᒃ ᐅᑭᐅᖅᑕᖅᑐᒥ ᑐᕌᒐᖃᖅᑐᑎᒃ 
ᐱᔨᑦᑎᕋᐅᑎᓂᒃ ᐃᓱᒪᒋᔭᐅᔪᑦ ᑲᓇᑕᒥᐅᑕᓕᒫᓄᑦ ᐊᑐᖅᑕᐅᒋᐊᓖᑦ.  
ᐊᖏᓂᖅᐹᖑᓗᐊᓚᐅᖅᑐᑦ ᐃᓕᓐᓂᐊᖅᑐᓕᕆᓂᖅ, ᐋᓐᓂᐊᖅᑐᓕᕆᓂᖅ ᐊᒻᒪ 

ᐊᓈᓇᐅᔪᖅ ᐊᒻᒪ ᓄᑕᕋᖓ, 1950
ᓄᓇᑦᓯᐊᑉ ᑐᖅᑯᖅᑕᐅᓯᒪᕝᕕᐊᓂ

ᐃᒡᓗᓕᕆᓂᖅ.  ᐋᖅᑭᒋᐊᖅᑕᐅᓪᓗᑎᒃ ᐊᐅᓚᔾᔪᑕᐅᔪᑦ ᐊᒻᒪ ᐸᕐᓇᒍᑕᐅᕙᒃᑐᑦ 
ᐊᒻᒪ ᐊᑐᐊᒐᖏᑦ, ᐊᒻᒪ ᓴᖅᑭᐅᒪᑎᑕᐅᓂᖏᑦ ᐱᔨᑦᑎᕋᐅᑏᑦ ᐊᑕᐅᓯᕐᒨᖅᑕᐅᓪᓗᑎᒃ 
ᒐᕙᒪᒃᑯᑦ ᓂᕈᐊᖅᑕᖏᓐᓄᑦ ᓄᓇᓄᑦ, ᑲᖏᖅᑐᒑᐱᒃ ᐃᓚᐅᓪᓗᓂ.  
ᑲᖏᖅᑐᒑᐱᖕᒥᐅᑦ ᖃᓄᐃᓕᓂᖏᑦ ᒪᓕᓚᐅᖅᑐᑦ ᐊᑕᓂᖏᓐᓄᑦ ᑕᒪᒃᑯᓄᖓ 
ᐃᑲᔫᑎᓄᑦ ᐊᒻᒪ ᓴᖅᑭᐅᒪᑎᑕᐅᓂᖏᑦ, ᐊᐅᓚᑕᐅᓂᖏᓄᓪᓗ.  ᐃᒡᓗᖃᕐᓂᖅ 
ᐱᓗᐊᖅᑐᒥᒃ, ᐊᑐᖅᑕᐅᓚᐅᖅᑐᖅ ᑲᔪᒥᓴᐅᑎᒋᔭᐅᓪᓗᓂ ᑲᖏᖅᑐᒑᐱᖕᒥᐅᑦ 
ᓅᖁᔭᐅᓂᖏᓐᓄᑦ ᓄᓇᓕᖕᓄᑦ.  ᑭᓯᐊᓂ, ᐅᓄᖅᓯᑲᓪᓚᓗᐊᕐᓂᖏᓐᓄᑦ 
ᓄᓇᓕᖕᒥᐅᑦ ᓴᖅᑭᑎᑦᑎᔾᔪᑕᐅᓚᐅᖅᑐᖅ ᐅᖃᐅᓯᐅᒋᐊᖃᓕᖅᑐᑎᒃ 
ᐱᕙᓪᓕᐊᓂᐅᔪᑦ ᐊᔪᕈᑕᐅᔪᑦ ᖃᓄᐃᓐᓂᖏᓐᓄᑦ ᐃᒡᓗᐃᑦ ᑲᓇᓐᓇᖓᓂ Patri-
cia Bay. 1963 ᑎᑭᑦᑎᓪᓗᒍ, ᐅᖃᐅᓯᖃᖅᐸᓪᓕᐊᓕᓚᐅᖅᑐᑦ ᓄᒃᑎᖅᑕᐅᖁᓪᓗᒍ 
ᓄᓇᓕᐅᔪᖅ ᑲᖏᖅᓲᑉ ᐱᖓᖕᓇᖔᖓᓄᑦ ᑭᓯᐊᓂ ᑕᒪᓐᓇ ᓄᒃᑎᕐᓂᖅ 
ᐱᐊᓂᒃᑕᐅᓚᐅᖅᑐᖅ ᑭᓯᐊᓂ 1970ᖑᓕᕐᒪᑦ.

ᒐᕙᒪᑐᖃᒃᑯᑦ ᐊᖓᔪᖅᑲᐅᑎᖏᑦ ᐅᒃᐱᕈᓱᓚᐅᕐᒪᑕ ᑕᒪᓐᓇ 
ᐃᓕᓐᓂᐊᖅᑐᓕᕆᓂᖅ, ᐃᓕᓐᓂᐊᖅᑎᓯᓂᕐᓗ ᐱᑕᖃᖅᑎᑦᑎᒐᔭᕐᓂᖓᓂᒃ 
ᐃᓄᐃᑦ ᑮᓇᐅᔭᓕᐅᕈᑎᒃᓴᖃᕐᓂᖅᓴᐅᓗᑎᒃ ᑮᓇᐅᔭᓕᐅᕈᑕᐅᔪᓐᓇᖅᑐᓂᒃ 

ᐃᓚᒌᑦ ᑐᐱᐅᑉ 

ᐃᑦᑕᐅᑉ ᓯᓚᑎᐊᓂ, 

ᐋᒡᒋᓯ 26, 1932

ᓄᓇᑦᓯᐊᑉ 

ᑐᖅᑯᖅᑕᐅᓯᒪᕝᕕᐊᓂ

ᑲᓇᑕᒥᐅᓄᑦ.  1960ᒥ, ᐃᓄᓕᕆᔨᑐᖃᒃᑯᑦ, ᓴᖅᑭᑎᑦᑎᓚᐅᖅᑐᑦ ᐃᓕᓐᓂᐊᕐᕕᖕᒥᑦ 
ᑲᖏᖅᑐᒑᐱᖕᒧᑦ.  ᓲᓕ ᓯᒥᑦ Shirley Smith ᓯᕗᓪᓕᖅᐹᖑᓚᐅᖅᓯᒪᔪᖅ 
ᐃᓕᓴᐃᔨᐅᓪᓗᓂ ᓄᓇᓕᖕᓂ.  ᕼᐋᕕ ᒐᐃᐅᓪ Harvey Gale ᐃᓇᖐᓕᓚᐅᖅᑐᖅ 
ᐊᕐᕌᒍᖅ ᐊᓂᒍᕐᒪᑦ.  ᐊᓯᖏᑦ ᐃᓕᓴᐃᔩᑦ ᐃᓕᓐᓂᐊᖅᑎᑦᑎᖃᑦᑕᖅᓯᒪᔪᑦ  
ᑲᖏᖅᑐᒑᐱᖕᒥ ᐅᑯᐊᖑᓪᓗᑎᒃ ᒥᔅᑕ ᐊᒻᒪ ᒥᓯᔅ ᒋᐅᕆᑎ, Mr. and Mrs. Gar-
rity (1964) ᐊᒻᒪ ᒥᔅᑕ ᐊᒻᒪ ᒥᓯᔅ ᓯᑲᓕᐊᓐ Mr. and Mrs. Scullion (1966).  
ᐃᓕᓐᓂᐊᕐᕕᒃ ᐃᓱᒫᓘᑎᖃᓕᓚᐅᕐᒥᔪᑦ ᐸᓖᓯᒃᑯᓪᓗ ᐅᑕᖅᑭᑐᐃᓐᓇᕐᓂᖏᓐᓂᒃ.  
ᐸᓖᓯ R. E. Boughen ᐅᖃᓚᐅᖅᑐᖅ ᑲᖏᖅᑐᒑᐱᖕᒥᐅᑦ ᐊᒡᔭᖅᓯᖃᑦᑕᓚᐅᖅᑐᑦ 
ᕿᑐᓐᖓᒥᓂᒃ ᓄᓇᓕᖕᓄᑦ ᐃᓕᓐᓂᐊᕆᐊᓕᖕᓂᑦ ᐊᒻᒪ ᐅᑕᖅᑭᕙᒃᑐᑎᒃ 
ᖃᔅᓯᑲᓪᓚᖕᓄᑦ ᐅᓪᓗᓄᑦ.  ᐅᔾᔨᖅᑐᖁᔨᓪᓗᓂᓗ ᑕᒪᓐᓇ ᐊᖓᔪᖅᑳᕆᔭᐅᔪᓄᑦ 
ᐅᑕᖅᑭᐅᔭᑐᐃᓐᓇᕈᑕᐅᔪᓐᓇᕐᓂᖓ ᐊᕕᒃᑐᖁᓇᒋᑦ ᐃᓚᒌᑦ.  ᓱᓕ ᐸᓖᒃᑯᑦ 
ᑖᔅᓱᒥᖓ ᐅᖃᐅᓯᕐᒥ ᐊᑐᕐᓂᖓ ᒫᓂᖅᑭᓂᕐᒥᑦ ᓱᓕᓗᐊᓚᐅᓐᖏᑦᑐᖅ.  ᓱᕈᓰᑦ 
ᐃᓕᓐᓂᐊᕆᐊᖁᔭᐅᕙᒃᑐᑎᒃ ᑭᓯᐊᓂ ᐸᓖᓯᒃᑯᑦ ᐊᒻᒪ ᐊᓯᖏᓐᓄᑦ ᐱᐅᖏᑦᑐᓂ 
ᑕᑯᓪᓗᑎᒃ ᑖᒃᑯᐊ ᐊᖓᔪᖅᑳᖏᑦ ᐊᒻᒪ ᐃᓚᔮᖏᑦ ᐊᕕᒃᓯᒪᑎᑕᐅᒐᔭᖅᐸᑕ 
ᐃᓕᓐᓂᐊᕐᓂᖏᓐᓂ.   ᐃᓄᐃᑦ ᐊᒻᒪ ᑕᒪᕐᒥᑲᓴᒃ ᖃᓪᓗᓈᑦ ᑐᑭᓯᐅᒪᓚᐅᕐᒪᑕ 
ᑕᒪᒃᑯᐊ ᓄᑕᖅᑲᑦ ᐃᓚᒋᔭᐅᒻᒪᕆᖕᓂᖏᓐᓂᒃ ᐃᓄᐃᑦ ᐅᓅᓯᖏᓐᓄᑦ ᐊᒻᒪ ᐃᓚᒌᑦ 
ᑕᑎᒌᖃᑦᑕᕐᓂᖏᓐᓂᒃ ᐃᑲᔪᖅᑎᒌᖕᓂᕐᒥᑦ ᐃᓚᐅᓪᓗᑎᒃ ᓱᕈᓰᑦ ᐃᑲᔪᕐᓂᖏᑦ, 
ᑕᑯᓴᕋᐃᓐᓂᖏᑦ, ᑐᓴᖅᓴᕋᐃᓐᓂᖏᑦ ᐊᒻᒪ ᐱᖃᑎᒋᔭᐅᕙᖕᓂᖏᑦ.  ᔭᐃᓴᓐ ᐸᓪᓗᖅ 
ᐃᖅᑲᐅᒪᖕᒪᑦ, “ᑲᖏᖅᑐᒑᐱᒻᒧᐊᕋᑦᑕ ᐃᓕᓐᓂᐊᓪᓚᑦᑖᓕᓚᐅᖅᓯᒪᒐᓗᐊᖅᐳᖓ 
ᕿᓚᒥᕈᓗᒃ, ᑖᒃᑯᐊ ᐊᖏᔪᖅᑳᒃᑲ ᐃᑲᔪᖅᑎᖃᕆᐊᖃᕐᓂᕋᖃᑦᑕᕐᒪᑎᒃ 
ᐃᓕᓐᓂᐊᑲᐃᓐᓇᑐᐃᓐᓇᓕᓚᐅᖅᓯᒪᒐᒪ.”  ᐅᓄᖅᑐᑦ ᐃᓐᓇᐃᑦ ᐅᓐᓄᒃᑯᑦ 
ᐃᓕᓐᓂᐊᖃᑦᑕᕈᒪᓚᐅᕐᒥᔪᑦ, ᐱᑕᖃᖅᑎᑕᐅᔪᒃᓴᐅᔪᕕᓃᑦ ᓄᓇᓕᖕᓂ 
ᓴᖅᑭᑎᑕᐅᓯᒪᓕᖅᑎᓪᓗᒋᑦ ᐃᓕᓐᓂᐊᕐᕖᑦ.  1973ᒥ, ᐃᓐᓇᕐᓄᑦ ᐃᓕᓴᐅᔨ ᓕᐅᕆ 
ᐅᑯᒫᓗᒃ ᐅᖃᖅᑐᓂ ᖁᕕᐊᒋᔭᖃᕐᓂᕐᒥᓂᒃ ᐃᓐᓇᐃᑦ ᐃᓕᓐᓂᐊᕈᒪᓂᖏᓐᓂᒃ, 
ᐅᖃᖅᑐᓂ ᐃᓕᓐᓂᐊᑦᑎᐊᓚᐅᕐᓂᖏᓐᓂᒃ ᐊᕐᕌᓂ.  ᒪᕐᕉᖕᓂᑦ ᐃᒡᓗᕈᓯᓖᑦ 
ᐃᓕᓐᓂᐊᖅᑎᓄᑦ ᑐᔪᕐᒥᕖᑦ ᐊᖏᕐᕋᖃᕈᑕᐅᓚᐅᖅᑐᑦ ᓄᑕᖅᑲᓄᑦ ᑕᒪᒃᑯᐊ 
ᐊᖓᔪᖅᑳᖏᑦ ᐅᑎᖃᑦᑕᕈᓐᓇᕐᓂᐊᕐᒪᑕ ᐃᓚᒌᑦ ᓄᓇᖃᕐᕕᖏᓐᓂᒃ ᓴᖅᑭᓚᐅᖅᑐᑦ 
1962ᖑᑎᓪᓗᒍ, ᑭᓯᐊᓂ ᒪᑭᑎᑕᐅᓚᐅᓐᖏᑦᑐᑦ, ᐃᓚᒃᓴᖏᑦ ᐱᑕᖃᓚᐅᓐᖏᒻᒪᑕ.  
ᑕᐃᒪᐃᒃᑲᓗᐊᖅᑎᓪᓗᒍ, ᐅᓄᖅᑐᑦ ᐊᖓᔪᖅᑳᕆᔭᐅᔪᑦ ᐊᑲᖅᓴᕋᔭᓚᐅᓐᖏᑦᑐᑦ 
ᕿᒪᐃᒋᐊᒃᓴᖅ ᕿᑐᓐᖓᒥᓂᒃ ᑐᔪᕐᒥᕕᐅᔪᓂ, ᓂᕈᐊᖅᓯᒪᖔᓚᐅᖅᑐᑦ 
ᖃᓂᒃᓴᕈᒪᓪᓗᑎᒃ ᓄᓇᓕᐅᔪᓂ.

ᐋᓐᓂᐊᖅᑐᓕᕆᔾᔪᑏᑦ ᑎᑭᕋᑕᓕᓚᐅᖅᑐᑦ ᑲᖏᖅᑐᒑᐱᖕᒧᑦ.  
ᓴᖅᑭᑎᑕᐅᓂᖓᓄᑦ, ᓂᐅᕕᖅᑎᒃᑯᑦ ᓂᐅᕕᖅᑎᖏᑦ ᐃᖢᐊᖅᓴᐃᔨᐅᑎᑕᐅᓚᐅᖅᑐᑦ.  
ᐋᓐᓂᐊᓂᕐᒧᑦ ᐅᖃᐅᔾᔨᒋᐊᖅᑕᐅᒋᐊᖃᖅᑐᖃᓕᕌᖓᑦ, ᓘᒃᑖᖅ ᐃᖢᐊᖅᓴᐃᔨᒻᒪᕆᒃ 
ᐅᖃᕐᕕᐅᕙᓚᐅᖅᑐᖅ ᐸᓐᓂᖅᑑᒥ ᓈᓚᐅᑎᒃᑯᑦ.  ᓴᓇᔭᐅᓯᒪᓕᖅᑎᓪᓗᒍ 
ᓈᓚᒡᕕᖓᑦ LORAN Station ᑕᐃᑲᓂ ᐱᖑᐊᕐᔪᖕᒥ, ᑖᒃᑯᐊ ᐊᒥᐊᓕᒐᒃᑯᑦ 
ᓯᓈᓂᒃ ᖃᐅᔨᓴᖅᑎᖏᑦ ᐋᓐᓂᐊᓗᐊᖅᑐᖃᓕᕌᖓᑦ ᖃᐅᔨᓴᖃᑦᑕᓚᐅᖅᑐᑦ 
ᐃᓄᖕᓂᑦ, ᑭᓯᐊᓂ ᐊᑐᖅᑕᐅᒐᔪᓚᐅᓐᖏᑦᑐᖅ.  ᐅᑭᐊᒃᓵᖓᓂ 1956,   
ᐋᓐᓂᐊᕐᓇᖅᑐᑦ ᑭᓲᓂᖓᓂᒃ ᖃᐅᔨᒪᔭᐅᓐᖏᑦᑐᖅ ᑎᓴᒪᐅᔪᙱᒐᖅᑐᓂᑦ 
ᐃᓄᖕᓂᑦ ᐅᓅᒍᓐᓃᖅᑎᑦᑎᔪᕕᓂᐅᓐᓂᖅᖢᓂ ᑕᒫᓂ.  ᐸᓖᓯᒃᑯᑦ 
ᐅᓐᓂᕐᓘᑎᖃᓚᐅᖅᑐᑦ ᓱᓇᒃᑯᑖᖃᓐᖏᓗᐊᕐᓂᖓ ᐃᓅᒍᓐᓃᕈᑕᐅᓂᖓᓂᒃ, 
ᐃᓅᓕᔭᐅᔪᓐᓇᕋᔭᓚᐅᖅᑐᓂᒃ.  “ᑖᓐᓇ ᐊᓪᓚᒡᕕᒃ ᐃᖢᐊᖅᓴᐅᑎᓕᒻᒪᕆᐅᒐᓗᐊᖅ 
ᑭᓯᐊᓂ ᐃᖢᐊᖅᓴᐃᔾᔪᑎᒃᓴᖃᕋᓂ ᑐᐊᕕᕐᓇᖅᑐᖃᖅᑎᓪᓗᒍ.  ᑲᒪᒋᑦᑎᐊᕐᓂᐊᕐᓗᒋᑦ 
ᐋᓐᓂᐊᓗᐊᖅᑐᑦ ᓴᓗᒪᐃᑦᑐᒥ, ᓴᓗᐊᕈᔪᒃᑐᒥᒃ, ᐃᒃᑮᖅᓇᖅᑐᒥ ᐊᒻᒪ 
ᑐᐱᑐᐃᓐᓇᕈᓗᖕᒥ ᖁᐊᕐᓇᖅᑐᒥ ᐱᔭᕆᐊᑐᔪᖅ ᐱᓕᕆᐊᕆᓗᒍ.  1957ᖑᑎᓪᓗᒍ, 
ᐸᓖᓯᒃᑯᑦ ᑐᓂᓯᓚᐅᖅᑐᑦ ᓯᕗᓪᓕᖅᐹᒥ ᑐᒃᓯᕋᐅᑎᖃᖅᑐᑎᒃ ᐋᓐᓂᐊᕐᕕᒃᓴᒥᒃ, 
ᑭᓯᐊᓂ ᐊᕐᕌᒍᑦ ᖁᓖᑦ ᖄᖏᓚᐅᖅᑐᑦ ᓴᖅᑭᑎᑕᐅᓚᐅᖅᑎᓐᓇᒍ.  
ᐃᓄᓕᕆᔨᑐᖃᒃᑯᑦ ᐋᓐᓂᐊᖅᑐᓕᕆᔨᖏᑦ (INHS)  ᐃᒡᓗᕋᓛᒥᒃ ᓇᑉᐸᐃᓚᐃᖅᑐᑦ 
1963, ᑭᓯᐊᓂ ᐃᖅᑲᓇᐃᔭᖅᑎᖃᖅᑎᑕᐅᓚᐅᓐᖏᑦᑐᖅ.  1965ᖑᓕᕐᒪᑦ, 
ᑖᒃᑯᐊ ᓂᐅᕕᖅᑎᒃᑯᑦ ᕼᐊᑦᓴᓐᐸᐃ ᓂᐅᕕᖅᑎᖓᑦ ᐃᑲᔪᖅᑎᒋᔭᐅᓚᐅᖅᑐᑦ 
ᐋᓐᓂᐊᖅᑐᓕᕆᓂᕐᒧᑦ.  ᐊᕐᕌᒍ ᐊᓂᒍᖅᑎᓪᓗᒍ ᓄᓇᓕᖕᓂ ᐃᓕᓴᐃᔨ 
ᐊᒻᒪ ᓄᓕᐊᖓ , ᒥᔅᑕ ᐊᒻᒪ ᒥᓯᔅ ᔮᓐ ᓯᑳᓕᐊᓐ John Scullion 
ᑲᒪᒋᔭᖃᓕᓚᐅᑦᑑᒃ ᐋᓐᓂᐊᕐᕕᖕᒥᑦ ᑖᒃᑯᓇᓐᖓᑦ ᓈᓚᒃᑎᒃᑯᓐᓂᒃ US LO-
RAN Station ᐃᑲᔪᖅᑕᐅᕙᒃᑐᑎᒃ ᐃᑲᔪᖅᑕᐅᒋᐊᖃᓕᕌᖓᒥᒃ.  ᑕᒪᓐᓇ 
ᑕᐃᒪᓐᓇᐃᓕᖓᓚᐅᖅᑐᖅ ᒪᕐᕉᖕᓄᑦ ᐊᕐᕌᒎᖕᓄ.  ᓇᓗᓇᐃᖅᓯᒪᑦᑎᐊᖏᒻᒪᑦ ᖃᖓ 
ᐋᓐᓂᐊᓯᐅᖅᑎᒥᒃ ᑎᑭᑦᑐᖃᓚᐅᕐᒪᖔᑦ ᑲᖏᖅᑐᒑᐱᖕᒧᑦ.  ᐸᓖᓯᒃᑯᑦ ᐅᖃᖅᓯᒪᔪᑦ 
ᐊᑕᐅᓯᖅ ᓂᕆᐅᒋᔭᐅᓚᐅᕐᓂᖓᓂᒃ ᔭᓐᓄᐊᕆ 1969ᒥ. 

1950 ᐊᒻᒪ 1969 ᐊᑯᓐᓇᖏᓐᓂ, ᒪᒃᑖᕐᕕᒃ C. D. Howe, ᐊᕐᕌᒍᑕᒫᑦ 
ᐊᐅᔭᒃᑯᑦ ᐅᑎᖅᑕᖃᑦᑕᓚᐅᖅᑐᖅ ᐅᑭᐅᖅᑕᖅᑑᑉ ᑲᓐᓇᓇᖓᓂ.  ᑖᓐᓇ 
ᐅᒥᐊᕐᔪᐊᖅ ᐋᖅᑭᒃᓱᖅᑕᐅᓯᒪᓚᐅᖅᑐᖅ ᐋᓐᓂᐊᖅᑐᓕᕆᕝᕕᐅᓂᐊᕐᓗᓂ, 
ᐃᖢᐊᖅᓴᐅᔨᖃᕐᓗᓂ ᐊᒻᒪ ᐃᖅᑲᓇᐃᔭᖅᑎᖃᖅᑐᓂ ᐊᒻᒪ ᓄᖅᑲᖅᑕᖃᑦᑕᖅᑐᓂ 
ᓄᓇᓕᖕᓄᑦ ᓂᑭᑦᑕᖅᑐᒋᑦ ᐊᔾᔨᓕᐅᖅᑕᐅᓂᐊᕐᒪᑕ ᐳᕙᒡᓗᖏᒃᑲᓗᐊᕐᒪᖔᑕ.  

ᐃᓄᖕᓄᑦ, ᐅᐃᒪᔮᕈᑕᐅᕙᓚᐅᖅᑐᖅ ᐅᒥᕐᔪᐊᖅ ᐱᔾᔪᑎᒋᓪᓗᒋᑦ ᐅᒥᐊᕐᔪᐊᒦᓕᕈᑎᒃ 
ᖃᐅᔨᓴᖅᑕᐅᔭᖅᑐᕐᓗᑎᒃ, ᑕᐃᒃᑯᐊ ᐳᕙᒡᓗᒃᑐᑦ ᐊᐅᓪᓚᖅᑎᑕᐅᑲᐅᑎᒋᕙᓚᐅᕐᒪᑕ 
ᐋᓐᓂᐊᕐᕕᖕᓄᑦ ᖃᓪᓗᓈᑦ ᓄᓇᖏᓐᓄᑦ ᐃᖢᐊᖅᓴᖅᑕᐅᒋᐊᖅᑐᖅᑐᑎᒃ 
ᑕᖅᑭᕋᓴᖕᓄᑦ ᐃᓛᓐᓂ ᐊᕐᕌᒍᒐᓴᖕᓄᓪᓘᓐᓃᑦ.   ᐊᒥᓱᑦ ᐅᑎᓚᐅᓐᖏᑦᑐᑦ, 
ᐅᓅᒍᓐᓃᖅᑐᕕᓃᑦ ᐊᐅᓪᓚᖅᓯᒪᓪᓗᑎᒃ.  1988−ᒥ ᖃᐅᔨᓴᕈᑎᑎᒍᑦ 
ᐳᕙᒡᓗᖕᓂᕐᒥᑦ, P. G. Nixon ᐅᖃᓚᐅᖅᑐᖅ ᑕᒫᓂ 70%−ᖏᑦ 
ᑲᖏᖅᑐᒑᐱᖕᒥᐅᑦ 25 ᐅᖓᑖᓂ ᐅᑭᐅᓖᑦ, ᖃᖓᐅᑎᓪᓗᒍ ᐊᑕᐅᓯᐊᕋᓗᐊᖅᑐᑎᒃ 
ᐋᓐᓂᐊᕐᕕᓕᐊᖅᓯᒪᔪᑦ ᖃᓪᓗᓈᑦ ᓄᓇᖏᓐᓂ.  ᑕᒪᓐᓇ ᐊᐅᓪᓚᖅᑎᑦᑎᖃᑦᑕᕐᓂᖅ 
ᐊᒃᑐᐃᓂᕐᓗᒃᓯᒪᔪᒃᓴᐅᓐᓂᖅᐳᖅ ᐃᓚᒌᓄᑦ ᖃᓂᒌᒃᑐᓄᑦ ᐃᓚᒌᑦ 
ᓄᓇᒋᕙᒃᑕᖏᓐᓂ ᑲᖏᖅᑐᒑᐱᐅᑉ ᒥᒃᓵᓂ.  ᐃᓚᒌᑦ ᐃᑲᔪᖃᑦᑕᐅᑎᒻᒪᕆᓚᐅᕐᒪᑕ, 
ᐊᐅᓚᖅᑎᑦᑎᓂᖅ ᐊᑕᐅᓯᕐᒥᓪᓘᓐᓃᑦ ᐱᐅᒐᔭᓐᖏᒻᒪᑦ ᐊᒻᒪ ᐃᓚᖏᓐᓄᑦ 
ᕿᒪᐃᒍᑕᐅᒋᐊᖃᖅᓯᒪᔪᖅ ᓄᓇᖃᕐᕕᖕᒥᓂᑦ ᓅᑦᑐᑎᒃ ᓄᓇᓕᖕᓄᑦ.  ᓯᕗᓕᖅᑎᖓᑦ 
ᓇᑦᑎᖅᓯᐅᕐᒥ ᐊᐅᓪᓚᕆᐊᖃᓚᐅᕐᒪᑦ ᖃᓪᓗᓈᑦ ᓄᓇᖓᓐᓄᑦ ᐳᕙᓪᓗᒃᑐᒃᑯᕕᖕᒧᑦ 

ᐃᓄᐃᑦ ᐊᕐᓇᐃᑦ 

ᐊᒻᒪ ᓄᑕᕋᑦ 

ᐃᒡᓗᐃᑦ ᓯᓚᑎᐊᓂ 

ᑲᖏᖅᑐᒑᐱᖕᒥ

ᓄᓇᑦᓯᐊᑉ 

ᑐᖅᑯᖅᑕᐅᓯᒪᕝᕕᐊᓂ

ᐊᕐᕌᒍᐊᓂ 1959 ᐊᒻᒪ ᐱᖓᓱᓄᑦ ᐊᕐᕌᖑᓄᑦ ᐊᐅᓪᓚᖅᓯᒪᓪᓗᓂ ᐊᒻᒪ 
ᐃᖢᐊᖅᓴᖅᑕᐅᖏᓐᓇᕆᐊᖃᓕᕐᓂᖓᓄᑦ ᐅᑎᖅᓯᒪᓕᖅᑐᓂ ᓅᒋᐊᖃᓕᓚᐅᖅᑐᑦ 
ᐃᓚᒌᓕᒫᑦ ᑲᖏᖅᑐᒑᐱᖕᒧᑦ ᐊᕐᕌᒍᐊᓂ 1962.  ᓄᒃᑎᖅᐸᓪᓕᐊᓂᖏᓐᓄᑦ ᐊᓯᖏᑦ 
ᐃᓚᒌᑦ ᓄᓇᒋᕙᒃᑕᖏᑦ ᑕᐃᒪᓐᓇᐸᓗᒃᑕᐅᖅ ᓴᖅᑭᕝᕕᐅᓯᒪᔪᑦ, ᓅᑉᐸᓪᓕᐊᓚᐅᕐᒪᑕ 
ᕿᑐᓐᖓᖏᑦ ᐃᓕᓐᓂᐊᕆᐊᖃᖅᑎᓪᓗᒋᑦ, ᑕᐃᒪᐃᒻᒪᑦ ᐅᓄᖅᑐᑦ ᑲᖏᖅᑐᒑᐱᖕᒥᐅᑦ 
ᓄᒃᑎᖅᑕᐅᓯᒪᔪᑦ ᑲᖏᖅᑐᒑᐱᖕᒧᑦ ᐃᒡᓗᖃᕆᐊᖃᓕᓚᐅᖅᑐᑎᒃ.

ᐃᓄᐃᑦ ᓅᑉᐸᓪᓕᐊᔪᑦ ᓄᓇᓕᖕᓄᑦ ᖃᔅᓰᓐᓇᐃᑦ ᐃᒡᓗᑖᕈᓐᓇᓚᐅᖅᑐᑦ 
ᒪᑭᑐᐃᓐᓇᕆᐊᓕᖕᓂᑦ ᐊᕐᕌᒍᖏᓐᓂ 1960.  ᑕᒪᑐᒪ ᑐᖔᒍᑦ, ᐅᓄᖅᑑᓚᐅᓐᖏᑦᑐᑦ 
ᖃᓪᓗᓈᓄᑦ ᐃᒡᓗᐃᑦ ᓄᓇᓕᐅᔪᓂ.  1955ᒥ, ᐊᒥᐊᒃᑯᕕᓂᖏᑦ ᐊᒥᐊᓕᒐᒃᑯᑦ 
ᓈᓚᒃᑎᖏᑦᑕ ᖃᕐᒪᐃᑦ ᑐᓂᔭᐅᓯᒪᓚᐅᖅᑐᑦ ᐃᓄᖕᓄᑦ ᐃᖅᑲᓇᐃᔭᖅᑐᓄᑦ 
ᑖᒃᑯᓄᖓ ᐊᒻᒪ ᓂᐅᕕᖅᑎᒃᑯᓐᓄᑦ, ᑭᓯᐊᓂ ᑎᑭᑦᑎᓪᓗᒍ 1957 ᓱᕈᖅᐸᓪᓕᐊᔪᑦ 
ᐅᖁᖅᐸᓪᓕᐊᔪᑦ ᕿᔪᐃᑦ ᐊᑑᑎᖃᓗᐊᓚᐅᓐᖏᑦᑐᑦ. ᑎᑭᑦᑎᓪᓗᒍ 1963, ᐃᒡᓗᐃᑦ 
ᐃᓚᖃᓚᐅᖅᑐᑦ ᓄᓇᖓᓂ ᑲᖏᖅᑐᒑᐱᐅᑉ ᐃᓚᖃᖅᑐᑦ ᕼᐊᑦᓴᓐᐸᐃᒃᑯᑦ 
ᓂᐅᕕᕐᕕᖓᑦ, ᓈᓚᒡᕖᑦ, ᑎᓴᒪᑦ ᐃᓄᓕᕆᔨᓄᑦ ᐃᒡᓗᖁᑏᑦ, ᒪᕐᕉᒃ ᒐᕙᒪᑐᖃᒃᑯᑦ 
ᐃᖅᑲᓇᐃᔭᖅᑎᖏᑦᑕ ᐃᒡᓗᖏᑦ, ᓯᕐᓗᐊᖅ/ᐊᐅᓚᐅᑎᒃᑯᕕᒃ ᐊᒻᒪ ᐃᓕᓐᓂᐊᕐᕕᒃ.  
ᑖᓐᓇ ᐊᔪᕿᖅᑐᐃᔨᒃᑯᑦ ᑐᒃᓯᐊᕐᕕᖓᑦ ᐃᒡᓗᒥᒃ ᐊᑐᓚᐅᖅᑐᖅ ᑕᒡᕙᓐᖓᑦ 1961 
ᑎᑭᑦᑐᒍ 1968, ᑐᒃᓯᐊᕐᕕᒃ ᓴᓇᔭᐅᖕᒪᑦ.

ᑲᖏᖅᑐᒑᐱᖕᒥᐅᑦ ᐳᓛᕆᐊᓯᒪᔪᑦ ᐅᑭᐅᖓᓂ 1963 ᐅᖃᖅᓯᒪᓚᐅᖅᑐᑦ 
ᐃᒡᓗᑖᕈᒪᓂᕐᒥᓂᒃ.  1964ᒥ, ᑕᓪᓕᒪᐅᓚᐅᖅᑐᑎᑦ ᐃᓄᓕᕆᔨᒃᑯᑦ ᐃᒡᓗᖁᑎᖏᑦ 
ᑕᓪᓕᒪᑦ 5 ᐊᒻᒪ ᑕᓪᓕᒪᑦ 5 ᓄᓇᓖᑦ ᐃᒡᓗᖏᑦ.  ᑲᖏᖅᑐᒑᐱᖕᒥᐅᑦ ᓱᓕ 
ᐃᒡᓗᖃᓚᐅᖅᑐᑦ ᖃᕐᒪᓕᐊᕆᓯᒪᔪᓂᒃ.  ᓖᕙᐃ ᐃᓕᖓᔪᖅ ᐃᖅᑲᐅᒪᔪᖅ, 
“ᐃᒡᓗᒃᓴᑦᑎᐊᖅᑕᖃᖅᖢᓂᓗᒎᖅ, ᑕᑲᓄᓐᖓᕋᓗᐊᕋᑦᑕ ᐃᒡᓗᒃᓴᑦ 
ᐱᑕᖃᓚᐅᖅᓯᒪᓐᖏᑦᑐᖅ.”  ᔪᐊᓇᓯ ᐋᐸᒃ ᑕᐃᒫᑦᓴᐃᓐᓇᐸᓗᒃ ᐃᖅᑲᐅᒪᔭᒥᓂᒃ 
ᐅᖃᐅᓯᖃᖅᓯᒪᔪᖅ ᑖᒃᑯᓄᖓ ᓱᓕᔪᓂᒃ ᑭᒡᓕᓯᓂᐊᖅᑎᒃᑯᓐᓄᑦ...  “ᖃᓪᓗᓈᑦ 
ᑕᐃᒪ ᐊᒥᐊᓕᒐᐃᑦ ᓈᓚᒃᑏᑦ ᑕᐅᕙᓃᑉᐸᓚᐅᖅᑐᑦ, ᐃᒡᓗᖃᓪᓚᕆᒃᐸᔪᔪᑦ 
ᐃᓄᐃᓪᓕ ᐃᒡᓗᖃᕋᑎᒃ ᑕᒪᐅᓐᖓᖃᑦᑕᓕᖅᑎᓪᓗᑕ ᑭᓯᐊᓂ ᑕᒫᓃᓕᖅᑎᓪᓗᑕ 
ᐃᒡᓗᖃᓕᖅᐸᓪᓕᐊᕌᕐᔪᔪᖅ ᑕᐅᕙᓂ ᐃᒡᓗᕋᓛᕈᓗᐃᑦ ᑎᑭᑎᑕᐅᓐᓂᕐᒪᑕ.”  
ᐃᓄᐃᑦ ᖃᐅᔨᓴᕈᑕᐅᓂᖏᑎᒍᑦ 1965 ᑲᑎᖅᓱᐃᓚᐅᖅᑐᑦ ᓄᓇᓖᑦ 
ᐃᒡᓗᓕᕆᔭᐅᓂᖏᑎᒍᑦ ᐅᖃᖅᓯᒪᔪᑦ ᑕᒪᒃᑯᐊ ᐅᓄᖅᑐᑦ ᐃᒡᓗᐃᑦ ᐊᑕᐅᓯᕐᒥᑦ 
ᐃᒡᓗᕈᓯᖃᐅᓂᖏᓐᓂᒃ ᐃᓄᖃᖅᐸᒃᑐᑎᒃ ᐃᓚᒌᓕᒫᓂᒃ.  18-ᓂᒃ ᐃᓄᖃᓚᐅᖅᑐᖅ 
ᐊᑕᐅᓯᕐᒥ ᐃᒡᓗᕈᓯᓕᒃ, ᐃᓄᖏᑦᑕ ᐅᓄᕐᓂᖏᑦ ᓇᓚᐅᑦᑖᖅᑕᓯᒪᔪᑦ 

238.  ᐊᑕᐅᓯᖅ, ᐃᒡᓗᕈᓯᓕᒃ ᐊᑕᐅᓯᕐᒥᒃ ᐊᖏᕐᕋᕆᔭᐅᓚᐅᖅᑐᖅ 11-
ᓄᑦ ᐃᓄᖕᓄᑦ.  ᐅᖃᐅᓯᕆᓪᓗᒍ ᓄᓇᓕᖕᓂ ᐃᓅᓂᖅ, ᑲᖏᖅᑐᒑᐱᖕᒥᐅᑦ 
ᐃᖅᑲᐅᒪᔪᑦ ᑐᓂᔭᐅᓛᕐᓂᕋᖅᑕᐅᓯᒪᓂᕐᒥᓂᒃ ᐃᒡᓗᑦᑎᐊᕙᖕᓂᑦ ᐊᒻᒪ 
ᐊᑭᑭᓪᓗᑎᒃ ᐊᑐᖅᑐᐊᖅᑕᐅᔾᔪᑎᖏᑦ ᓅᐸᑕ ᓄᓇᐃᓪᓚᕐᒥᑦ.  ᔪᐊᓇᓯ ᐋᐸᒃ 
ᐃᖅᑲᐅᒪᔪᖅ ᐊᑭᓖᒃᑲᓐᓂᕆᐊᖃᖅᐸᓪᓕᐊᓂᕐᒥᓂᒃ ᐃᒡᓗᖃᓕᖅᑐᓂ;  “ᐊᓱᐃᓛᒃ 
ᐃᓯᖅᑎᑕᐅᒐᑦᑕ ᐃᓪᓗᕋᓛᕗᑦ $2ᑖᓚᕌᑦᑕᖅᑯᖅ ᐊᒻᒪ ᐃᒪᐃᑦᑐᒥᒃ ᐱᖓᓱᓕᖕᒥ 
ᐃᓪᓗᕈᓯᓕᒻᒧᑦ ᐃᓯᕐᒥᒐᑦᑕ ᒪᐅᖓ ᐊᐅᓪᓛᕋᑦᑕ $15ᑖᓚᕌᑦᑕᖅᑯᖅ ᑕᒪᒃᑯᐊ ᑕᕝᕙ 
ᑕᐃᒪᓐᓇᐅᓂᐊᕐᓂᕋᖅᑕᐅᓚᐅᖅᑐᑦ ᒫᓐᓇ ᓴᐱᕐᓇᖅᓯᔪᖅ.”

1963ᒥ, ᐃᒡᓗᑖᕈᒪᕙᓪᓕᐊᓂᖏᓐᓄᑦ ᐅᖃᐅᓯᐅᓕᓚᐅᖅᑐᖅ ᐊᒥᓱᓂᒃ 
ᐃᒡᓗᓕᐅᕈᑎᖃᕈᒪᓪᓗᑎᒃ ᑲᖏᖅᑐᒑᐱᖕᒥ.    ᒫᓐᓇ ᓄᓇᓕᐅᑉ ᐃᓂᖓ 
(ᐃᓂᖃᖅᑐᖅ ᑲᓇᓐᓇᖓᓂ Patricia) ᓴᓇᔭᐅᓚᐅᕐᒪᑦ ᓄᓇᐅᑉ ᖁᐊᖅᓯᒪᓂᐊᑕ 
ᖄᖓᓂ ᐊᒻᒪ ᓄᓇᓕᖕᓂ ᑐᐊᐸᒃᑕᖃᕋᓂ, ᖃᓂᓐᓂᖅᐹᖅ ᐅᖓᓯᖕᓂᖃᖅᑐᓂ 5 
ᑭᓛᒥᑕ.  ᑰᒃᐸᓪᓕᐊᔪᓄᑦ ᖃᖅᑲᓂᒃ, ᓄᓇᒥᐅᑉ ᖃᓄᐃᓐᓂᖓ ᐱᐅᓚᐅᓐᖏᑦᑐᖅ, 
ᐊᒻᒪ ᑰᒡᕕᖃᑦᑎᐊᕋᓂ ᓄᓇ ᖃᐅᓯᐅᕈᔪᐃᓐᓇᓚᐅᕐᒪᑦ ᐃᒡᓗᖃᕐᕕᒃᓴᐅᑦᑎᐊᕋᑎᒃ.  
ᐃᓂᒃᓴᖃᓐᖏᓗᐊᓚᐅᕐᒪᑦ ᒫᓐᓇ ᓄᓇᓕᐅᑉ ᐃᓂᒋᔭᖓ ᓯᕗᓂᒃᓴᒧᑦ 
ᐊᖏᓪᓕᒋᐊᕋᔭᖅᐸᑦ, ᑕᐃᒪᐃᒻᒪᑦ ᐃᓂᒃᓴᒥᒃ ᓂᕈᐊᖅᓯᖅᑐᖃᓚᐅᖅᑐᖅ 
ᓄᓇᓕᓐᖑᕋᔭᖅᑐᒥᒃ.  1967-ᒥ ᐋᓐᑎᐅᕆᔫᒥ ᑲᒻᐸᓂᐅᔪᑦ ᖃᐅᔨᖅᓴᖅᑏᑦ 
ᓅᖁᔨᓚᐅᖅᑐᑦ ᑲᖏᖅᑑᑉ ᐊᑭᐊᓄᑦ ᓄᓇᐅᑉ ᖃᐅᔨᓴᖅᑕᐅᓂᖓ ᒪᓕᓗᒍ ᐊᒻᒪ 
ᐅᖃᓕᒪᖃᑎᒌᓕᓚᐅᖅᑐᑦ “ᐱᓕᕆᕕᐅᔪᑦ ᖃᔅᓯᑲᓪᓚᐃᓪᓗ ᓄᓇᓕᖕᒥᐅᑕᑦ”.  
ᑕᐃᒪᐃᒃᑲᓗᐊᖅᑎᓪᓗᒍ, ᐊᑲᐅᓐᖏᓕᐅᕈᑎᑕᖃᕈᓘᔭᓚᐅᖅᑐᖅ ᓄᑖᒥᒃ 
ᐃᓂᑖᕆᔭᐅᔪᒥ.  ᑕᐃᓐᓇ ᐃᓂᑐᖃᐅᔪᖅ ᖃᐅᓯᒻᒪᕆᐅᖃᑦᑕᖅᑎᓪᓗᒍ ᐊᒻᒪ 
ᒪᓴᐅᖃᑦᑕᖅᑎᓪᓗᒍ ᐊᐅᔭᒃᑯᑦ, ᑖᓐᓇ ᓄᑖᖅ ᐃᓂᐅᔪᖅ ᐊᓄᕇᓐᓇᖅᑐᒻᒪᕆᐅᓪᓗᓂ 
ᐊᒻᒪ ᐊᐳᑎᖃᒻᒪᕆᒃᑐᓂ ᐅᑭᐅᒃᑯᑦ.  ᒫᓐᓇ ᐃᓂᐅᔪᖅ ᓄᓇᒋᔭᐅᖃᑦᑕᖅᓯᒪᔪᑐᖃᖅ 
ᐃᓚᒌᓄᑦ ᐱᔾᔪᑎᒋᓪᓗᒍ ᐊᓄᕆᖃᕋᔪᐃᓐᓂᖓᓄᑦ ᐊᒻᒪ ᑐᓚᒡᕕᖃᑦᑎᐊᓂᖓᓄᑦ 
ᖃᔭᕆᐊᓄᑦ, ᑕᒪᓐᓇ ᐱᔾᔪᑎᒋᓪᓗᒍ ᕼᐊᑦᓴᓐᐸᐃᒃᑯᑦ ᓂᕈᐊᓚᐅᖅᑐᑦ ᑕᒪᑐᒥᖓ 
ᐃᓂᐅᔪᒥᒃ ᓂᐅᕕᕐᕕᒃᑖᖅᑐᑎᒃ.  ᐊᔾᔨᒌᓐᖏᑦᑑᑎᐅᒐᓗᐊᖅᑎᓪᓗᒋᑦ ᐃᓱᒫᓘᑕᐅᔪᑦ, 
ᑭᓯᐊᓂ 7 ᓄᑖᑦ ᐃᒡᓗᐃᑦ ᒪᑭᑕᐅᓚᐅᖅᑐᑦ ᐱᖓᖕᓇᖓᓂ ᓯᓈᖓᑕ Patricia Bay 
ᐊᕐᕌᒍᐊᓂ 1967 ᐃᓚᒋᓪᓗᓂᐅᒃ ᓄᑖᑉ ᓄᓇᓕᕈᖅᑑᑉ. 

ᑖᔅᓱᒪ ᓄᓇᓕᐅᑉ ᓅᑕᐅᓂᖓ ᐊᐅᓚᑕᐅᑦᑎᐊᓚᐅᓐᖏᑦᑐᖅ ᐊᒻᒪ 
ᓴᓇᔭᐅᓂᖏᑦ ᑭᖑᕙᖅᑕᖅᓱᑎᒃ ᑕᐃᒪᐃᒻᒪᑦ ᐱᖁᔨᕗᖔᕈᑎᓕᐅᖅᑐᖃᓕᓚᐅᖅᑐᖅ 
ᓄᓇᑦᓯᐊᑉ ᑲᑎᒪᔨᖏᓐᓂ ᐊᕐᕌᒍᐊᓂ 1969:

ᐃᒪᐃᒻᒪᑦ ᓄᓇᓕᐊ ᑲᖏᖅᑐᐹᐱᐅᑉ ᐊᑐᒐᒃᓴᐅᖏᒻᒪᕆᒃᑐᒦᒻᒪᑕ 
ᐃᒡᓗᑭᒃᓴᕐᓂᑯᒧᑦ, ᐋᓐᓂᐊᕐᕕᒃ, ᐃᓕᓐᓂᐊᕕᒃ ᐊᒻᒪ ᐃᓄᐃᑦ; 
ᐊᒻᒪ ᐃᒪᐃᒻᒪᑦ ᑲᒪᒋᔭᐅᑦᓯᐊᓯᒪᓐᖏᓗᐊᒻᒪᕆᖕᒪᑕ ᓄᓇᓕᖕᓂ 
ᓴᖅᑭᒍᑕᐅᓪᓗᓂ ᓱᓕ ᐴᖅᑲᖅᓯᒪᔪᑦ ᐃᒡᓗᒃᓴᐃᑦ ᐃᓄᖕᓄᑦ; 
ᐊᒻᒪ ᐃᒪᐃᒻᒪᑦ ᐅᓄᓕᕆᔨᑐᖃᒃᑯᑦ ᑭᒍᕙᕆᐊᖅᓯᓯᒪᖕᒪᑕ ᐱᔾᔪᑎᒋᓪᓗᒍ 
ᐃᓂᒃᓴᖓ ᓇᓗᓈᕿᓂᖓᓄᑦ; 
ᒫᓐᓇ ᐃᒪᐃᓕᕐᓕ, ᐱᒋᐊᖅᑎᑦᓯᕗᖓ ᑖᒃᑯᐊ ᒐᕙᒪᖏᑦ ᓄᓇᑦᓯᐊᑉ 
ᐊᐱᕆᖁᓪᓗᒋᑦ ᐃᓄᓕᕆᔨᑐᖃᒃᑯᓐᓂᒃ ᓅᑦᑕᐃᓕᖁᓐᖏᓪᓗᒋᑦ ᓄᓇᓕᐅᑉ 
ᐃᓂᒃᓴᖓᓄᑦ ᐊᒻᒪ ᐱᕙᓪᓕᐊᑎᑕᐅᓗᓂ ᓱᑲᔪᒥᒃ ᑖᓐᓇ ᐃᓂᒃᓴᖅ 
ᐊᔪᕐᓇᖏᓐᓂᓕᒫᖓᒍᑦ, ᐃᓄᒋᐊᓗᐊᒃᑐᒦᖁᓇᒋᑦ, ᐋᓐᓂᐊᕐᓇᖅᑐᓕᖕᒦᖁᓇᒋᑦ 
ᐊᒻᒪ ᐃᓕᓐᓂᐊᕐᕕᒡᓗᓗᐊᖁᓇᒋᑦ.

ᐃᓚᒋᔭᐅᓪᓗᓂ ᐅᖃᓕᒪᓂᐅᔪᓄᑦ ᑕᒡᕗᖓ ᐱᖁᔨᕗᖔᕈᒻᒧᑦ, ᓴᐃᒨᓂ ᒪᐃᑯ 
ᐅᖃᐅᓯᖃᓚᐅᖅᑐᖅ “ᐊᑐᒐᒃᓴᐅᖏᒻᒪᕆᒃᑐᓂᒃ” ᑲᖏᖅᑐᒑᐱᖕᒥ.  ᐃᓕᓐᓂᐊᕐᕕᕐ 
ᐊᐅᓚᓕᑦᑐᓂ ᑕᐃᒪᓐᖓᓂᒃ 1960 ᐃᓕᓐᓂᐊᖅᑎᖃᓕᖅᑐᓂ ᐅᖓᑖᓄᑦ 88 
ᓄᑕᖅᑲᓂᒃ.  ᐊᖏᓂᖅᓴᒥᒃ ᐃᓕᓐᓂᐊᕐᕕᓕᐅᓚᐅᕋᓗᐊᖅᑎᓪᓗᒋᑦ 1968ᒥ, ᓱᓕ 
ᓯᓈᓃᓚᐅᕐᒪᑦ ᓴᓇᔭᐅᓂᒃᓴᖓ ᑭᖑᕙᕆᐊᖃᑦᑕᕐᓂᖓᓄᑦ.  ᐃᒡᓗᓕᐅᖅᑏᑦ 
ᓇᑉᐸᐃᓚᐅᖅᑐᑦ ᓄᑖᓂ ᐃᒡᓗᒃᓴᓂᒃ, ᑭᓯᐊᓂ ᐃᒡᓗᒋᒋᐊᖃᓚᐅᕐᒪᔾᔪᒃ, 
ᑲᖏᖅᑐᒑᐱᖕᒥᐅᑦ ᐃᒡᓗᕋᓛᓃᑎᓪᓗᒋᑦ, ᐅᖅᓱᐊᓗᖃᐅᑎᕕᓂᕐᓂᒃ 
ᑭᐊᒃᓴᐅᑎᖃᖅᑐᑎᒃ, ᐃᑯᐊᓚᑎᑦᑎᕙᒃᑐᑎᒃ ᓇᓂᒍᓐᓇᖅᑕᒥᓂᒃ ᐅᖅᑰᓴᐅᑎᒋᓪᓗᒍ 
ᐊᖏᕐᕋᒥᓄᑦ.  ᐊᒻᒪᓗ, ᑖᓐᓇ ᓄᓇᓕᐅᔪᖅ ᓱᓕ ᐋᓐᓂᐊᕐᕕᖃᕋᓂ.  1969ᒥ, 
ᑲᑎᑦᑐᒋᑦ ᐃᓄᐃᑦ ᐅᓄᕐᓂᖏᑦ ᑎᑭᓚᐅᖅᑐᑦ 266 ᑲᖏᖅᑐᒑᐱᐅᑉ ᒥᒃᓵᓂ.  210 
ᑲᖏᖅᑐᐹᐱᖕᒥᐅᖑᓪᓗᑎᒃ, ᑎᓴᒪᐃᓐᓇᐃᑦ ᐃᓄᐃᑦ ᓄᓇᖃᖅᑐᑎᒃ ᐱᖑᐊᕐᔪᖕᒥ 
ᐊᒻᒪ ᐊᒥᐊᒃᑯᖏᑦ ᐃᓄᐃᑦ ᑎᓴᒪᓂ ᐃᓚᒌᑦ ᓄᓇᒋᕙᒃᑕᖏᓐᓃᑦᑐᑎᒃ.

ᓄᓇᑦᓯᐊᑉ ᑲᒥᓯᓇᖓ ᓯᑑᕗᑦ ᕼᐋᑦᓴᓐ ᐳᓛᕆᐊᓚᐅᕐᒪᑦ 
ᑲᖏᖅᑐᒑᐱᖕᒧᑦ ᐅᐱᕐᖔᖓᓂ 1969 ᐊᒻᒪ ᐅᖃᖅᑐᓂ ᐊᕕᒃᓯᒪᓂᕋᖅᑐᒍ 
ᓄᓇᓕᐅᔪᑦ ᑕᒡᕙᓂ Patricia Bay ᓄᓇᓕᑐᖃᖅ ᐊᒻᒪ ᓄᑖᖅ ᓄᓇᓕᐅᑉ 
ᐃᓂᖓ.  ᒪᕐᕉᒃ ᐅᒥᐊᒃᑯᑦ ᐱᕐᕈᓗᐊᕿᑎᓪᓗᒋᑦ ᐊᐅᔭᖓᓂ 1969, ᒪᕐᕉᒃ 
ᑐᖁᓪᓗᑎᒃ, ᑕᒪᓐᓇ ᐊᕕᒃᓯᒪᓂᐅᔪᖅ ᐊᑦᑕᕐᓇᕈᑕᐅᓚᐅᕐᒪᑦ.  ᑖᒃᑯᐊ 
ᐃᓄᐃᑦ ᓄᑖᒥ ᓄᓇᓕᐅᔪᒥ ᑕᐅᑐᒃᑐᕕᓃᑦ ᐱᕐᕈᓗᐊᕿᔪᓂᒃ ᑭᓯᐊᓂ 
ᐅᒥᐊᖅᑕᖃᓚᐅᓐᖏᒻᒪᑦ ᐊᑐᖅᑕᐅᔪᓐᓇᖅᑐᓂᒃ ᐱᕐᕈᓗᐊᕿᔪᓄᑦ.  ᐊᕐᓇᖅ 

ᒪᒃᐱᒐᐅᑉ ᐊᑭᖔᖓᓂ: 

ᐊᖑᑎ ᐊᒻᒪ ᓄᑲᑉᐱᐊᖅ 

ᖃᒧᑎᒦᒃᖢᑎᒃ 

ᐅᓂᐊᕐᑕᐅᓪᓗᑎᒃ 

ᕿᒧᒃᓯᕈᑎᓂᒃ, 1950

ᓄᓇᑦᓯᐊᑉ 

ᑐᖅᑯᖅᑕᐅᓯᒪᕝᕕᐊᓂ

ᐃᓪᓚᐅᖅ ᐅᐃᖃᕈᓐᓃᕈᑎᒋᓚᐅᖅᐸᖓ ᑖᒃᑯᐊ ᐱᕐᕈᓗᐊᕿᔪᑦ, ᐅᓂᒃᑳᓚᐅᖅᑐᖅ 
ᓱᓕᔪᒥᒃ ᑭᒡᓕᓯᓂᐊᖅᑎᓄᑦ “ᐃᒡᓗᐃᑦ ᒫᓂ ᐊᑭᓃᑦᑐᑦ ᓴᓇᔭᐅᕙᓪᓕᐊᓕᖅᑎᓪᓗᒋᑦ 
ᑕᒫᓂ ᐃᖅᑲᓇᐃᔭᖃᑕᐅᓚᐅᖅᓯᒪᖕᒪᑦ 1969ᒥ ᐅᐃᒐ ᓴᓇᖃᑕᐅᓪᓗᓂ ᒪᐅᓇ 
ᐃᑳᕋᓱᒃᑐᓂ ᒪᐅᓐᖓᖔᕋᓱᒃᑐᓂ ᐃᒫᒎᓚᐅᖅᓯᒪᔪᖅ  ᑎᒥᖓᓗ ᓇᓂᔭᐅᓇᓂ 
ᑕᐃᒃᑯᓄᖓ ᐃᖅᑲᓇᐃᔭᕐᕕᒥᓂᖏᓐᓄᑦ ᑮᓇᐅᔭᓂᒃ ᑐᒃᓯᕋᕋᓱᖃᑦᑕᔪᒐᓗᐊᕋᒪ  
ᐃᖅᑲᓇᐃᔭᖅᑐᓂᒃ ᐃᒫᒎᕐᓂᑰᖕᒪᑦ ᑭᓯᐊᓂ ᑮᓇᐅᔭᒥᒃ ᑐᓂᓯᔭᐅᓯᒪᓐᖏᑦᑐᓂᖓ 
ᐊᒻᒪ ᐃᓅᓯᓐᓂᒃ ᐃᒃᐱᒋᓯᒪᔭᕋ.”

ᑕᒪᓐᓇ ᐊᕕᒃᓯᒪᓂᖏᑦ ᓄᓇᓕᐅᔪᑦ ᐃᓗᐊᓐᖏᓗᐊᓕᓚᐅᕐᒪᑦ.  1969 
ᓄᓐᖑᖏᓐᓂ, ᑖᓐᓇ ᐊᖓᔪᖅᑳᕆᔭᐅᔪᖅ ᒐᕙᒪᒃᑯᓐᓄᑦ, J. B. H. Gunn, 
ᐊᑐᓕᖁᔨᓚᐅᕐᒪᑦ ᓄᓇᓕᒃ ᐊᑕᐅᓯᕈᖅᑕᐅᖁᓪᓗᒍ ᐊᔪᕐᓇᕈᓐᓃᑐᐊᖅᐸᑦ 
ᓄᑖᒧᑦ ᐃᓂᒃᓴᖓᓄᑦ.  ᐊᒥᐊᒃᑯᔪᑦ ᓄᓇᓕᑐᖃᕐᒥ ᓄᒃᑎᖅᑕᐅᓚᐅᖅᑐᑦ 
1970 ᐅᐱᕐᖔᖓᓂ, ᐃᓚᖏᑦ ᐃᒡᓗᐃᑦ ᓲᕐᓗ ᓈᓚᒃᑎᒃᑯᑦ ᐃᒡᓗᖁᑎᖓᑦ 

ᒪᕐᕉᒃ ᕿᒻᒥᒃ ᓯᓚᑖᓂ 

ᖃᓪᓗᓈᖅᑕᒥ-

ᖁᓕᓕᖕᒥᒃ 

ᐃᒡᓗᕋᓛᕐᒥᒃ

ᐅᖃᓕᒫᒐᖃᕐᕕᖕᒥᑦ ᐊᒻᒪ 

ᑐᖅᑯᖅᑕᐅᓯᒪᕝᕕᖕᒥ ᑲᓇᑕᒥ

ᓱᕐᕋᒃᑕᐅᓚᐅᓐᖏᑦᑐᖅ ᑕᐃᑲᓐᖓᑦ ᓄᓇᓕᑐᖃᕐᒥᑦ.  ᓄᒃᑎᓚᐅᖅᑎᓪᓗᒋᑦ, 
ᐸᓖᓯᒃᑯᑦ ᐃᒡᓗᖁᑎᖓᑦ ᓄᒃᑎᓕᓚᐅᕐᒥᔪᖅ ᑕᐃᑲᓐᖓᑦ ᐱᖑᐊᕐᔪᒃ ᓄᑖᒧᑦ 
ᑲᖏᖅᑐᒑᐱᖕᒧᑦ ᐊᒻᒪ ᒥᑦᑕᕐᕕᓕᐅᖅᑐᑎᒃ ᓄᓇᓕᐅᑉ ᐱᖓᖕᓇᖓᓂ.  ᐃᓚᖏᑦ 
ᐃᒡᓗᐃᑦ ᓱᓕ ᓄᓇᓕᑐᖃᕐᒦᑦᑐᑦ ᑭᓯᐊᓂ ᐊᑐᖅᑕᕙᒃᑐᑦ ᐅᐱᕐᖔᒃᑯᑐᐊᖅ 
ᐊᐅᔭᒃᑯᓪᓗ.

ᓄᓇᓕᖕᓂ 
ᐃᓅᓯᖃᖅᐸᓪᓕᐊᓂᖅ

1960 ᐊᑐᖅᑎᓪᓗᒋᑦ, ᐊᒥᓲᓂᖅᓴᑦ ᑲᖏᖅᑐᒑᐱᖕᒥᐅᑦ ᓅᓚᐅᖅᑐᑦ 
ᑲᖏᖅᑐᒑᐱᐅᑉ ᓄᓇᓕᐊᓄᑦ, ᑎᓕᐅᖅᑕᐅᓪᓗᑎ, ᓴᖑᓴᖅᑕᐅᓪᓗᑎᒃ 
ᑐᓂᓯᓂᐊᕐᓂᕋᖅᑐᑎᒃ ᐃᓕᓐᓂᐊᕐᓂᒃᑯᑦ, ᐋᓐᓂᐊᖅᑐᓕᕆᔭᐅᓂᒃᑯᑦ 
ᐊᒻᒪ ᐃᒡᓗᖃᖅᑎᑕᐅᓂᐊᕐᓂᒃᑯᑦ.  ᑲᑎᑉᐸᓪᓕᐊᑎᑦᑎᓪᓗᑎᒃ 
ᒐᕙᒪᒃᑯᑦ ᐃᓱᒫᓘᑎᖏᑦ ᓄᖑᒃᑲᓗᐊᖅᑎᓪᓗᒋᑦ ᐊᒻᒪ ᐊᐅᓚᑕᐅᓂᖓ, 
ᑲᖏᖅᑐᒑᐱᖕᒥᐅᓄᑦ ᓄᑖᓂᒃ ᐊᒃᓱᕈᕐᓇᓕᓚᐅᖅᑐᖅ, ᐊᓂᒎᑎᒋᐊᖃᖅᑕᖏᓐᓂᒃ, 
ᔪᐊᓇᓯ ᐋᐸᒃ ᐃᖅᑲᐅᒪᔪᖅ; “(ᓄᓇᓕᖕᓂ ᐃᓅᓯᖃᕐᓂᖅ) 
ᖃᓄᐃᓚᐅᓐᖏᑦᑑᒐᓗᐊᕐᓕ ᖃᑦᓯᓐᓇᖅᑐᑰᓘᓚᐅᕐᒪᑕᓕ ᑲᖏᖅᑐᒑᐱᒻᒥ 
ᑭᓯᐊᓂ ᑲᑎᕙᓪᓕᐊᒐᑦᑕ ᐃᓄᒋᐊᒃᓯᕙᓪᓕᐊᓕᖅᖢᑕᓗ ᑕᒪᓐᓇ 
ᐱᔭᕆᑐᓂᖅᓴᐅᖅᑰᔨᖃᑦᑕᓕᓚᐅᖅᑐᖅ.”  ᐊᖑᓇᓱᒃᑏᑦ ᓄᓇᒋᕙᓐᖏᑕᒥ 
ᓄᓇᖃᓕᖅᑐᑎᒃ, ᐃᓱᒪᖅᓱᕈᓐᓃᖅᑐᑎᒃ ᒪᓕᖃᑦᑕᖅᑕᒥᓂᒃ ᓂᕐᔪᑎᓂᒃ.  
ᖃᐅᔨᓚᐅᖅᑐᑦ ᓄᓇᓕᖕᓃᖏᓐᓇᓕᖅᐸᓪᓕᐊᓂᕐᒥᓂᒃ, ᑕᐃᒪᐃᒻᒪᑦ, 
ᐅᖓᓯᖕᓂᖅᓴᒧᑦ ᐊᖑᓇᓱᒋᐊᖃᑦᑕᕆᐊᖃᓕᓚᐅᖅᑐᑦ.  ᓄᓇᓕᖕᒥᐅᑕᐅᓂᖅ 
ᑐᑭᖃᓚᐅᕐᒥᖕᒪᑦ ᐊᒥᓲᓂᖅᓴᑦ ᕿᒻᒦᑦ ᐊᑕᐅᓯᕐᒦᓐᓂᖏᓐᓂ, ᓴᖅᑭᑎᑦᑎᒍᓐᓇᖅᑐᑎᒃ 
ᐋᓐᓂᐊᕐᓇᖅᑐᓄᑦ ᕿᒻᒥᕐᓄᑦ ᐊᒻᒪ ᕿᒻᒦᑦ-ᐃᓄᐃᑦ ᐊᑲᐅᓐᖏᓕᐅᕈᑎᓂᑦ.  
ᑕᒪᒃᑯᐊ ᐊᒃᓱᕈᕐᓇᖅᑐᑦ ᓴᖑᒍᑕᐅᓚᐅᖅᑐᑦ ᑲᖏᖅᑐᒑᐱᖕᒥᐅᓄᑦ 
ᓇᖕᒥᓂᖃᓐᖏᓐᓂᖅᓴᐅᓕᖅᑐᑎᒃ ᕿᒻᒥᓂ, ᓴᖑᓪᓗᑎᒃ ᓯᑭᑑᓄᑦ.  1970 
ᐊᕐᕌᒍᖏᑦ ᑎᑭᑎᓪᓗᒋᑦ, ᐊᑭᓖᒋᐊᖃᕐᓂᕐᒧᑦ ᓲᕐᓗ ᐃᒡᓗᓄᑦ ᐊᑐᖅᑐᐊᕈᑎᓄᑦ, 
ᐊᒻᒪ ᓯᑭᑑᓄᑦ ᐊᒻᒪ ᐋᖅᑭᐅᒪᒋᐊᖃᕐᓂᖏᓐᓄᑦ, ᑲᖏᖅᑐᒑᐱᖕᒥᐅᑦ ᑕᒪᒃᑮᑎᒍᑦ 

ᑮᓇᐅᔭᓕᐅᕈᑎᖃᕈᓐᓇᓚᐅᖅᑐᑦ.   
ᑐᖔᒍᑦ ᑲᖏᖅᑐᒑᐱᖕᒧᑦ ᑲᑎᑕᐅᓚᐅᖅᑎᓐᓇᒋᑦ, ᐸᓖᓯᒃᑯᑦ 

ᐅᖃᐅᓯᖃᖅᓯᒪᓐᖏᑦᑐᑦ ᕿᒻᒦᑦ ᐋᓐᓂᐊᖃᕐᓂᖏᓐᓂᒃ ᑲᖏᖅᑐᒑᐱᐅᑉ ᒥᒃᓵᓂ.  
ᑕᒡᕙᓐᖓᑦ 1964 ᑎᑭᑦᑐᒍ 1968, ᑲᖏᖅᑐᒑᐱᖕᒥᐅᑦ ᓅᓯᒪᓕᖅᑎᓪᓗᒋᑦ 
ᓄᓇᓕᐅᔪᓄᑦ, ᐅᖃᐅᓯᖃᓚᐅᓐᖏᑦᑎᐊᖅᑐᑦ ᐋᓐᓂᐊᕐᓇᖅᑐᖃᕐᓂᕐᒥᑦ.  ᑕᒪᓐᓇ 
ᑭᐳᒃᓯᒪᔪᖅ ᐅᖃᐅᓯᕆᓚᐅᖅᑕᖓᓂᒃ George Wenzel ᑖᓐᓇ ᖃᐅᔨᓴᓚᐅᖅᑐᖅ 
ᑲᖏᖅᑐᒑᐱᖕᒥ ᐊᑐᓕᕋᑖᖅᑎᓪᓗᒋᑦ 1970.  Wenzel ᐅᖃᓚᐅᖅᑐᖅ 
“ᑐᖁᕋᖅᑐᐊᓘᓚᐅᕐᓂᖏᓐᓂᒃ ᕿᒻᒦᑦ ᒪᕐᕉᖕᓄᑦ ᐋᓐᓂᐊᓇᕐᔪᐊᕐᓄ 1964 
ᐊᒻᒪ 1966 ᐊᑯᓐᓂᖓᓐᓂ.  ᑲᖏᖅᑐᒑᐱᖕᒥᐅᑦ ᐃᓄᖏᑦ ᐅᖃᖅᓯᒪᔪᑦ 
ᑕᒫᓂ 500 ᕿᒻᒦᑦ ᑐᖁᓯᒪᓂᖏᓐᓂᒃ.”  ᑕᒪᓐᓇ ᓄᖑᑲᓴᒍᑕᐅᒐᔭᖅᑐᕕᓂᖅ 
ᕿᒻᒥᓄᑦ, ᐊᒃᑐᐃᓗᓂ ᑲᖏᖅᑐᒑᐱᖕᒥᐅᑦ ᐊᖑᓇᓱᒍᓯᖏᓐᓄᑦ ᐊᒻᒪ 

ᐱᖓᓱᑦ ᓄᑲᑉᐱᐊᑦ 

ᖁᑭᐅᑎᖏᓪᓗ

ᐅᖃᓕᒫᒐᖃᕐᕕᖕᒥᑦ ᐊᒻᒪ 

ᑐᖅᑯᖅᑕᐅᓯᒪᕝᕕᖕᒥ 

ᑲᓇᑕᒥ

ᑕᑎᒋᔭᐅᖃᑦᑕᕐᓂᖏᓐᓄᑦ ᕿᒻᒦᑦ ᐃᖏᕐᕋᔾᔪᑎᒋᓪᓗᒋᑦ.
ᑕᐃᔅᓱᒪᓂ, ᐅᓄᖅᑐᑦ ᕿᒻᒦᑦ ᖃᓂᒃᓴᓗᐊᓕᓚᐅᕐᒪᑕ ᓄᓇᓕᖕᓄᑦ, 

ᕿᒻᒦᓪᓗ, ᐃᓄᐃᓪᓗ ᓈᒻᒪᓈᖃᑦᑕᐅᑎᒍᓐᓃᕐᒪᑕ ᒪᓕᒋᐊᖃᓕᓚᐅᖅᑐᑦ 
ᒪᓕᒐᕐᓂᒃ ᐱᔾᔪᑎᖃᖅᑐᓂᒃ ᕿᒻᒥᓕᕆᓂᕐᒧᑦ (ᑕᐃᔭᐅᔪᖅ “ᕿᒻᒥᓕᕆᓂᕐᒧᑦ 
ᒪᓕᒐᖅ”) ᐸᓖᓯᒃᑯᓐᓄᑦ.  ᐃᓚᒋᓪᓗᓂᐅᒃ ᕿᒻᒥᓕᕆᓂᕐᒧᑦ ᒪᓕᒐᕐᒧᑦ, ᕿᒻᒦᑦ 
ᐃᐱᖅᓯᒪᐃᓐᓇᕆᐊᖃᓕᓚᐅᖅᑐᑦ ᖃᖓᓕᒫᖅ.  ᑕᒪᓐᓇ ᕿᐳᐃᓪᓗᓂ ᐃᓄᐃᑦ 
ᐱᖅᑯᓯᕆᕙᒃᑕᖏᓐᓂᒃ ᐸᖅᑭᑦᑎᐊᖅᑐᒋᑦ ᕿᒻᒥᓂ.  ᐊᒻᒪᑦᑕᐅᖅ, ᕿᒦᑦ 
ᐲᕋᔪᒃᐸᓚᐅᕐᒪᑕ ᐊᒻᒪ ᑕᐃᒪᓐᓇᐃᒃᑳᖓᑦ ᖁᑭᖅᑕᐅᒐᔪᑦᑐᑎᒃ.  ᐊᐱᖅᓱᖅᑕᐅᓪᓗᓂ 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, ᔭᐃᑯᐱ ᐃᖃᓗᒡᔪᐊᖅ ᐃᖅᑲᐅᒪᔪᖅ 
ᐅᓪᓗᖓ ᐊᕐᕌᒍᐊᓂ 1964 ᐱᖓᓱᑦ ᕿᒥᒻᒥᖏᑦ ᑐᖁᑕᐅᖕᒪᑕ:

ᑲᖏᖅᑐᒑᐱᓕᐊᖅᓯᒪᓪᓗᑕ ᐸᓖᓯᒧᑦ ᑕᐃᒪ ᐊᑕᐅᓯᖅ ᐅᓪᓗᒥ ᓱᓕ 
ᑕᑯᓐᓇᓐᖑᐊᖃᑦᑕᕋᒃᑯ ᑕᒪᐅᖓ ᕿᑎᖓᒍᑦ ᕿᖁᖅᑕᐅᓯᒪᓪᓗᓂ 
ᑕᐅᕙᓂ ᐅᖓᓯᒃᑐᑲᓪᓚᐅᒻᒪᑦ ᐅᐸᒃᑏᖕᓂᒃ ᐅᓂᐊᖅᖢᓂᒋᑦ 
ᓯᕗᓪᓖᖏᓐᓇᕐᒥᓄᑦ ᐅᕙᓐᓄᑦ ᐅᕙᓐᓄᐊᖅᐸᓪᓕᐊᓚᐅᖅᓯᒪᔪᖅ 
ᐊᐅᓈᖅᑐᐊᓘᓪᓗᓂ .  ᑕᐃᒃᑯᐊ ᒪᕐᕉᒃ  ᖁᑭᖅᑕᐅᒐᓗᐊᕆᓪᓗᑎᒃ 
ᑭᓯᐊᓂ ᕿᒻᒥᕗᓪᓕ ᐅᕙᑦᑎᓐᓄ ᐃᓕᓐᖓᒐᒥᒃ ᖃᒻᒪᖕᓂᕋᓲᖑᒐᑦᑕᓕ  
ᖃᐃᑎᓐᓇᓱᐊᖅᖢᒋᑦ ᑕᐃᒪᐃᓕᐅᓕᕋᑦᑎᒍᓪᓕ ᐃᓱᒪᒐᓗᐊᖅᖢᖓ 
ᑕᒫᓂᖃᐃ ᐸᕐᓇᒋᐊᖃᓐᖏᓐᓇᑦᑕ ᐅᖃᐅᔾᔭᐅᓯᒪᓐᖏᑦᑎᐊᖅᖢᑕ 
ᖃᐃᖕᒪᑕᓕ ᐃᐱᐅᑕᕆᓐᖏᑦᑕᕋᓗᐊᖏᓐᓂᒃ ᖁᖓᓯᑎᒍᓪᓗ ᕿᓚᒃᓱᖅᖢᒋᑦ 
ᖁᑭᖅᑕᐅᓚᐅᖅᐸᓪᓕᐊᑐᐃᓐᓇᓚᐅᖅᑐᑦ.

ᐅᓄᖅᑐᑦ ᑲᖏᖅᑐᒑᐱᖕᒥᐅᑦ ᐅᖃᐅᔾᔭᐅᖏᑦᑎᐊᓚᐅᖅᑐᑎᒃ ᓱᖕᒪᑦ ᕿᒻᒥᖏᑦ 
ᖁᑭᖅᑕᐅᖕᒪᖔᑕ, ᐃᓚᖏᑦ ᐅᖃᐅᔾᔭᐅᓂᕋᖅᑐᑦ  ᐃᖏᕐᕋᖃᑦᑕᖁᔭᐅᒍᓐᓃᖅᑐᑎᒃ.  
ᔪᐊᓇᓯ ᐋᐸᒃ ᐅᖃᐅᔾᔨᓚᐅᖅᑐᖅ  ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ, 
“ᐊᐱᕆᔭᐅᖃᑦᑕᔪᓐᖏᑦᑐᒍᑦ ᑐᖁᕋᖅᑕᐅᑐᐃᓐᓇᕐᒪᖔᑕ, ᑭᓯᐊᓂ ᕿᒻᒥᖃᕆᐊ
ᖃᕈᓐᓃᕋᑦᑕᒎᖅᑕᐅᓯᒪᑐᐃᓐᓇᖃᑦᑕᓚᐅᖅᑐᒍᑦ ᑕᐃᒫᒃ ᑐᓴᖅᓯᒪᕗᖓ. ᑭᓯᐊᓂ 
ᓴᐱᕐᓇᖅᓯᑲᐃᓐᓇᓚᐅᖅᑐᖅ ᕿᒻᒥᖃᕈᓐᓃᖅᑐᓂ ᓇᒧᓐᖓᒐᒃᓴᖃᑦᑎᐊᕈᓐᓃᕐᓇᕐᓂᖅ 
ᐃᓱᒪᒋᓪᓗᒍ ᓇᒧᓐᖓᖃᑦᑕᐅᑎᒋᔪᓐᓇᓚᐅᕋᑦᑎᒍ ᓯᓂᒃᑕᐅᑎᒋᔪᓐᓇᖅᑐᒋᓪᓗ 
ᖃᓄᐃᓐᖏᑦᑎᐊᓚᐅᖅᑑᒐᓗᐊᖅ.” ᑖᓐᓇ ᑲᔪᖏᖅᓴᐃᔾᔪᑕᐅᑐᐃᓐᓇᕆᐊᓕᐅᓪᓗᓂ 
ᓄᓇᓕᖕᒧᑦ ᓄᒃᑎᖁᔨᓂᕐᒥᒃ. 1968-ᒥ ᖃᐅᔨᓴᕈᑕᐅᔪᑦ ᑮᓇᐅᔭᓕᐅᕈᑕᐅᔪᓄᑦ 

ᐅᖃᖅᓯᒪᔪᑦ ᑕᒪᓐᓇ ᐱᔾᔪᑕᐅᓚᐅᕐᓂᖓᓂᒃ ᓅᑉᐸᓪᓕᐊᓂᖅ ᑲᖏᖅᑐᒑᐱᖕᒧᑦ 
ᓱᒃᑲᐃᔾᔪᑎᖃᕐᓂᖓᓂᒃ ᓴᓂᖏᑦᑕ ᓄᓇᓖᑦ, ᐱᔾᔪᑎᖃᖅᑐᑎᒃ 
ᐅᐸᒐᒃᓴᐅᑦᑎᐊᖏᓐᓂᖓᓂᒃ.  ᐅᖓᓯᖕᓂᖓᓂᒃ ᒥᒃᓵᓂ ᐃᓚᒌᑦ ᓄᓇᖃᕐᕕᖏᓐᓂ 
ᓇᐃᓐᓂᖅᓴᐅᓪᓗᑎᒃ ᐅᒥᐊᒃᑯᑦ ᐅᕝᕙᓘᓐᓃᑦ ᕿᒧᒃᓯᒃᑯᑦ, ᓯᑭᑑᒃᑯᓪᓘᓐᓃᑦ.  
ᖁᑭᐊᓂᖅ ᕿᒻᒥᓂᒃ ᐊᔪᓕᕈᑕᐅᕚᓪᓕᓚᐅᖅᑐᒃᓴᐅᔪᖅ ᐅᓄᖅᑐᓄᑦ 
ᓅᒋᐊᖃᓕᖅᑐᑎᒃ ᓄᓇᓕᖕᓄᑦ.  ᑭᓱᒥᒃ ᐱᔾᔪᑎᖃᕋᓗᐊᖅᐸᑕ, ᕿᒻᒥᖃᕈᓐᓃᕐᓂᖅ 
ᐊᖏᔪᒥᒃ ᐊᒃᑐᐃᓯᒪᓚᐅᖅᑐᖅ ᑲᖏᖅᑐᒑᐱᖕᒥᐅᓂᒃ.  ᒥᐊᓕ ᐃᒃᑲᕐᕆᐊᓗᒃ 
ᐃᖅᑲᐅᒪᔪᖅ ᖃᓄᖅ ᔭᒐᐃᓂᖅ ᕿᒻᒥᓂᒃ ᐊᒃᑐᐃᓯᒪᓚᐅᕐᓂᖓ  ᐅᐃᖓᓂᒃ:  

ᐅᖃᐅᔾᔭᐅᓚᐅᓐᖏᑦᑐᒍᑦ ᓱᖕᒪᑦ (ᑐᖁᑕᐅᖕᒪᖔᑕ).  
ᐃᖏᕐᕋᔾᔪᑎᑐᐊᖑᓚᐅᖅᑎᓪᓗᒋᑦ.  ᐊᒃᓱᕈᕐᓇᒻᒪᕆᓚᐅᖅᑐᖅ ᐅᐃᒐᓄᑦ.  
ᓂᕆᑎᑦᓯᒋᐊᖃᖅᑐᓂ ᐅᕙᑦᑎᓐᓂᒃ ᑭᓯᐊᓂ ᐊᐅᓪᓚᕈᑎᖃᕈᓐᓃᓚᐅᖅᑐᖅ. …
ᐃᓱᒪᖓ ᐊᔾᔨᒋᒍᓐᓃᓚᐅᖅᑕᖓ ᐃᓱᒫᓘᑎᖃᖅᑐᓂ ᖃᓄᖅ ᓂᕆᓂᐊᖅᑕᕗᑦ 
ᐱᓂᐊᕐᒪᖔᑦ.

ᑕᒪᒃᑯᐊ ᐱᐅᓐᖏᑦᑐᒥ ᐊᓯᐅᔨᓂᐅᔪᑦ, ᐋᓐᓂᐊᕐᓇᖅᑐᒥᐅᒐᓗᐊᖅᐸᑦ, 
ᒪᓕᒐᖏᓐᓄᓪᓘᓐᓃᑦ ᕿᒻᒥᓕᕆᓂᕐᒧᑦ ᒪᓕᒐᑦ, ᓴᖅᑭᑎᑦᑎᔾᔪᑕᐅᓚᐅᖅᑐᑦ 
ᕿᒻᒥᑭᔅᓴᓕᕈᑕᐅᓚᐅᖅᑐᓂ 1960 ᐊᕐᕌᒍᖏᓐᓂᒃ.  1971ᒧ ᑎᑭᓪᓗᒍ, ᕿᒻᒦᑦ 
185-ᑐᐃᓐᓇᐅᓕᓚᐅᖅᑐᑦ ᐊᒥᐊᒃᑯᑦ.  ᐃᓇᖐᓪᓗᑎᒃ ᕿᒻᒥᓂᒃ, ᑲᖏᖅᑐᒑᐱᖕᒥᐅᑦ 
ᓴᖑᓚᐅᖅᑐᑦ ᓄᑖᓄᑦ ᓲᕐᓗ ᓯᑭᑑᓄᑦ ᐊᖑᓇᓱᒍᑎᒋᓪᓗᒋᑦ ᐊᒻᒪ 
ᐃᖏᕐᕋᒍᑎᒋᓪᓗᒋᑦ.  ᐸᓖᓯᒃᑯᑦ ᐅᖃᖅᓯᒪᔪᑦ 1960 ᐊᕐᕌᒍᖏᑦ ᐊᑐᖅᑎᓪᓗᒋᑦ 
ᐅᔾᔨᕈᓱᒃᓯᒪᓂᖏᓐᓂᒃ ᑲᖏᖅᑐᒑᐱᖕᒥ ᓯᑭᑑᓂᒃ ᓇᖕᒥᓂᓖᑦ ᖁᒡᕙᖅᓯᒪᓂᖓᓂᒃ.  
ᓯᕗᓪᓖᒃ ᒪᕐᕉᒃ ᓯᑭᑑᒃ ᓇᖕᒥᓂᕆᔭᐅᔪᑦ ᐃᓄᖕᓄᑦ ᑲᖏᖅᑐᒑᐱᖕᒥᐅᓄᑦ 
ᑎᑭᓚᐅᖅᑐᑦ 19621964ᒥ, ᑕᓪᓕᒪᒃᑲᓐᓃᑦ ᓯᑭᑑᖃᒃᑲᓐᓂᓕᓚᐅᖅᑐᖅ.  ᒪᕐᕉᒃ ᓱᓕ 
ᐅᖃᐅᓯᐅᔫᒃ ᓂᐅᕕᐊᖑᓪᓗᑎᒃ 1966ᒥ.

ᓯᑭᑑᑦ ᓄᑖᖑᑎᓪᓗᒋᑦ ᐊᑭᖏᑦ ᐊᑭᑐᔪᑲᓪᓚᐅᓚᐅᖅᑐᑦ 
ᐃᖅᑲᓇᐃᔭᖅᑎᑐᐃᓐᓇᐅᓪᓗᓂ.  ᔪᐊᓇᓯ ᐋᐸᒃ ᐃᖅᑲᐅᒪᔪᖅ, 
“ᓯᑭᑑᖃᓕᓚᐅᖅᓯᒪᔪᖓ ᑕᐃᔅᓱᒪᓂᐅᑎᓪᓗᒍ  ᐃᓛᒃ ᐱᑦᑕᐅᑎᒋᒥᓇᖓ 
ᐊᑭᑐᔪᕈᓘᒐᓗᐊᖅᖢᑎᒃ ᑕᒫᓂ 700-800 ᑕᒫᓃᒃᑲᓗᐊᖅᑎᓪᓗᒋᑦ 
ᑕᐃᔅᓱᒪᓂᐅᑎᓪᓗᒍ ᐊᑭᑐᔪᐊᓘᔮᓚᐅᖅᓯᒪᒻᒪᑕ ᑕᒪᒃᑯᐊ ᓯᑭᑑᑦ.” ᑭᓯᐊᓂ 
ᐊᑭᖏᑦ ᑕᐃᒪᐃᒃᑲᓗᐊᖅᑎᓪᓗᒋᑦ, ᓯᑭᑑᖃᕈᒪᓂᑐᐃᓐᓇᕐᒨᓚᐅᓐᖏᑦᑐᖅ, 

ᐱᖃᕆᐊᖃᓚᐅᕐᒪᑦ.  ᐊᑕᐅᓯᕐᒨᖅᑲᖅᑕᐅᓂᖏᑦ ᐃᓄᐃᑦ ᑕᐃᒪᓐᓇᐃᓚᐅᕐᒪᑦ 
ᑲᖏᖅᑐᒑᐱᖕᒥ ᐊᑐᖅᑎᓪᓗᒋᑦ ᐊᕐᕌᒍᑦ 1960 ᑐᑭᖃᖅᑐᖅ ᑕᒪᓐᓇ 
ᐅᓄᖅᓯᕚᓪᓕᓚᐅᓂᖏᓐᓂᒃ ᐊᖑᓇᓱᒃᑏᑦ ᐊᖑᓇᓱᒍᒪᔪᑦ ᑕᒫᓂ ᓄᓇᓕᐅᑉ 
ᖃᓂᒋᔭᖓᓂ.  ᐅᖓᓯᖕᓂᖅᓴᒨᕐᓂᐊᕐᓗᓂ ᐱᔭᕆᐊᑐᓚᐅᕐᒪᑦ ᐊᒻᒪ ᐊᑯᓂᐅᓪᓗᓂ 
ᐊᒻᒪ ᐅᓄᖅᑐᑦ ᐊᖑᑏᑦ ᕿᒻᒥᖃᕈᓐᓃᕐᓂᑯᑦ ᐋᓐᓂᐊᕐᓇᕐᓂᕐᒧᑦ ᐅᕝᕙᓘᓐᓃᑦ 
ᖁᑭᐊᔭᐅᓂᖏᓐᓄᑦ.  ᐊᒻᒪᑦᑕᐅᖅ, 1960 ᓄᓐᖑᖏᓐᓂ, ᑐᒃᑐᐃᑦ ᓅᓚᐅᖅᑐᑎᒃ.  
ᐅᖓᓯᖕᓂᖃᓕᓚᐅᖅᑐᑦ ᐅᖓᑖᓄᑦ 145 ᑭᓛᒥᑕ ᑲᖏᖅᑐᒑᐱᖕᒥᑦ.  ᓯᑭᑑᑦ 
ᐊᔪᕐᓇᖏᓐᓂᖅᓴᐅᑎᑦᑎᓚᐅᖅᑐᑦ ᐅᖓᓯᒃᑐᒨᕐᓂᐊᕐᓗᓂ ᓱᒃᑲᔪᒥᒃ.

1967ᒥ, ᐸᓖᓯᒃᑯᑦ ᐅᖃᓚᐅᖅᑐᑦ ᐅᓪᓗᓕᒫᖅᑕᖅᑐᖅ ᐃᖅᑲᓇᐃᔭᖅᑎᓕᒫᑦ 
ᓂᐅᕕᓚᐅᕐᒪᑕ ᓯᑭᑑᓂᑦ ᐊᒻᒪ ᒪᒃᑯᖕᓂᖅᓴᖅ ᐊᖑᑏᑦ ᓄᓇᓕᐅᔪᓂ 
ᑕᐃᒪᐃᒍᒪᓕᓚᐅᖅᖢᑎᒃ.  “(ᑕᒪᕐᒥᑲᓴᒃ ᒪᒃᑯᖕᓂᓴᑦ ᐊᖑᑏᑦ ᓄᐊᑦᑎᔪᑦ ᑮᓇᐅᔭᓂᒃ 
ᖃᒧᑕᐅᔭᖅᑖᕈᑎᒃᓴᓂᒃ ᐊᒻᒪ ᕿᒧᒃᓯᖅᐸᒃᑐᑎᒃ ᑭᓯᐊᓂ ᐊᑐᕆᐊᖃᓪᓚᕆᓕᕌᖓᒥᒃ.”  
1953 ᐊᒻᒪ 1966 ᐊᑯᓐᓂᖓᓐᓂ ᐅᓄᕐᓂᖏᑦ ᐅᓪᓗᓕᒫᖅ ᐃᖅᑲᓇᐃᔭᖅᑎᐅᔪᑦ 
ᑮᓇᐅᔭᓕᐅᖅᑐᑎᒃ ᑲᖏᖅᑐᒑᐱᖕᒥ ᐅᓄᖅᓯᒋᐊᓚᐅᖅᑐᑦ ᐱᖓᓱᓂᒃ 3 ᑎᑭᑦᑐᒍ 
7.  1968 ᓄᓐᖑᐊᓂ, ᑖᒃᑯᓇᓐᖓᑦ 210-ᓂᒃ ᐃᓄᖕᓂᑦ ᑲᖏᖅᑐᒑᐱᖕᒥᐅᓂᒃ, ᒪᕐᕉᒃ 
ᐃᖅᑲᓇᐃᔭᖅᑐᑎᒃ ᐃᖏᕐᕋᔪᓕᕆᔨᒃᑯᓐᓄᑦ ᐊᒻᒪ ᐊᑕᐅᓯᖅ ᓂᐅᕕᖅᑎᒃᑯᓐᓄᑦ, 
ᑎᓴᒪᑦ ᐃᓄᓕᕆᔨᑐᖃᒃᑯᓐᓄᑦ (ᒫᓐᓇ ᑕᐃᔭᐅᓕᖅᑐᑦ ᓄᓇᖃᖅᑳᖅᓯᒪᔪᓕᕆᔩᑦ 
ᐊᒻᒪ ᐅᑭᐅᖅᑕᖅᑐᒥᒃ ᐱᕙᓪᓕᐊᑎᑦᑎᔩᑦ), ᐊᒻᒪ ᐊᑕᐅᓯᖅ ᐊᔪᕿᖅᑐᐃᔨᒃᑯᓐᓄᑦ.  
ᐊᒥᐊᒃᑯᖏᑦ ᐃᓚᒌᑦ ᑮᓇᐅᔭᓕᐅᓚᐅᖅᑐᑦ ᐊᖑᓇᓱᐊᕐᓂᒃᑯᑦ, ᐃᓛᓐᓂᒃ 
ᐃᖅᑲᓇᐃᔭᑲᐃᓐᓇᖃᑦᑕᕐᓂᒃᑯᑦ ᐅᕝᕙᓘᓐᓃᑦ ᓴᓇᓐᖑᐊᒐᐃᔭᕐᓂᒃᑯᑦ, 
ᒥᖅᓱᖅᓯᒪᔪᓂᓪᓗ.  ᑲᖏᖅᑐᒑᐱᖕᒥᐅᑦ ᐃᖅᑲᓇᐃᔭᕋᓱᖃᑦᑕᓚᐅᖅᑐᑦ 
ᐃᖅᑲᓇᐃᔭᕐᕕᒃᓴᖅᑕᖃᓕᕌᖓᑦ.  1969 ᐱᒋᐊᕐᓂᖓᓐᓂᒃ 21-ᖑᓚᐅᖅᑐᑦ 
ᓯᑭᑑᑦ ᐅᖃᐅᓯᐅᔪᑦ ᑲᖏᖅᑐᒑᐱᖕᒦᑦᑐᑦ, 7 ᓄᑖᖑᓪᓗᑎᒃ 1969-ᒥ 
ᓴᓇᔭᐅᓂᑯᑦ ᓂᐅᕕᖅᑕᐅᔪᑦ ᐊᐅᔭᒃᑯᑦ ᐃᖅᑲᓇᐃᔭᖃᑦᑕᖅᑐᓄᑦ.  ᒪᕐᕉᒃ ᓯᑭᑑᒃ 
ᓇᖕᒥᓂᕆᔭᐅᓚᐅᕐᒥᔫᒃ ᓯᓚᑖᓃᑦᑐᓄᑦ ᐃᓚᒌᑦ ᓄᓇᖃᕐᕕᖏᓐᓂ.  

ᓯᑭᑑᖃᓂᑦ ᐊᑐᕐᓂᐅᔪᑦ ᐊᓯᔾᔩᓚᐅᕐᒥᔪᖅ ᖃᓄᖅ ᐊᒻᒪ ᑭᓱᓂᒃ 
ᑲᖏᖅᑐᒑᐱᖕᒥᐅᑦ ᐊᖑᓇᓱᖃᑦᑕᕐᓂᖏᓐᓂᒃ.  1967ᒥ, ᐸᓖᓯ ᐅᖃᓚᐅᖅᑐᖅ 
ᐊᓯᔾᔨᕐᓂᖏᓐᓂᒃ ᐊᖑᓇᓱᒍᓰᑦ ᓯᑭᑑᓄᑦ ᑎᑎᕋᖅᑐᓂ “ᓂᕐᔪᑎ ᑕᑯᔭᐅᔪᖅ, 
ᓂᕐᔪᑎ ᑐᖁᑕᐅᔪᖅ.”  ᕿᒻᒥᖃᖅᑎᓐᓇᒋᑦ, ᐆᒪᔪᕐᓂᐊᓗᐊᕆᖃᓚᐅᓐᖏᒻᒪᑕ 
ᕿᒻᒥᖅᑯᑎᒃᓴᓂᒃ.  ᐅᒡᒍᐊᕐᓇᖅᐳᖅ ᓯᑭᑑᑦ ᑕᑎᒋᔭᒃᓴᐅᖏᓐᓂᖏᓐᓂᒃ ᐊᒻᒪ 
ᐊᑦᑕᕐᓇᕐᓂᖏᓐᓂᒃ ᓯᑯᒥ.  1967ᒥ, ᒪᕐᕉᒃ ᐃᓐᓇᕈᕋᑖᒃ ᐃᐱᓚᐅᖅᑑᒃ ᓯᑭᑑᖓ 

ᑲᑕᖕᒪᑦ ᓯᑯᒃᑯᑦ ᑲᖏᖅᑐᒑᐱᖕᒥ.  ᓯᑭᑑᑦ ᑕᑎᖃᕈᑕᐅᓗᐊᓕᓚᐅᕐᒥᔪᑦ 
ᓂᐅᕕᖅᑎᒃᑯᓐᓂᒃ (ᓴᖅᑭᒐᓱᐊᕐᓂᖏᓐᓂ ᑯᐊᐸᒃᑯᑦ) ᐅᖅᓱᐊᓗᒃᓴᓄᑦ ᐊᒻᒪ ᓯᑭᑑᑦ 
ᐃᓚᒃᓴᖏᓐᓄᑦ.

ᐊᕐᕌᒍᖏᓐᓂ 1960, ᑮᓇᐅᔭᓕᐅᕈᑎᒋᒃᑲᓐᓂᕋᓱᐊᖅᑐᒍ, ᑲᖏᖅᑐᒑᐱᖕᒥᐅᑦ 
ᐱᓕᕆᐊᖃᓚᐅᖅᑐᑦ ᐱᕙᓪᓕᐊᑎᑦᑎᓪᓗᑎᒃ ᓄᓇᓕᖕᓂ ᓴᓇᓐᖑᐊᕐᓂᕐᒥᑦ ᐊᒻᒪ 
ᐊᒡᒐᖕᓄᑦ ᓴᓇᓯᒪᔪᓂᒃ ᐱᒋᐊᖅᑎᑕᐅᓪᓗᓂ ᓄᓇᓕᖕᓂ.  ᐱᒋᐊᓕᖅᑎᓪᓗᒋᑦ 
ᐊᕐᕌᒍᖏᑦ 1960, ᐃᓕᓴᐃᔨ ᑎᓕᐅᕆᓚᐅᕐᒪᑦ ᓄᓇᓕᖕᓂ ᐊᕐᓇᓂᒃ 
ᕿᑐᓐᖓᓐᖑᐊᓕᐅᖁᓪᓗᒋᑦ, ᒥᑭᔫᑎᓂᒃ ᑕᑯᕚᒃᓴᒐᓚᖕᓂᑦ.  1962ᒧᓄ, 
ᐅᖃᐅᓯᐅᓚᐅᖅᑐᑦ ᑮᓇᐅᔭᓕᐅᕈᑕᐅᑦᑎᐊᕐᓂᖓᓂᒃ.  ᐄᐳᕈ 1968ᒥ,  
ᐃᓕᓐᓂᐊᕐᕕᖕᒧᑦ ᐊᖓᔪᖅᑳᖑᓚᐅᖅᑐᖅ ᔮᓐ ᓯᑲᓕᐊᓐ, ᐋᖅᑭᒃᓱᐃᓚᐅᖅᑐᖅ 
ᑕᐃᔭᐅᔪᓂᒃ ᓇᓄᖅ ᑲᑐᔾᔨᖃᑎᒌᑦ ᑲᖏᖅᑐᒑᐱᖕᒥ.  ᑖᒃᑯᐊ ᑲᑐᔾᔨᖃᑎᒌᑦ 
ᐊᐅᓚᖅᑎᔨᖏᑦ ᐃᓚᖃᖅᑐᑎᒃ ᑲᖏᖅᑐᒑᐱᖕᒥᐅᓂᒃ ᐃᑲᔪᖅᑕᐅᓪᓗᑎᒃ ᓄᑖᒧᑦ 
ᐃᓕᓐᓂᐊᕐᕕᐅᑉ ᐊᖓᔪᖅᑳᖓᓐᓄᑦ ᑖᒪᔅ ᕕᑉᓯᑕ  ᑮᓇᐅᔭᑎᒍᑦ ᐃᑲᔪᖅᑕᐅᓪᓗᑎᒃ 
ᒐᕙᒪᑐᖃᒃᑯᓐᓄᑦ,  ᑖᒃᑯᐊ ᑲᑐᔾᔨᖃᑎᒌᑦ ᓂᐅᕕᖃᑦᑕᖅᑐᑎᒃ ᓴᓇᓐᖑᐊᒐᒃᓴᓂᒃ 
ᐅᔭᖅᑲᓂᒃ ᑲᖏᖅᑐᒑᐱᖕᒥᐅᓂᒃ ᐊᒻᒪ ᓂᐅᕈᑎᒋᕙᒃᑐᒋᑦ 50%-ᒥᒃ  ᐃᓚᒋᐊᖅᑐᒋᑦ 
ᓄᓇᓕᖕᓂ ᓂᐅᕕᖅᑐᓄᑦ, ᐱᓗᐊᖅᑐᒥᒃ  ᒐᕙᒪᒃᑯᓐᓄᑦ ᐊᒻᒪ ᐅᓇᑕᖅᑐᒃᓴᒃᑯᓐᓄᑦ.  
1974ᒥ, ᕿᒥᕐᔪᒃ ᑯᐊᐸᒃᑯᑦ ᐃᓇᖐᓚᐅᖅᑐᖅ ᓇᓄᖅ ᑲᑐᔾᔨᖃᑎᒌᓂᒃ ᐊᒻᒪ,  
ᓯᕗᓪᓕᖅᐹ ᑳᐱᕐᕕᒃ ᒪᑐᐃᖅᑐᓂ ᓇᓄᖅ ᐃᒡᓗᖁᑎᐊᓂ.  1975ᖑᓕᕐᒪᑦ, LIP 
ᐱᓕᕆᐊᖅ ᑕᐃᔭᐅᔪᖅ ᐃᒍᑦᑕᖅ ᑲᑐᔾᔨᖃᑎᒌᑦ ᐱᒋᐊᖅᑎᑕᐅᓕᓚᐅᕐᒥᔪᖅ 
ᓴᖅᑭᑎᑕᐅᒃᑲᓐᓂᖁᓪᓗᒍ ᓴᓇᓐᖑᐊᖅᑐᓕᕐᓂᖅ ᑲᖏᖅᑐᒑᐱᖕᒧᑦ.

1970s ᐊᕐᕌᒍᖏᑦᑕ ᓄᓐᖑᖏᓐᓂ, ᑲᖏᖅᑐᒑᐱᐅᑉ ᐃᓄᖏᑦ 
ᐅᓄᓂᖃᓕᓚᐅᖅᑐᑦ ᑕᒫᓂ 340 ᐃᓄᖕᓂᑦ.  ᑕᒫᓂ 15 ᐃᖅᑲᓇᐃᔭᐃᓐᓇᖅᑐᑎᒃ 
ᐊᒻᒪ ᑕᓪᓕᒪᑦ ᐅᓪᓘᑉ ᐃᓚᖓᓂ ᑮᓇᐅᔭᓕᐅᕐᕕᖃᖅᑐᑎᒃ ᐃᓚᐅᓪᓗᑎᒃ 
7 ᐊᕐᓇᓄᑦ ᐃᖅᑲᓇᐃᔮᕆᔭᐅᓪᓗᑎᒃ.  ᑮᓇᐅᔭᓕᐅᕈᑎᖃᕋᔪᓚᐅᖅᑐᑦ 
ᒥᑭᒋᐊᕐᓂᐊᕐᓂᒃᑯᑦ, ᐊᕐᕌᒎᑉ ᐃᓚᖓᓂ ᐃᖅᑲᓇᐃᔭᑲᐃᓐᓇᕐᓂᒃᑯᑦ ᐊᒻᒪ 
ᓂᐅᕐᕈᑎᖃᕐᓂᒃᑯᑦ ᓴᓇᓐᖑᐊᖅᓯᒪᔪᓂᒃ ᐅᕝᕙᓘᓐᓃᑦ ᑖᒃᑯᓇᙵᑦ ᑕᒪᕐᒥᒃ 
ᑲᑎᓯᓪᓗᑎᒃ.  ᐃᓚᖏᑦ ᑲᖏᖅᑐᒑᐱᖕᒥᐅᑦ ᐊᖑᑎᖏᑦ ᐊᐅᓪᓚᖃᑦᑕᓚᐅᕐᒥᔪᑦ 
ᐃᖅᑲᓇᐃᔭᕆᐊᖅᑐᑎᒃ ᓇᓂᓯᐅᑉ ᐅᔭᕋᓐᓂᐊᕐᕕᖓᓄᑦ ᑕᐃᑲᓂ ᐊᕐᕙᖅᑑᒥ ᑭᓯᐊᓂ 
ᐊᒥᓖ ᐊᑭᖏᑦ ᐊᑭᑭᓪᓕᓯᒪᑎᓪᓗᒋᑦ.  ᑕᐃᒪᓐᓇ ᐊᖑᓇᓱᒋᐊᖏᓐᓇᕈᓐᓇᓚᐅᖅᑐᑦ 
ᑲᖏᖅᑐᒑᐱᖕᒥ ᑎᑭᑦᑐᒋᑦ ᐊᕐᕌᒍᖏᑦ 1980.  ᑕᐃᑲᓂᑦᑕᐃᓐᓇᖅ, ᓇᑦᑎᕐᓂᑦ 
ᐊᖑᓇᓱᒍᓐᓇᑦᑎᐊᓚᐅᖅᑐᑦ ᐊᖑᓇᓱᒃᑎᓕᒫᑦ ᐃᓚᖏᑦᑕ ᓂᕿᖃᕈᑎᒃᓴᖏᓐᓂᒃ, 

ᓂᑭᒃᓴᖅ ᓯᕗᓪᓕᖅᐸᐅᖏᓐᓇᓚᐅᕐᒪᑦ.  ᐊᖑᓇᓱᖃᑦᑕᕐᓂᐅᑉ ᑲᔪᓯᓯᒪᓂᖏᑦ ᐊᒻᒪ 
ᐃᑲᔪᖃᑦᑕᐅᑎᓂᖏᑦ ᓂᕿᓄᑦ ᓴᓐᖏᔾᔪᑕᐅᔪᖅ ᓄᓇᓕᖕᓄᑦ ᑲᖏᖅᑐᒑᐱᖕᒥ.  
ᔪᓚᐃ 1, 1978ᖑᑎᓪᓗᒍ, ᑲᖏᖅᑐᒑᐱᒃ ᕼᐋᒻᒪᓚᕈᓚᐅᖅᑐᖅ. 

ᑲᑎᑉᐸᓪᓕᐊᓕᕋᑖᖅᑎᓪᓗᒋᑦ ᑎᑎᕋᕈᑕᐅᓯᒪᔪᑦ ᐊᒻᒪ ᐃᓄᐃᑦ 
ᐃᖅᑲᐅᒪᔭᖏᑦ ᑲᖏᖅᑐᒑᐱᐅᑉ ᒥᒃᓵᓂ ᐃᓄᖃᐅᖅᑐᓂ ᓅᒃᑕᖅᑐᓂᒃ ᑲᑎᑦᑐᒋᑦ 
ᐊᑯᓪᓕᕐᒥᐅᑦ ᐊᒻᒪ ᑐᓄᓂᕐᒥᐅᑦ ᑲᓇᓐᓇᖓᓂ ᐊᕐᕋᒍᑕᒫᑦ ᐆᒪᔪᕋᓱᒃᑐᑦ ᐊᒻᒪ 
ᐊᓯᖏᓐᓂᒃ ᓂᕿᒃᓴᓂᒃ.  ᓂᐅᕕᖅᑎᒃᑯᑦ ᑎᑭᓐᓂᖏᑦ ᐊᕐᕌᒍᐊᓐ 1923 ᐊᒻᒪ 
ᕼᐊᑦᓴᓐᐸᐃᒃᑯᑦ ᐱᓗᐊᖅᑐᒥᒃ, ᐋᖅᑭᒃᓯᓚᐅᖅᑐᑦ ᖃᓄᐃᓕᖓᓂᒃᓴᖓᓂᒃ 
ᓄᓇᓕᐅᑉ ᓯᕗᓂᒃᓴᖓᓂᒃ.  ᓄᒃᑎᖅᑕᐅᓚᐅᖅᑎᓐᓇᒋᑦ ᓯᓚᑖᓃᑦᑐᑦ 
ᐃᓚᒌᑦ, ᑲᑎᑦᑐᒋᑦ ᓄᑖᑦ ᑕᐅᖅᓯᖃᑦᑕᕈᑕᐅᔪᓐᓇᖅᑐᑦ ᐊᓯᔾᔨᖅᑕᐅᓚᐅᖅᑐᑦ 
ᓄᓇᓕᐅᓂᖓ ᐊᒻᒪ ᓅᒃᑕᖃᑦᑕᕐᓂᖏᓐᓂᒃ.  ᖃᖓᐅᓕᖅᑎᓪᓗᒍ ᑲᖏᖅᑐᒑᐱᐅᑉ 
ᒥᒃᓵᓂ ᐅᓄᖅᓯᕙᓪᓕᐊᓂᕆᓯᒪᔭᖏᑦ ᓄᓇᖃᕈᑕᐅᓕᓚᐅᖅᑐᑦ ᐃᓚᒌᑦ 
ᓄᓇᒋᕙᒃᓴᖏᓐᓂᒃ.  ᐅᓄᕐᓂᖅᓴᑦ ᑲᖏᖅᑐᒑᐱᖕᒥᐅ ᓱᓕ ᓄᓇᖃᖃᑦᑕᓚᐅᖅᑐᑦ 
ᐃᓚᒌᑦ ᓄᓇᒋᕙᒃᑕᖏᓐᓂ ᐊᑐᖅᑎᓪᓗᒋᑦ 1940s ᐊᒻᒪ 1950s, ᑎᑭᑦᑎᓪᓗᒍ 
1960s ᐊᒻᒪ ᓴᖅᑭᑎᑕᐅᓪᓗᑎᒃ ᒐᕙᒪᒃᑯᑦ ᐃᑲᔫᑎᖏᑦ ᐱᓕᕆᐊᑦ, 
ᐊᑕᐅᓯᕐᒨᖅᑕᐅᕙᓪᓕᐊᓕᖅᑎᓪᓗᒋᑦ.  ᓅᑉᐸᓪᓕᐊᑐᐃᓐᓇᖅᑎᓪᓗᒋᑦ ᐃᓄᐃᑦ 
ᓄᓇᓕᖕᓄᑦ, ᓄᑖᑦ ᐊᒃᓱᕈᕐᓇᖅᑐᑦ ᓴᖅᑭᑉᐸᓪᓕᐊᓕᓚᐅᕐᒥᔪᑦ ᑲᖏᖅᑐᒑᐱᖕᒥᐅᓄᑦ 
ᑲᑎᑎᑦᑎᒐᓱᒃᖢᑎᒃ ᐃᓄᒃᑎᑐᑦ ᐱᖅᑯᓯᕐᒥᓂᒃ ᐊᒻᒪ ᖃᓪᓗᓈᑦ ᐱᖅᑯᓯᖏᓐᓂᒃ.  
1960s ᐊᒻᒪ 1970s ᐊᑐᖅᑎᓪᓗᒋᑦ ᑲᖏᖅᑐᒑᐱᖕᒥᐅᑦ ᐊᑐᕈᓐᓇᖅᓯᓚᐅᖅᑐᑦ 
ᐱᕈᖅᐸᓪᓕᐊᔪᓂᒃ ᑮᓇᐅᔭᓕᐅᕈᑎᒃᓴᓂᒃ, ᐋᖅᑭᐅᒪᑦᑎᐊᖅᑎᑦᑎᓪᓗᓂ 
ᐱᖅᑯᓯᑐᖃᕐᒥᓂᒃ.  ᐅᓪᓗᒥ ᑲᖏᖅᑐᒑᐱᒃ ᐊᖏᕐᕋᕆᔭᐅᔪᖅ ᐃᓕᓴᖅᓯᕕᒃ 
ᑲᑐᔾᔨᖃᑎᒌᓄᑦ ᐊᒻᒪ ᐃᓂᒋᔭᐅᓪᓗᓂ ᓄᓇᕗᒻᒥ ᓄᑖᖑᔪᒥᒃ ᐱᖅᑯᓯᓕᕆᕕᒃ 
ᐃᓕᓐᓂᐊᕐᕕᒻᒥᒃ.  ᑕᒪᓐᓇ ᓄᓇᐅᔪᖅ ᖃᐅᔨᒪᔭᐅᖕᒥᔪᖅ ᑲᔾᔮᕐᓇᑦᑎᐊᕐᓂᖓᓂᒃ.

ᑲᓇᑕᒥᐅᑦ ᑎᑎᕋᐅᓯᕆᔭᖏᑦ ᐅᑭᐅᖅᑕᖅᑐᒥᐅᑦ ᒥᒃᓵᓄᑦ  
ᑕᑯᒃᓴᐅᓗᐊᖅᑎᑦᓯᕙᓐᖏᒻᒪᑕ ᓱᕐᓗ ᐃᔨᖅᓯᓯᒪᔫᔭᖅᖢᑎᒃ ᐃᓅᓰᑦ 
ᖃᓄᐃᓐᓂᕆᔭᖏᓐᓂᒃ, ᐃᓕᖅᑯᓯᐅᑉ ᒥᒃᓵᓄᑦ ᐊᒻᒪᓗ ᖃᓄᐃᑦᑐᑦ 

ᐱᕙᓪᓕᐊᒍᑎᒋᔭᐅᕙᓪᓕᐊᓂᖏᑦ ᓱᕐᓗ ᐊᔾᔨᓕᐅᖅᑕᒥᓂᖏᑎᒍᑦ 
ᓴᖅᑭᔮᖅᑎᑦᓯᓐᖏᖦᖢᑎᒃ.  ᐱᒋᐊᖅᑎᑕᐅᓚᐅᖅᑎᓪᓗᒍ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᓐᓄᑦ, ᑖᒃᑯᐊ ᓴᖅᑭᑎᑕᐅᓯᒪᓕᖅᑐᑦ ᓇᓗᓇᐃᔭᐃᓯᒪᔪᑦ 
ᑲᑎᑕᐅᓯᒪᓪᓗᑎᒃ ᐅᓂᒃᑳᑦ ᐅᖃᐅᓯᐅᓚᐅᖅᑐᓪᓗᒍ ᐃᓕᔭᐅᓯᒪᓪᓗᑎᒃ 
ᓄᐊᑕᐅᓚᐅᖅᑐᓄᑦ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᒃᑯᓐᓄᑦ.

ᓄᓇᓕᐅᔪᑦ ᕿᑭᖅᑖᓗᒻᒥ ᓄᑖᓂᒃ ᓴᖅᑭᕝᕕᐅᓯᒪᓕᕐᒪᑕ, ᑖᒃᑯᐊ 
ᓄᓇᓕᖕᓂᑦ ᐅᖃᐅᓯᓖᑦ ᐅᓂᒃᑳᓕᐊᑦ ᐊᒻᒪᓗ ᖃᓄᐃᓕᐅᖅᑐᕕᓂᕐᓄᑦ 
ᐅᓂᒃᑳᓕᐊᑦ, ᐊᑐᐊᒐᐃᑦ ᐊᒻᒪᓗ ᐊᑐᕐᓇᖅᑐᖁᑎᒋᔭᐅᔪᓪᓗ ᐱᒻᒪᕆᐅᒻᒪᑕ 
ᑐᑭᓯᓗᒋᑦ ᐃᓄᐃᑦ ᐊᑐᕙᓚᐅᖅᑕᖏᓐᓂᑦ ᖃᓪᓗᓈᓄᑦ.


